
კობა ცხაკაია
სამი პიესა სხვადასხვა მნიშვნელობაზე, თემაზე, ამბავზე, მაგრამ მაინც მთავარზე
I პიესა - ლაშა, წითელქუდა და პატარა ქალაქი... 
II პიესა - „სამი დიალოგი ანგელოზების ბუბმბულცვენისას, ანუ სულით ღატაკი ადამიანების ისტორია“ 
III პიესა - „მეომარნი... ანუ თამაშის წინააღმდეგ” 
I
ლაშა, წითელქუდა და პატარა ქალაქი...
(გადმოწერილი პიესა)
„მართალია პატარა და ღარიბ ქალაქში დავიბადე, მაგრამ უნდა ვიცხოვრო ისე, რომ ეს ქალაქი უფრო პატარა და უფრო ღარიბი არ გახდეს."
მოქმედი პირნი:
ლაშა
თემური – ლაშას ძმა სალომე _ თემურის მეუღლე ფაილოძე
მუსალიჩი ბატონი მახარე
ბატონი ელგუჯა – ბაიას მამა ბატონი გერონტი
ბატონი სიმონი
ბაია _ ლაშას ყოფილი ცოლი ბატონი ვართანი 
მოქმედება მიმდინარეობს ქალაქის ერთ-ერთ მიყრუებულ უბანში, რომელიც რკინიგზასთან ახლოსაა განლაგებული(თუნდაც პლატოზე, ან დიდ დიღომში, ან მუხიანის  დასდახლებაში, მართალია აქ რკინიგზა არაა ახლოს, მაგრამ ყველაფერია შესაძლებელი), სადაც ხელმოკლე ინტელიგენცია ცხოვრობს.
გაურკვეველი ზომის ოთახი, რომელშიც მხოლოდ სკამები, მაგიდა, საწოლია. კუთხეში კარადა დგას. წიგნების თაროები ასიმეტრიულადაა დაწყობილი კედლის გასწვრივ. საწოლში გაუხდელად წევს ოცდაათიოდე წლის გაუპარსავი კაცი, ეს ლაშაა. ისმის ტელეფონის ზარის ხმა. ლაშა ზანტად იღვიძებს. იღებს ტელეფონს.
ლაშა _ დიახ. არა, ვისი ბებია ხართ? ვინა ხარ? წითელქუდა აქ არ ცხოვრობს? პატარა პაუზა. სახეზე გაკვირვება გამოეხატება. ეტყობა ვიღაცამ ყურმილი დაკიდა. 
ლაშა _ უცნაურია...
კიდებს ყურმილს, სხვა გვერდზე გადაბრუნდება, მაგრამ საშინელ ტკივილს გრძნობს და ისევ ჩვეულ პოზაში წვება. ვერ ძლებს, წამოჯდება, ფრთხილად ეხება მხარს, გრძნობს ტკივილს და რაღაცაზე დაძაბული იწყებს ფიქრს. იატაკზე დაგდებულ ფურცელს ამჩნევს და                                                  იღებს. კითხულობს. მოსწონს დაწერილი. წამოდგომას დააპირებს, მაგრამ მხარში ტკივილი კვლავ შეაწუხებს. კვნესის. ისმის ტელეფონის ზარი. იღებს ყურმილს.
ლაშა _ რომელი ხარ?..ისევ წითელქუდა? ზღაპრიდან ხომ არ გამოგაგდეს, დამანებე რა            თავი... რას თმაშობ შენი... (კიდებს ყურმილს. იქვე ბოთლს იღებს და მოსვამს. არ ესიამოვნება. იატაკზე აგდებს ბოთლს. იღებს ტელეფონს და რეკავს) ქალბატონო შეიძლება გავიგო ვინ რეკავდა ამ ნომერზე? მინდა მადლობა გადავუხადო გაღვიძებისათვის? იდიოტი? როგორ არა გრცხვენიათ ქალბატონო დღეს ასეთი გაღიზიანებული, რომ იწყებთ... თუ გინდათ ლექსს წაგიკითხავთ, რომელიც ღამ¬ით დავწერე, თქვენ კი სამაგიეროდ იმ კეთილშობილის ნომერს მეტყვით. დამიკიდა ყურმილი! (ნომერს კრეფს, მხარში ტკივილს გრძნობს) დილა მშვიდობისა, უკაცრავად ფაილოძის ბინაა... როგორ ხარ? ვინ გირეკავს და მე ვარ ლაშა... უკვე ვეღარ მცნობ? მოკვდა? ვინ მოკვდა? მე მოვკვდი? არა, ცოცხალი ვარ... აგერ ლექსიც დავწერე! წაგიკითხო? მერე წაგიკითხო? კარგი მერე იყოს... (ამოიკვნესებს) მხარი, კი მტკივა, მტკივა. არა, მოტეხილი არ უნდა იყოს... შენ ჩამისვი? მადლობთ!(ამოისუნთქავს) გუშინ? რა მოხდა გუშინ? ვიხსენებ? ჰოო, მუსალიჩთან ერთად ვიყავი ვიღაცის ქელეხში, მერე შენ შეგხვდი... უმუსალიჩოდ. მგონი მანამდე რაღაც ჩავიდინე... მუსალიჩთან ერთად, თუ მარტომ, მაგრამ არ მახსოვს(უსმენს გულდაწყვეტილი) მართლა? მახსოვს! მახსოვს! არა, ყველაფერი არა, მაგრამ ძირითადი მახსოვს! ვიხუმრე! მართლა ვიხუმრე! (ამოიხვნეშავს) არა, ყველაფერი მახსოვს, მაგრამ... იქნებ ლექსი მაინც წაგიკითხო? კარგი, ცოტა მოგვიანებით. ხომ არ იცი ჩვენებმა რა ქნეს, მოიგეს? არა გულშემატკივარი არა ვარ... ძაან მაგრა არ მაინტერესებს! იწვიმებსო? რას მელაპარაკები? (იცინის) რა მოსავალი? სადა მაქვს მოსავალი? უბრალოდ მაინტერესებს... კარგად... (ყურმილი უნდა დაკიდოს და ბოლო მომენტში ახსენდება, იცინის) იცი წითელქუდამ დამირეკა და...
ლაშა მიხვდა, რომ მისი ბოლო სიტყვები არავის გაუგია. ფურცელს ტაბურეტზე დებს                                         და წვება. ისმის მატარებლის საყვირის ხმა. შემდეგ მატარებელის გასვლის ხმა. ბატონი სიმონი და ბატონი გერონტი ეზოში ხის მაგიდას უსხედან და დომინოს თამაშობენ.
ბატონი გენადი _ ერთი ავტოფარეხი გვინდა და მაგარ საქმეს წამოვიწყებთ!
ბატონი სიმონი _ მახარეს უკვე ყველაფერი აქვს მოგვარებული! კლიენტიც ჰყავს ნაპოვნი! დაზგები ჩვენი! ფართის ამბავი მახარესია, ხელობა და ქირაობის ფული, კლიენტის!
ბატონი გენადი _ მერე ფართი სადაა?
ბატონი სიმონი _ ფართი ჩვენი გიჟ-პოეტას სადგომია! მახარემ თქვა, რომ უკვე ისე ყავს დამუშავებული, მაქსიმუმ ერთ, ან ორ თვეში ყველაფერზე წამოვა!
ბატონი გენადი _ ვითომ მახარემ შეაბა?
ბატონი სიმონი _ ეგ ძველი ნაჩათლახარია! კა-გე-ბეშნიკი იყო! ისე გაბრუებს, რომ მაგ საცოდავს ყველაფერი თავისი მოგონილი ეგონება!
ბატონი გენადი _ ჰოო, შეაბამდა. დაუწყებდა პატრიოტობაზე, სულიერებაზე ლაპარაკს                               და გამოაშტერებდა. დებილია... ოჯახი ყავდა, სახლი ჰქონდა, მშვენიერ ადგილას მუშაობდა სიმამრის მაღაზიაში. დაანება თავი და ლექსების წერა დაიწყო... ახლა, არც ოჯახი                          აქვს, არც სახლი და... დაწანწალობს ლოთებთან მის ნაირებთან...
ბატონი სიმონი _ გუშინ უჩხუბიათ მაგას და მუსალიჩს...
ბატონი გენადი _ ჰოო... მაგ ბიჭს აწი სასწაული თუ გადაარჩენს, მეტი არაფერი... 
ბატონი სიმონი _ ღმერთი ძირითადად ერთობა, როცა ეგეთებს აჩენს ამ ქვეყანაზე...
ამითი თითქოს უნდა გვითხრას, ხუმრობა მეც ვიციო?
ბატონი გენადი _ არა და გული კეთილი აქვს, მაგ სულელს! არავის არაფერზე ეუბნება   უარს!
ბატონი სიმონი _ ადრეც ვამბობდი და ახლაც ვიმეორებ, მაგი გულკეთილობის კი არა ბოზობის ნიშანიააა!
ნელა იღება ავტოფარეხის კარი და იქიდან ლაშა გამოდის. დაინახავს   თვალჩალურჯებულ, ჩია კაცს.
ლაშა _ მუსალიჩ!
კაცი ხმას არ იღებს, ონკანთან მიდის და ფეხსაცმელების წმენდას იწყებს.   

ლაშა _ რაფერ ხარ მუსალიჩ?
მუსალიჩი _ შენ თვითონ რაფერ ხარ, ტო?
ლაშა _ ასე დილა ადრიან რამ აგაყენა? მიდიხარ სადმე? 
მუსალიჩი _ საქმეზე მივდივარ.
ლაშა _ ააა, კარგია თუ საქმეზე! იქით მიდიხარ? 
მუსალიჩი _ მერე?
ლაშა _ მეც იქით მოვდივარ! წავედით! 
მუსალიჩი _ მაშინ წავალ, როცა საჭიროა...
ლაშა _ (ჯიბიდან ქაღალდს ამოიღებს) ლექსი დავწერე! წაიკითხავ?
მუსალიჩი გადააფურთხებს და ქაღალდს გამოართმევს. 
ლაშა _ თუ გინდა მე წაგიკითხავ!
მუსალიჩი კვლავ გადააფურთხებს და ლექსს კითხულობს.
მუსალიჩი _ და როცა ბედი ატირებულ ფრთებით ჩაგივლის!... თფუუუ, შენი... დანარჩენს გაუგებრად ჩურჩულებს. ლექსის კითხვას ამთავრებს და დიდხანს უყურებს
ლაშას. ისმის მატარებლის საყვირის ხმა. უეცრად რაღაც გაახსენდება. 
მუსალიჩი _ აუუუ!
გადააფურთხებს და ჩქარი ნაბიჯით მიდის, ლაშა უკან მოსდევს ეწევა. ორივე ჩერდება.
 ლაშა _ მაღაზიაში მიდიხარ?
მუსალიჩი _ არა, ტო!
ლაშა _ მეც არ მივდივარ მაღაზიაში... გუშინ მშვენიერი დრო გავატარეთ, არა?..
 მუსალიჩი გადააფურთხებს.
ლაშა _ ტელევიზორს თუ უყურე? რა ქნეს ჩვენებმა, ხომ არ გაგიგია? 
მუსალიჩი კვლავ გადააფურთხებს.
ლაშა _ უცნაურია არა, ჩვენები სხვა გუნდებთან კარგად თამაშობენ, მაგრამ საკმარისია აქ დაბრუნდნენ, ვეღარაფერს აკეთებენ...(ზევით აიხედავს) ნეტა იწვიმებს?. ისე კარგი ლექსია... რაღაცით უიტმენისეულს წააგავს. როგორ ფიქრობ გავაგრძელო ასეთ სტილში მუშაობა?
მუსალიჩი _ საერთოდ არ ვფიქრობ! ლაშა უხერხულად იცინის.
ლაშა _ იქით რატომ მიდიხარ? 
მუსალიჩი _ საით?
ლაშა _ აი იქით, საითაც მივდივართ. 
მუსალიჩი _ საქმე მაქვს, ტო!
ლაშა _ რაკი საქმე გაქვს, კარგია. ძალიან კარგია. 
მუსალიჩი დიდხანს უყურებს ლაშას. 
მუსალიჩი _ საით მიდიხარ?
ლაშა _ შენ საით მიდიხარ? მუსალიჩი _ საქმეზე!
ლაშა _ მე კი საითაც მინდა იქით მივდივარ. საითაც მომეპრიანება იქით წავალ.
 მუსალიჩი _ თფუ შენი! რას გადამეკიდე, ტო!? რა გინდა ჩემგან, ტო?
ლაშა _ არაფერი არ მინდა. რა საქმე გაქვს?
მუსალიჩი _ რა შენი საქმეა, ტო! თავი დამანებე რა! შემეშვი! ძალიან გთხოვ! შე-მეშ-ვი,                                         ტო! გაიგე!
ლაშა _ გავიგე! უბრალოდ მინდოდა დაგლაპარაკებოდი! მარტო იყავი და ვიფიქრე   გავართობ მეთქი... გავახალისებ, მეთქი...
მუსალიჩი _ გავერთე! გავხალისდი ბატონო! ვილაპარაკე ბატონო... ახლა, წადი, ტო! 
ლაშა _ საით წავიდე?
მუსალიჩი _ საითაც გინდა იქით წადი, ტო! მე თავი დამანებე, ვა, ტო!
 ლაშა _ იქნებ ერთად წავსულიყავით?
მუსალიჩი _ გამანებე კაცო თავი! აითესე აქედან! მარტო მინდა ყოფნა, ტო! რას  გადამეკიდე, შენი ვალი ხომ არა მაქვს, ტო... შემეშვი რა!
ლაშა _ ეგება ერთად რაიმე მოგვეფიქრებინა?
მუსალიჩი _ კარგად შემომხედე, ტო? დაინახე შენი ნამოქმედარი? აწი რაც გინდა ის მოიფიქრე, ოღონდ უჩემოდ!
ლაშა _ ლექსს წაგიკითხავ და შევრიგდეთ!
 მუსალიჩი გადააფურთხებს.
მუსალიჩი _ საქმე მაქვს, ტო! შემეშვი, ტო! სულ ვმუშაობ, ტო! ვინაა ეს, ტო! 
ლაშა _ ლექსის წაკითხვა არ დაგავიწყდეს!
მუსალიჩი წავლას აპირებს.
ლაშა _ ლექსის წაკითხვა არ დაგავიწყდეს!
მუსალიჩი _ ხალხს ტრიპერი მოუცილებია, ტო, ეს ვინ არის!
მუსალიჩი ჯიბიდან მის ლექსს იღებს და ლაშას მიმართულებით ისვრის. ლაშა იღებს ფურცელს, ცოტა ხანს ჩუმად დგას, ბოლოს რაღაც ახსენდება და მუსალიჩისკენ მირბის.
ლაშა _ მუსალიჩ! მუსალიჩ! შენ... მოიცადე! მოიცადე!
 მუსალიჩი ადგილზე შეშდება.
ლაშა _ შენ ჩემი ვალი გაქვს! მჭირდება და დამიბრუნე! 
მუსალიჩი _ რა ვალი, ტო? რომელი ვალი? რეებს მიედ-მოედები?
ლაშა _ ვალი. ორი კვირის წინ არ მომთხოვე? მითხარი, როგორც კი დაგჭირდება ეგრევე დაგიბრუნებო... ჰოდა... დამიბრუნე!
მუსალიჩი კვლავ გადააფურთხებს. ლაშა _ გაგახსენდა?
მუსალიჩი _ გამახსენდა?! დაგიბრუნებ! აუცილებლად დაგიბრუნებ! ახლა არა, მაგრამ აუცილებლად დაგიბრუნებ, ტო! ოღონდ ახლა საქმეზე მივდივარ და... ხელს თუ არავინ შემიშლის ავიღებ და დაგიბრუნებ, ტო!
ლაშა _ (ირონიულად) ესე იგი საქმეს გააკეთებ და დამიბრუნებ! არ დაგავიწყდება!  როგორც კი აიღებ ეგრევე დამიბრუნებ, არა?
მუსალიჩი _ რა ვალი აგიტყდა ამ დასვენების დღეს, ტო? წასულიყავი სადმე დაგესვენა, შენ კი დარბიხარ და ვალის დასაბრუნებელს ეძებ, ტო! თან პირდაპირ კი არ ეტყვი კაცს. აეკიდები, ჩვენებიო, ლექსებიო, გადარევ, ტო... მერე პირდაპირ მიახლი, ვალი დადე, ტო! ვალი დადე, ტო! რათ გინდა ვალის დაბრუნება, ტო! ცოლი მოგყავს, კვდები, თუ სადმე მიემგზავრები?
ლაშა _ რა, ვალი მხოლოდ მაშინ გინდა როცა ცოლი მოგყავს, კვდები, ან სადმე მიემგზავრები? არსადაც არ მივემგზავრები!
მუსალიჩი _ ჰოდა, თუ არც კვდები, ტო, არც ცოლი მოგყავს და არც არსად მიემგზავრები, მაშინ საჩქაროც არაფერია, ტო... მოითმენ, იმდენს, რამდენიც საჭიროა... გაიგე?
ლაშა _  გავიგე!
მუსალიჩი _ მაშინ კარგად იყავი, ტო!.. წადი დაიძინე, ან დაისვენე... გასაგებია, ტო. 
ლაშა _ მუსალიჩ, მაინც რა ვალის დაბრუნებაზე ფიქრობდი?
მუსალიჩი _ ვალი, ვალია! ფულზე არ მელაპარაკებოდი, ტო?
ლაშა _ (იცინის) ფულზე? რა მოგივიდა მუსალიჩ? სულ გააფრინე? როგორ გგონია, მე როდესმე შენ ფულის დაბრუნებას მოგთხოვ?
მუსალიჩი _ ვალი, თუ ფული არაა, აბა რაა, ტო? ლაშა _ გაიხსენე! გაიხსენე!
მუსალიჩი დაფიქრდება, გადააფურთხებს. 
მუსალიჩი _ თფუ შენი! რა გინდა ჩემგან, ტო?
მუსალიჩი პასუხს არ დაელოდება ისე მოკურცხლავს. ლაშა გერონტის და სიმონს მიუახლოვდება.
ლაშა _ როგორ ხართ?
ბატონი სიმონი – არა გვიშავს. 
ბატონი გერონტი – არა გვიშააავს...
ლაშა _ ძალიან კარგი, რომ არა გვიშავს... თემური არ გამოჩენილა? ბატონი სიმონი – არ გვინახავს...
ბატონი გერონტი – რომელი თემურიიი, შენი ბედოვლათი ძმა?
ლაშა _ ესე იგი ძინავს! მეტი რა უნდა ქნას! დამოუკიდებლობის დღეა, დასვენებაა! იმასაც ძინავს! იძინე, რამდენიც გინდა... დასვენებაა და მეც დავიძინებდი, მაგრამ რა ვქნა, გამოვიძინე და უკვე აღარ მეძინება? თნაც კარგი ამინდია! ლექსიც დავწერე და... ჰო, ლექსი                                       დავწერე!
ბატონი სიმონი _ რა გაგვახარე! 
ლაშა _ წაგიკითხოთ?
ბატონი გერონტი – სათაური აააქვს? 
ლაშა _ უსათაუროა!
ბატონი სიმონი _ არ მინდა უსათაურო ლექსის მოსმენა!
ბატონი გერონტი – ბიჭო მაგ ლექსების წერას ჯობდა რაიმე საქმისათვის მოგეკიდა   ხელიიი!
ლაშა _ ეს ჩემი გატაცებაა!
ბატონი სიმონი _ გატაცება! გატაცება! გატაცება პურს გაჭმევს? მაგ ლექსების წერამ ვერ ხედავ რა გიქნა?
ლაშა _ წაგიკითხოთ?
ბატონი სიმონი _ ეეჰ. მოიტა შენი ლექსი!
გერონტი და სიმონი ყურადღებით კითხულობენ ლექსს. მათ სახელზე ეტყობათ  გაოგნება და დაბნეულობა.
ბატონი სიმონი _ როცა სიტყვები დაელევა უტიფარ მგოსანს! ვაა! (დანარჩენს                                             გაუგებრად ჩურჩულებს)…მმმ...
ბატონი გერონტი – დავრჩები და ვიქნები არსად... (დანარჩენს გაუგებრად ჩურჩულებს)
მმმ...
ისინი ამთავრებენ კითხვას და ლაშას უხმოდ აკვირდებიან. ლაშა უხერხულად   იღიმება.
ლაშა _ დღეს ძალიან კარგი ამინდია!
გერონტი და სიმონი ფიქრებიდან გამოერკვევიან. 
ბატონი გერონტი – დღეს ძალიან კარგი ამინდიააა! 
ბატონი სიმონი _ ჰოო, მზე აჭყიტავს თვალებს!
 ლაშა _ ნეტა წვიმა არ წავიდეს!
ბატონი სიმონი – ტელევიზორში თქვეს, რომ წვიმა უნდა მოვიდესო? 
ბატონი გერონტი _ ეგენი ბევრს ლაპარაკობენ!
ლაშა _ მგონი შეცდნენ! 
ბატონი გერონტი – შეცდნენ?
 ბატონი სიმონი _ შეცდნენ!
ლაშა _ თუმცა თუ ობიექტურად დავუკვირდებით სიტუაციას, მათ უფრო იციან                                                 ამინდის შესახებ, ვიდრე ჩვენ...
ბატონი გერონტი – თუ ობიექტურად დავუკვირდებით სიტუაციას შეიძლებააა... 
ლაშა _ რა ქნეს ჩვენებმა?
ბატონი გერონტი – არაფერი უთქვამთ ტელევიზორშიიი...
ლაშა _ არა. საინტერესოა, მოიგეს თუ წააგეს? თუ მოიგეს, რამდენით მოიგეს? თუ წააგეს, რამდენით წააგეს? იქნებ არც უთამაშიათ? როგორ ფიქრობთ, ააა?
ბატონი სიმონი – მდააა...
ლაშა _ ამ ბოლო დროს სულ აგებენ! ახლაც წააგეს და ალბათ იმიტომაც არაფერს ამბობენ! თუ წააგეს, ჯობია არ ვიცოდეთ!.. თუმცა მიდი და გაიგე რა სჯობია, წაგების ამბის  ცოდნა, თუ არცოდნა... ერთი კი მართალია, ფაქტია თუ წვიმა წამოვიდა ისევ აცივდება... მართალია, არა?
ბატონი გერონტი – მართალიააა.
ბატონი სიმონი – ჰო მართლა, ლაშა ბიჭო! მე, გერონტიმ და მახარემ შენი ფართის დამგირავებელი გიპოვნეთ! კარგი კლიენტია?
ბატონი გერონტი – ფულს ეგრევე იხდის... ოღონდ ნორმალურ ფასებში... ეგება იმ თანხით შენც დაიწყო რაიმე საქმე... და ბედს ეწიო... მაგალითად, მანქანა იყოდო და იტაქსაო!                    მოიფიქრე, კარგი?
ლაშა თავს დაუქნევს.
ლაშა _ თემური, არ გინახავთ? ბატონი სიმონი – არ გვინახავს!
ბატონი გერონტი _ რომელი თემური? შენი უმადური ძმა?
ლაშამ მხრები იჩეჩს, დგება და მიდის კიბისკენ, სადარბაზოდან ხანშიშესული, ბრგე  კაცი გამოდის.
ლაშა _ დილა მშვიდობისა, ბატონო ელგუჯა.
ბატონი ელგუჯა – დილა მშვიდობისა! ისევ უსაქმოდ დაყიალობ? 
ლაშა _ დავყიალობ! კარგი ამინდია, არა ბატონი ელგუჟა?
ბატონი ელგუჯა – არაჩვეულებრივი ამინდია!
ლაშა _ ტელევიზორში კი თქვეს, რომ ცუდი ამინდი იქნებაო! 
ბატონი ელგუჯა – ვიცი! მერე შენ რა?
ლაშა _ არაფერ, ისე ვთქვი... ბაია სახლშია? 
ბატონი ელგუჯა – სახლშია! მერე შენ რა?
ლაშა _ კარგია, სახლში რომაა... შეიძლება ახალ ლექსს წავუკითხავ? 
ბატონი ელგუჯა – არ შეიძლება! არ შეიძლება, გასაგებია?
ლაშა _ ერთი წამით ვნახავ. პატარა ლექსია, წავუკითხავ და მერე წავალ.
ბატონი ელგუჯა – საკმარისად ნახე და ელაპარაკე! არ დაგინახო ჩემს სახლში მოსული, თორემ... გასაგებია?
ლაშა _ გასაგებია!
ლაშა გვერდს აუვლის ბატონ ელგუჯას და სადარბაზოსკენ წავა.
ბატონი ელგუჯა – (შეჰყვირა) საით?
 ლაშა _ თემურთან მივდივარ!
ბატონი ელგუჯა – თემური! ვიცი მე შენი თემური... იცოდე რაიმე თუ გავიგე, დედას გიტირებ... ვერსად დამემალები! სიკვდილს სანატრელს გაგიხდი!
ლაშა მხრებს აიჩეჩს და სიგარეტს მოუკიდებს. უცებ მოშორებით ჩაფსკვნილ კაცს                                   დაინახავს.
ლაშა _ ეეიი! ფაილოძე გამარჯობა!
ორივე მოიხედავს, და ლაშას ხელს დაუქნევენ.
ლაშა _ (იძახის) სად მიდიხარ? ჰოო, მხარი კარგად მაქვს, აღარ მტკივა. ლექსი როდის წაგიკითხო?
ბატონი ელგუჯა – თფუ ამისი! ხელს ჩაიქნევს და მიდის.
ლაშა _ (იძახის) დღეს, არა... ხვალიდან მეც აუცილებლად წამოვალ!
კაცები ხმის გაუცემლად მიდიან. ლაშა კვლავ გერონტისა და სიმონს მიუახლოვდა.
 ლაშა _ სავარჯიშოდ წავიდა! მეტი სად უნდა წასულიყვნენ!
ბატონი სიმონი – აბა რაა, აბა რაა!
ბატონი გერონტი _ შენც წასულიყავი მათთან ერთად... თუ ივარჯიშე უკვე? იცინიან. ლაშა რაღაცის თქმას აპირებს, მაგრამ ბოლო მომენტში გადაიფიქრებს.
ლაშა _ აბა, კარგად იყავით! უნდა წავიდე! საქმეები დამიგროვდა _ უამრავი! თქვენთან ჯდომა კარგია, მაგრამ საქმეები ამით არ გაკეთდება და...
ბატონი სიმონი – აბა, ჭკვიანად იყავი. 
ბატონი გერონტი _ ვინმე არ გააბრაზო...
ლაშა უხმოდ დაუქნევს თავს და კიბით ადის მეორე სართულზე. კარს მიადგება და დააკაკუნებს, მაგრამ არავინ გაუღებს. ყურს მიადებს კარს და ისიც სწორედ ამ დროს გაიღება.
სალომე _ უკვე მოხვედი?
ლაშა _ ჰოო, მოვედი! თემური სახლშია? 
სალომე _ სახლშია! შემოდი რაკი არ იშლი. 
ლაშა _ მადლობთ!
ლაშა შედის ოთახში, სადაც თემური ფანჯარასთან ზის. 
თემური _ ააა, უკვე მოხვედი...
ლაშა _ ჰოო, მოვედი... აბა, რა უნდა მექნა...
თემური _ კარგია, რომ მოხვედი. საქმე არაფერი გაქვს. ნუ დგახარ დაჯექი...
ლაშა ჯდება და ჯიბიდან ფურცელს ამოიღებს. 
ლაშა _ უნდა გაგახარო! ლექსი დავწერე! 
სალომემ ამოიხვნეშს და ოთახიდან გადის.
ლაშა _ მაგარია! უკვე იმდენი ლექსი მაქვს, რომ ერთი კრებულის გამოცემას ეყოფა!   ლექსები თანმიმდევრულად დავაწყვე! კრებულს ამ ლექსით დავიწყებ...
ლაშა თემურს აწვდის ფურცელს. თემური ზანტად ართმევს ლექსს და კითხულობს. 
ლაშა _ ხომ მაგარია! ახლა, შენგან დაპირებული ათასი ლარი და წიგნსაც გამოვცემთ! 
თემური _ ათასი ლარი?
ლაშა _ გარაჟში გადასვლის დღეს, რომ დამპირდი?
თემური _ ჰოო, ათასი ლარი!.. ძალიან მალ-მალე წერ ლექსებს!.. აქ სიჩქარე არ შეიძლება! აქ სიფრთხილეა საჭირო!.. შენი ლექსები, ერთი შეხედვით კარგია, მაგრამ... ჩვენთვისაა კარგი, სხვებისთვის კი... ვინმემ სასაცილოდ არ აგიგდოს!
ლაშა დააცემინებს.
თემური _ სიცოცხლე! აი, ხომ ხედავ სიმართლეს ვამბობ და იმიტომაც დააცემინე.
ლაშა _ მადლობთ!
თემური _ აი, ხომ ხედავ სიმართლეს ვამბობ და იმიტომაც დააცემინე! კვლავ დააცემებს.
თემური _ სალომე! (ლაშას) სანამ გამოვაქვეყნებთ, მანამდე ეგება ვიღაც ვიღაცეებს წააკითხო! რჩევებს მოგცემენ... ფული დიდი ხანია შენახული მაქვს და როგორც კი მზად იქნება ყველაფერი იმწუთასვე წავიდეთ სტამბაში, გადავიხადოთ და გამოვცეთ...
შემოდის სალომე.
თემური _ (ლაშას) ყავას დალევ? 
ლაშა _ იქნებ არაყი მოგვეტანა?
სალომე _ არავითარ შემთხვევაში! სულ ერთი და იგივე... ყოველ დასვენების დღეს, ჯერ არაყი, მერე ღვინო და... მერე უფასო კონცერტები დეგენერატი მეზობლებისათვის...
სალომემ ბუზღუნით ჯდება და ლაშას მიაშტერდა. ლაშა უხერხულობისაგან იბნევა.
 ლაშა _ მოვწევ, შეიძლება?
თემური _ მოწიე. ლაშა _ შენ?
თემური _ უკვე მოვწიე! ცოტ-ცოტას ვეწევი. თავი მინდა დავანებო... 
ლაშა სიგარეტს მოუკიდებს.
ლაშა _ დღეს კარგი ამინდია! 
თემური _ კარგია!
ლაშა _ ტელევიზორს უყურეთ გუშინ? 
თემური _ ვუყურეთ!
ლაშა _ ხომ არ იცით ჩვენებმა რა ქნეს?
 სალომე _ არ ვიცით!
ლექსს აწვდის სალომეს. ლაშა _ შენც წაიკითხე! 
სალომე კითხულობს.
სალომე _ (კითხულობს) მასაც სწამს ალბათ ჩემსავით ღმერთი...
დანარჩენს გაუგებრად ჩურჩულებს. ლექსის კითხვას ამთავრებს და დიდხანს უყურებს ლაშას. ლაშა იღიმება.
ლაშა _ მუსალიჩი ვნახე! მაღაზიიკსენ მინდოდა წასვლა და დამემგზავრა. ლექსი წავაკითხე და ძალიან მოეწონა! წაკითხვის მერე სულ ფრენა ფრენით გაიქცა. მერე ბატონმა გერონტიმ და ბატონმა სიმონმა წაიკითხეს, იმათაც გამოთქვეს საინტერესო აზრები. მუსალიჩმაც არაფერი იცოდა ჩვენების ანგარიშის შესახებ. არ დამიჯერა, რომ გუშინ თამაში ჰქონდათ. არც იმაში დამთანხმდა, რომ ჩვენების წაგება ტელევიზიამ დაგვიმალა... ფაილოძე  კი მამუკასთან ერთად სავარჯიშოდ წავიდა... (თემურს) შენ როგორ გგონია, ჩვენებმა წააგეს თუ მოიგეს?
თემური _ შეიძლება წააგეს, შეიძლება მოიგეს. არ გეწყინოს, მაგრამ სულ ფეხებზე მკიდია მოიგეს თუ არა. რა მნიშვნელობა აქვს, რა მაგითი უფრო უკეთესად დავიწყებთ ცხოვრებას?
ლაშა _ ძალიან დიდი მნიშვნელობა აქვს! 
თემური _ მაინც?
ლაშა _ უდიდესი მნიშვნელობა აქვს! 
თემური _ მაინც? მაინც?
ლაშა _ ჩემთვის უდიდესი მნიშვნელობა აქვს!
სალომე _ შენთვის შეიძლება ძალიან დიდი მნიშვნელობა აქვს. მაგრამ ჩვენ სულ ფეხებზე გვკიდია!
ხანგრძლივი პაუზა ჩამოვარდება.
ლაშა _ მოვედი და რაღაცაზე, ხომ უნდა ვილაპარაკოთ...
თემური _ თუმცა პრინციპში მნიშვნელობა აქვს... მაგრამ თუკი არსში ჩავხედავთ, არანაირი მნიშვნელობა არა აქვს! რაც იქნება იქნება! გინდა იწვიმოს, გინდა არა... გინდა მოიგონ და გინდა არა...
ლაშა _ ყველასთვის აქვს მნიშვნელობა! სალომე _ ტოტალიზატორს ხომ არ თამაშობ?
 ლაშა _ არა, არ ვთამაშობ.
სალომე _ თუმცა, რომ თამაშობდე უკვე დიდი ხანია გვეცოდინებოდა!(თავისთვის)  რაიმეს თავი მაინც გქონდეს! არაფრის მაქნისი გიჟ-პოეტა ლოთი!
მისი სიტყვები ყველამ გაიგონა, მაგრამ არავინ შეიმჩნია. ცოტა ხანს ჩუმად სხედან. ხმას არავინ იღებს. ბოლოს სალომეს მობეზრდება სიჩუმე და გაბრაზებული დაუპატიჟებელ სტუმარს ჰკითხავს.
სალომე _ მგოსანო, იქნება კიდევ რაიმე ახალი და აქტუალური გეთქვა ან მოგეყოლა ჩვენთვის?
ლაშა _ აქტუალური არაფერი ვიცი... მოხდა რაიმე?
სალომე _(დამცინავად) ესე იგი მეტი აქტუალური არაფერი იცი?
ლაშა _ (ცდილობს რაღაც თქვას) მთლად აქტუალური არა, მაგრამ... აი, ისე... და                                          ამიტომ... (უცებ გაიხსენებს) მივემგზავრები.
თემური _ რაა? რა თქვი?
ლაშა _ აქედან მივემგზავრები.
თემური _ მაინც საით და რატომ მიემგზავრები?
 ლაშა _ საქმე გამომიჩნდა და მივემგზავრები...
თემური _ მაინც როდის გამოგიჩნდა... გუშინ ერთად არ ვიყავით, და არაფერი საქმე არ                                იყო გამოჩენილი... და არც არსად არ აპირებდი გამგზავრებას?
ლაშა _ გამომიჩნდა! ასე, რომ მივემგზავრები ამ დასაკარგავიდან! აქ მაინც არაფრის  მაქნისი ვარ და ეგება სხვაგან, მაინც...
თემური _ (დაბნეულია) სერიოზულად ამბობ მაგას...
ლაშა _ (ფურცლიდან კითხულობს) ათი წუთი დამრჩა ათი წუთი, ნუთუ მალე   ასრულდება ნატვრა, მეც ჩავიცვამ სუფთა ჩოხას თუკი...
სალომე _(დამცინავად) მაინც საით მიემგზავრები?
ლაშა _ შორს, ძალიან შორს! წერილებს მოგწერთ, ან დაგირეკავთ ხოლმე... თვეში ერთხელ.
თემური _ მაინც სად არის, ეს შენი შორს? 
ლაშა _ შორს, კვიპროსში.
თემური _ კვიპროსში. კვიპროსში! 
ლაშა _ ჰოო, კვიპროსში!
თემური _ კვიპროსში რა ჩემი ფეხები გინდა? ლაშა _ ძმაკაცი მეძახის!
თემური _ რომელი ძმაკაცი? არანაირი ძმაკაცები არა გყავს... არც გყავდა და არც                                       გეყოლება...
ლაშა _ როგორ არა მყავს, მყავს. ერთად ვმსახურობდით გემზე... ის კოკი იყო, მე უბრალო მზარეული... წითელთმებიანი იყო... წითელქუდას ვეძახდით! გამხდარი, გრძელი... მაგარი ბოხი ხმა ჰქონდა... ფოთში ერთ ხანს მეზღვაურობდა, მერე თავი დაანება. კვიპროსში წავიდა. ახლა დიდ ფულს შოულობს. ფირმა აქვს თავისი... ასი ათასებს ატრიალებს.
თემური _ აქამდე მაგ წითელქუდას შესახებ ჩემთვის არაფერი გითქვამს...
ლაშა _ მეც არაფერი ვიცოდი, სანამ თვითონ არ დამირეკა... როგორც კი დამირეკა ეგრევე გადავწყვიტე, რომ წავალ... აქ რიღასთვის ვიჯდე უსაქმოდ და უფულოდ , იქ ფულსაც ვიშოვი და ყველაფერსაც.
თემური _ იმასთან რა უნდა აკეთო?
ლაშა _ შემპირდა ყველაფერს გასწავლიო, ოღონდ შენ ჩამოდიო და... 
თემური _ სერიოზულად ამბობ, თუ მეკაიფები?
ლაშა _ სერიოზულად. აბა, როგორ... თქვენთანაც იმიტომ მოვედი, რომ ეს ამბავი მეცნობებინა...
სალომე _ ესე იგი მიდიხარ! ასე უცებ გადაწყვიტე და მიდიხარ...
 ლაშა _ გადავწყვიტე და მივდივარ.
თემური _ მაგარი ხარ ძმაო... გილოცავ! სულითა და გულით გილოცავ.
ცოლ-ქმარს არ სჯერა ლაშას სიტყვების და დიდხანს უყურებენ მის გაბადრულ სახეს. პირველი ძმას თემური დაუჯერებს და სალომეს გახედავს.
თემური _ ნეტა ცოტა ღვინო გვქონდეს სადღაც გადამალული... სალომე, ნახე ერთი... შემთხვევით სადმე, ხომ არ არის... ასეთი ამბავი მაღარიჩის ღირსია...
სალომე გადის. თემური ჯერ ძმას უყურებს აღფრთოვანებით მერე მის ლექსს დაავლებს ხელს.
თემური _ (კითხულობს) ხელს დავუქნევ ყველა ჩემს ახლობელს, თავდახრილი ვეტყვი, მაპატიეთ! (ლაშას) შე მაიმუნო შენა!
შემოდის სალომე ღვინით სავსე გრაფინით. 
სალომე _ მართალაც ვიპოვე ღვინო...
ლაშა _ არაა საჭირო...
სალომე _ საჭმელიც გამოვიღო?
 თემური _ გამოიღე, აბა რა უნდა ქნა... 
დაასხამენ სასმელს და აწევენ ჭიქებს.
თემური _ აბა, შენს გამგზავრებას გაუმარჯოს! 
ლაშა _ ჩემს გამგზავრებას გაუმარჯოს!
სალომე _ შენს გამგზავრებას გაუმარჯოს! როდის მიდიხარ? 
ლაშა _ მალე.
სალომე _ მალე? მერე, როდის იქნება ეგ შენი მალე? 
ლაშა _ როდის იქნება? რა ძალიან გეჩქარებათ?
სალომე _ რა შუაშია გვეჩქარება... შენ იქნებ მთელი კვირა გვატყუო და მერე არსადაც არ წახვალ... სწორედ მაგიტომაც გეკითხები, როდის მიემგზავრები?
თემური _ რას გადაეკიდე. ხომ თქვა მივემგზავრებიო. ესე იგი მალე გაემგზავრება. ყველაფერი ისეა, როგორც უნდა იყოს. ხომ, მართალი ვარ, ძმაო?
ლაშა _ მართალი ხარ.
თემური _ რა მნიშვნელობა აქვს, როდის წავა. დღეს თუ ხვალ! აქ მთავარი დრო კი არაა, არამედ მანძილი და სივრცე.
სალომე _ (გულდაწყვეტილი) ხვალ თუ მიდის, ხვალამდე დიდი დროა.
 ლაშა _ ხვალ კი არა დღეს, დღეს მივემგზავრები.
თემური _ მაგარი ხარ, ძმაო. გაიგონე ქალო? დღეს! დღეს მიდის! ძეხვი ჭამე, ნუ გერიდება! მაგარი ძეხვია! ასეთს აქ ვერ იშოვი! საელჩოში ალა-ფურშეტი იყო და დარჩა! წამოვიღე! თუმცა... შენთვის უკვე მნიშვნელობა არა აქვს ამ ძეხვის გემოს... იქ იმდენნაირ ს ნახავ და შეჭამ, რომ...
ლაშა _ აბა, რა. არ მინდა მეტი, მართლაც იქ შევჭამ.
თემური _ არ გითხრა იმ შენმა წითელქუდამ, ხელფასს რამდენს გადაგიხდიო? 
ლაშა _ ზუსტად არ ვიცი, მაგრამ ძალიან ბევრსო...
ლაშა ერთ-ორ ნაჭერ ძეხვს კიდევ მიირთმევს. ფეხზე დგება. 
ლაშა _ კიდევ ერთხელ დიდი მადლობა.
სალომე _ სად გეჩქარება. დაჯექი! დაწვრილებით მოგვიყევი ყველაფერი, ძალიან გვაინტერესებს!
ლაშა _ არა, არ შემიძლია! უნდა წავიდე, უამრავი საქმე მაქვს!
სალომე _ ტანსაცმელი უნდა ჩაალაგო. მოემზადო... თორემ ვერ მოასწრებ, არა? 
ლაშა _ აბა, რა. ტანსაცმელი უნდა ჩავალაგო. მოვემზადო... თორემ ვერ მოვასწრებ.
თქვენთან კარგი იყო, მაგრამ ახლა უნდა წავიდე.
თემური _ როგორც გინდა. თუ უნდა წახვიდე, რა გაეწყობა... ოღონდ შენ წადი და ჩვენი დაგეხმარებით ყველაფერში. ხომ იცი შენთვის არაფერს დავიზარებ...
ლაშა _ არ მინდა, დიდი მადლობა. 
სალომე _ ბაიაც მოდის?
ლაშა _ ბაია? არა ბაია არ მოდის! 
სალომე _ უნდა მიატოვო?
ლაშა _ არა, რატომ...
სალომე _ აბა, შენ მიდიხარ, ის რჩება. ესე იგი თავს ანებებ.
ლაშა _ დაახლოებით ესე გამოდის, მაგრამ სინამდვილეში არც მასეა საქმე... 
სალომე _ ბაიამ იცის, რომ მიდიხარ?
ლაშა _ არ იცის.
თემური _ მაგარი ხარ ძმაო. ერთი ხელის მოსმით წყვეტ ყველაფერს. ეგრე უნდა, როცა ქალი გულს გაგიტეხავს! ერთი მოიქნიე გადაჭერი და მორჩა.
სალომე _ ბაიას არაფერი უთხარი, ისე მიდიხარ? ის, ხომ შენი ცოლია. 
თემური _ რა ცოლია, ცალ-ცალკე ცხოვრობენ!
სალომე _ დროებით! სანამ ყველაფერი მოგვარდება, სანამ გარაჟის ადგილას სახლს ა აშენებს... მაგრამ აწი რაღა მოგვარდება!?
ლაშა _ რა მოგვარდება?
სალომე _ ამ ამბავს, როგორ ეტყვი? თვალებში, როგორ ჩახედავ?
ლაშა _ როგორ და პირდაპირ ჩავხედავ. ჩავხედავ და ვეტყვი. იმას და მამამისს იმდენი საინტერესო რამე აქვს ჩემთვის ნათქვამი, რომ არაფერი მოუვათ.
სალომემ მხრებს აიჩეჩავს. ისინი ცოტა ხანს უხმოდ დგანან გასასვლელში. ლაშა ორივეს      ხელი ჩამოართმევს, გადაეხვევა და კარისაკენ წავა, მას თემურიც მიჰყვება უკან.
სალომე _ რა ბედნირებაა ღმერთო, არა ლაშუნა, ჩვენი ლაშუნა მიემგზავრება?! 
თემური _ სიგარეტს ვიყიდი... უკანასკნელი წუთები ძმებმა ერთად უნდა გაატარონ. 
ლაშა _ აბა, დროებით სალომე... კარგად იყავი...
სალომე _ ჰოო, კარგი! საგზალს მოგიმზადებ, კვიპროსამდე შორია! 
სალომეს ბოლო მომენტში ტირილი აუვარდება და ლაშას აკოცებს. 
ლაშა _ ნუ ტირი. ძალიან გთხოვ ნუ ტირი... ყველაფერი კარგად იქნება...
სალომე _ ძალიან დაგვაკლდები! რომ იცოდე, როგორ გვიყვარდი... და როგორი გაფაციცებით ველოდით ყოველთვის შენ მოსვლას... რომ იცოდე...
ლაშა და თემური ქუჩაში გამოდიან და ონკანთან მიდიან. 
თემური _ ვინმეს უკვე უთხარი წითელქუდას შესახებ? 
ლაშა _ არა, თქვენ ხართ პირველები!
თემური _ გასაგებია! ნამდვილი ძმა ხარ! სწორად მოიქეცი, რომ პირველად ჩვენთ გვითხარი!
ლაშა _ ვიცი! 
თემური _ წავიდეთ? 
ლაშა _ სად?
თემური _ შენთან. გასამგზავრებლად მოვემზადოთ! თემური ლაშას ხელს გადახვევს.
თემური _ გული არ გწყდება? შენი სამშობლოა მაინც... აქ დაიბადე, აქ გაიზარდე... სადღეგრძელოებს სვამდი, ჩვენი მშობლების კუბოს ფიცრები და ბავშვობაში ნასროლი ისრები... ასე დგები, უცებ და მიდიხარ. სად მიდიხარ? სად? არ გრცხვენია?
ლაშა _ აბა რა ვქნა? იცი... თუმცა, ასე არ მიფიქრია. ცოტა სხვანაირად ვფიქრობდი... 
თემური _ ეს იმიტომ, რომ ჯერ ბოლომდე ვერ გააცნობიერე ის თუ რას აკეთებ, რას
ჩადიხარ შენი აქედან წასვლით... ყველა თქვენნაირი ჭკვიანი და გენიოსი, უგანათლებულესი თუ წავიდა, ვის ხელში ტოვებ ამ ქვეყანას? შენს სამშობლოს? ახლობლებს? მერე, როცა ყველაფერს ჩაუფიქრდები მიხვდები... თუმცა თავის მხრივ, კვიპროსშიც შეიძლება კაცმა იცხოვროს, ლექსები წეროს, სიმღერები, ღვინო სვას და მეგობრები ჰყავდეს... მაგრამ იქაურები ისეთები, ვერ იქნებიან როგორებიც აქ არიან... თუმცა შენ ახლა უკვე იქა ხარ და მე კი აქ გაბოლებ... კვიპროსი, წითელქუდა, მილიონები... ქართული ხომ არ დაგავიწყდება ბიჭო... ვიცი, რომ არ დაგავიწყდება... ეეჰ! რაც კარგია კარგია.
ამ ლაპარაკში ისინი მიუახლოვდებიან დომინოს მოთამაშეებს, იქაა ბატონი ელგუჯაც,                                  მის დანახვაზე ლაშა შეცბება.
თემური _ რა იყო, ხომ არ შეგეშინდა ნასიმამრალის დანახვა? ნუ გეშინია, ხვალ ამას                                    უკვე ვეღარ დაინახავ! მივიდეთ, დაველეპარაკოთ, ნახე მაგას რა ვუქნა!
თემური _ გამარჯობათ! 
ბატონი სიმონი _ გამარჯობათ!
ბატონი გერონტი _ ბიჭო თემურააა რა ხდება საფრანგეთის საელჩოს სამეურნეო                                           ნაწილში?
თემური _ არაფერი ისეთი! გაიგეთ? გაიგეთ რა ჩაიდინა, ჩვენმა ლაშამ? არ იცით, გეტყვით და ეგრევე დაქლიავდებით!
ლაშა _ რეებს ლაპარაკობ? გეყოფა, არ გინდა!
თემური _ რა? რატომ არ უნდა ვთქვა, მტრის გულის გასახეთქად? მაინც გაიგებენ და... ბატონი ელგუჯა _ რა? რაღაც იმაიმუნა ბაიასთან?
თემური _ (ლაშას) აი, ხომ ხედავ უკვე დაინტერესდნენ...
ბატონი ელგუჯა ამ სიტყვებზე ფეხზე წამოიჭრება და ეცემა ლაშას.
ბატონი ელგუჯა _ ისევ! ისევ ელაპარაკე ბაიას? ხომ გაგაფრთხილე? ხომ გაგაფრთხილე                                 ხმა არ გასცე მეთქი! ახლა მიყურეთ ხალხო, ამ მუქთახორა უმადურს რა ვუქნა!
ლაშა _ ბატონი ელგუჯა არაფერი მითქვია ბაიასთვის! გეფიცებით! თვალითაც არ მინახავს! რატომ ბრაზობთ! არ მინახია ბაია! არ მინახია! მივემგზავრები! სულ მივემგზავრები                                             და აქ აღარასოდეს დავბრუნდები! გაიგეთ!
ბატონი ელგუჯა _ ვის ატყუებ! სადა გაქვს სადმე წასვლის თავი, შე უბედურო... 
თემური _ მართლა მიემგზავრება! საზღვარგარეთ მიდის! მეგობარმა დაუძახა და ესეც
მიდის! ფულების საკეთებლად მიდის! აბა?! 
ბატონი ელგუჯა _ მართლა მიდის?
ლაშა _ ჰოო, მივდივარ! რას მეცით? რა გინდოდათ, ჩემგან? ჩემსა ბაიას შორის, ხომ დამთავრდა უკვე ყველაფერი... მეც მეტს აღარ შეგაწუხებთ! წავალ და მორჩა! გყავდეთ ბაია                                    და იყავით ბედნიერნი!
ბატონი ელგუჯა მშვიდდება და ისევ ჯდება.
ბატონი ელგუჯა _ ესე იგი, მიდიხარ! აქაურობა ააყვავე და ახლა სხვაგან მიდიხარ ედემის ბაღების გასაშენებლად!.. თავში ქვა გიხლია და მუცელში სამართებელი! აქ ისედაც ყველას მობეზრებული ყავხარ! უნიჭო, არაფრის მაქნისი, მუქთახორა! წადი, შენნაირები იქ                               საზღვარგარეთ ჰაერივით ჭირდებათ! აქ უფრო მშვიდად ვიქნებით! თფუ შენი! სამშობლოს                                         გამყიდველი! ყოველთვის გულს მირევდი და ახლა ხომ უფრო მეტად მერევა გული შენს დანახვაზე!
ბატონი ელგუჯა გადააფურთხებს, დგება და სახლისაკენ მიდის. 
თემური _ ეს რა შიმპანზე ყოფილა?!
ბატონი სიმონი _ (თემურს) შორს მიდის? თემური _ რაა?
ბატონი სიმონი _ შორს მიდისთქო? თემური _ კითხე და თვითონ გეტყვით? 
ლაშა მორცხვად იღიმება.
ბატონი გერონტი _ (ლაშა) შორს მიდიხარ? 
ლაშა _ შორის მივდივარ!
ბატონი გერონტი _ საზღვარგარეთ მიდიხარ? 
ლაშა _ საზღვარგარეთ მივდივარ!
ბატონი გერონტი _ სამუშაოდ? 
ლაშა _ სამუშაოდ.
ბატონი გერონტი _ მუშაობა კარგია! უსაქმურობამ სისულელეების კეთება იცის! რომელ ქვეყანაში მიდიხარ?
ლაშა _ აქვეა, ახლოსა!
თემური _ ჰოო! აგერაა გვერდზე! წახვალ პირდაპირ! მერე გადაუხვევ გვერდზე! მერე                                  ოდნავ მარჯვნივ! გადაახტები ხრამს და იქა ხარ!
ლაშა _ (თავს იმართლებს) აქვე ახლოსაა! თვითფრინავით ახლოსაა! 
ბატონი სიმონი _ თვითფრინავით ყველაფერი ახლოსაა!
თემური _ ამთ სულ ფეხებზე კიდია სადაა შენი საზღვარგარეთი!
 ბატონი გერონტი _ ბაიაც მიგყავს?
ლაშა _ ბაია? არა. ასე გამოვიდა, რომ მარტო უნდა წავიდე...
 ბატონი გერონტი _ ესე იგი არც მერე არ წაიყვან!
ლაშა _ არ წავიყვან!
ბატონი სიმონი _ შენი ნებაა! უკვე თავისუფალი კაცი ხარ და... 
ლაშა _ (თავს იმართლებს) ჩემი ბრალი არ არის!
ბატონი სიმონი _ როდის მიდიხარ?
თემური _ დღეს მიდის! დღეს! რა გაუწყალეთ კაცს გული! დღეს მიდის და არავინ  მიჰყავს! მა¬რტო მიდის! რა, თქვენ ხომ არ გინდათ, თან წაგიყვანოთ?
ბატონი სიმონი _ მაინც ცოლი იყო... ვინმე უცხო ხომ არ არის! უყვარდათ ერთმანეთი... ეს, კი ადგა და მიდის! ცოდვაა ბაია!
ლაშა _ პირველი ის წავიდა!
ბატონი სიმონი _ წავიდოდა აბა რას იზამდა! არავის უნდა გარაჟში ცხოვრება! 
თემური _ თუ უყვართ ერთმანეთი, თოხის ტარზეც ბედნიერნი იქნებოდნენ! 
ბატონი გერონტი _ შენ და სალომე რატომ არ დარჩით თოხის ტარზე?
 თემური _ ლაშამ თვითონ გადაწყვიტა გარაჟში დასახლება! ეგრე არაა, ლაშა? 
ლაშა უხერხულად იღიმება.
ბატონი სიმონი _ ბაია ცოდვააა...
თემური _ არაა ცოდვა! ყველა იმას აკეთებს რაც თვითონ უნდა! ამიტომ ყველამ თავის თავს დააბრალოს ყველაფერი! მოინდომა, გააკეთა, მიიღო. კმაყოფილია. სხვებს და განსაკუთრებით ლაშას თავი დაანებოს! მე სულ სხვებზე ვფიქრობდი და ვდარდობდი... რა მოვიგე? არაფერი(ლაშას)შენ მაინც რომელ საათზე მიემგზავრები?
ლაშა _ არ ვიცი!
თემური _ რას ქვია არ იცი? რა ჯერ არ გადაგიწყვეტია წასვლა?
ლაშა _ როგორ არა, გადავწყვიტე! საღამოს მივემგზავრები! ჯერ ქალაქში, მერე   ბათუმში...
თემური _ ქალაქში ღამის მატარებლით მიდიხარ? 
ლაშა _ ღამის მატარებლით მივდივარ!
თქვა ლაშამ და მუხლები ლამის მოეკვეთა.
თემური _ მაგარია რა. აი აქ იყავი. ცხოვრობდი და უცებ აღარა ხარ. გაქრი! მაგარია! 
ლაშა _ არსადაც არ გავმქრალვარ! აქა ვარ! აქ!
თემური _ ახლა კი ხარ აქ, მაგრამ ღამით მატარებელში იქნები! მერე ბათუმი, მერე თურქეთი... მერე კვიპროსი. კვიპროსზე გემით წახვალ, თუ თვითმფრინავით?
ლაშა _ ან გემით, ან თვითმფრინავით.
 თემური _ ბედი გაქვს ძმაო. ბედი!
მარჯვენა კუთხიდან ვარჯიშით გაოფლილი ფაილოძე გამოჩნდება და ონკანს                               უახლოვდება. მისი დანახვა ლაშას ძალიან გაუხარდება.
ლაშა _ აი, ფაილოძეც გამოჩნდა.
თემური _ აბა, გვეყოფა უსაქმოდ დგომა! ჩალაგების დროა! რაიმე არ დაგრჩეს! უნდა დაახარისხო ყველაფერი, გადააწყო! ცოტა დრო გვაქვს დარჩენილი! სანამ ყველაფერს მოვასწრებთ... მოსაღამოვდება კიდეც და მერე... დრო ხომ იცი წასვლის წინ ძალიან სწრაფად გარბის.
ლაშა _ არაფერია საჩქარო. მოგვიანებითაც ჩავალაგებთ!
თემური _ ნუ მეკამათები. ასეთი რამე ყოველ დღე არ ხდება. ადამიანი ცხოვრების ადგილს და წესს იცვლი... ამიტომ ბევრი რამ უნდა მოასწრო მანამ სანამ წახვალ. თან არც ჩემთვისაა ეს ადვილი. ერთადერთი ძმა მიემგზავრები... და თანაც სად! ეჰ, არ იცი შენ რა                                          ძნელია ძმასთან განშორება. მოდიხარ, თუ არა?
ლაშა _ კარგი წავიდეთ და ჩავალაგოთ! 
მათ უახლოვდება ფაილოძე.
ლაშა _ დილა მშვიდობისა ფაილოძე! ფაილოძე, ახალი ლექსი წაგიკითხო?
ფაილოძე _ (ლაშას) მარტო კაცს გაუმარჯოს! ტყუილა არ დადიხარ ჩემთან ერთად... სმას      თავს დაანებებდი! მოძლირდებოდი და... ბაიას დაბრუნებას თუ არა, ვინც სახლიდან გამოგაგდო, იმის გალახვას მაინც შეძლებდი!
ლაშა _ (უხერხულად იღიმება) ლექსი წაგიკითხო?
ფაილოძე _ (თემურს ამჩნევს) გამარჯობა მზაკვარო თეიმურაზ. 
თემური _ (უსიამოვნოდ) გამარჯობა კუნთმაგარო ფაილოძე!
ფაილოძე _ რავა ყველა გამოფენილხართ ამ დილა ადრიან? მზეზე შრებით! 
ფაილოძეს ხმამაღლა იცინის.
თემური _ (ლაშას) აბა, წავედით ძმაო! უბრალო ადგილას კი არ მიდიხარ, კვიპროსზე მიემგზავრები! წავედით ჩავალაგოთ ყველაფერი! შენთვის შეიძლება ამას უკვე მნიშვნელობა                          არა აქვს! ჩემთვის აქვს! დიდი მნიშვნელობა აქვს! ძმა მეყოლება საზღვარგარეთ! აქამდე არ მყავდა და აწი მაინც მეყოლება!
ფაილოძე _ რა კვიპროსი? რა ხდება, მეც გამაგებინეთ!
თემური _ არაფერი ისეთი! (ლაშას) წავედით ძმაო, დროს ტყუილად ნუღარ დავხარჯავთ! ფაილოძე _ რა ხდება ლაშა?
ლაშა _ არაფერი ისეთი...
თემური _ ვაცილებთ! მიემგზავრება გაიგე? 
ფაილოძე _ გავიგე! მაგრამ ვის აცილებთ? 
თემური _ (დამცინავად) როგორ არ იცი, ვის? 
ფაილოძე _ არ ვიცი!
თემური _ (დამცინავად) კაი ახლა. მართლა არ იცი, ვის ვაცილებთ? 
ფაილოძე _ მართლა არ ვიცი!
თემური _ ვის ვაცილებთ და (ლაშაზე უთითებს) ამას ვაცილებთ! 
ფაილოძე _ ამას? რა სად მიდიხარ?
ლაშა _ (დარცხვენით) ჯერ ბათუმში და მერე...
თემური _ საერთოდ მიემგზავრება! სამუდამოდ! ჯერ ბათუმში ჩავა, შემდეგ გემით თურქეთში, იქიდან კი კვიპროსზე! აბა, მიემგზავრება ჩემი ლაშა, მტოვებს!
ფაილოძე _ თურქეთში და მერე კვიპროსზე? ძალიან კარგია... 
თემური _ (დამცინავად) თუ იცი კვიპროსი სადაა?
ფაილოძე _ (აგრესიულად) იქაა სადაც უნდა იყოს! (ლაშაზე უთითებს) აა, კაცი! გადაწყვიტყა და მიდის! ეგ კი მიდის, მაგრამ... (თემურიზე) ასეთები რატომ უნდა დარჩნენ?
თემური ხელს ჩაავლებს ლაშას და ავტოფარეხისაკენ წაიყვანს.
თემური _ გეყოფათ! გვეჩქარება! ყელამდე საქმეები გვაქვს საკეთებელი. გამცილებლებს ვთხოვ პლათფორმაზე დაგველოდოთ. გვაგვიანდება. დიდი მადლობა მობრძანებისათვის!
ისინი ლაშას პატარა ბინაში შევლენ. ლაშა მაგიდას მიუახლოვდა, თემური ტახტზე ჩამო¬ჯდება.
ლაშა _ იქნებ ცოტა სხვანაირად უნდა მოვქცეულიყავი? სხვანაირად უნდა მეცხოვრა და  ასე არ მოხდებოდა?
თემური _ რაზე ამბობ?
ლაშა _ (ერკვევა ფიქრებიდან) უნდა დაგვეპატიჟებინა და... ყველას                                    გავმასპინძლებოდით!
თემური _ მოესწრება! ჯერ მოდი ტანსაცმელი ჩავალაგოთ! 
ლაშა _ მოიცა რა......
თემური _ რად დროს მოცდაა? ძმაო მიდიხარ! სამოთხეში მიემგზავრები!(ოცნებებში) რომ იცოდე რა ბედნიერი ხარ და მე ამის გამო როგორი ბედნიერი ვარ! ჩემი ძმა აქედან მიდის! მათხოვარი აღარ იქნება! რაღაცას გააკეთებს და გამარჯვებული გამოვა! ამიტომ ღირს   ცხოვრება, თუნდაც აქ, ამ ადგილას! სწორედ აქ ჩნდებიან ისეთები, რომლებიც მერე სადღაც
რაღაცას მაინც აკეთებენ... იმიტომ, რომ აქ არაფრის გაკეთების საშუალება არ მისცეს
არ
გაახარეს. დასცინოდნენ. სულელს, ბოღმას, ინტრიგანს, უნიჭოს, უსაქმურს და საეჭვო ტიპს ეძახდნენ!(მიმოიხედავს) დიდი ხანია აქ არ ვყოფილვარ. სულ არ მეცალა. ცუდია. ახლა კი...
უკანასკნელად ვარ აქ შენთან ერთად
აი, რას ნიშნავს კაცის ღორული ხასიათი _ სანამ აქა
ხარ, თითქოს არცა ხარ, არავისთვის არ არსებობ, არაფერს წარმოადგენ როგორც კი სადმე დასაკარგავში წახვალ, უკვე ყველა გხედავს, და ყველასთვის საჭირო ხდები
ხომ ხვდები,
რისი თქმა მინდა?
ლაშა _  ვერა?
თემური _ ამას მნიშვნელობა არა აქვს! სინამდვილეში არც მე არ მესმის რაღაც რაღაცეები. მხოლოდ ერთი ვიცი დანამდვილებით: ის, რაც შენ მოგივიდა მე რომ მომსვლოდა, ანუ ძმაკაცი წითელქუდა გამომჩენოდა საზღვარგარეთ... შენსავით დაჩმორილი                     კი არ ვივლიდი... გაიღიმე ბიჭო, გაიხარე! მიდიხარ და რა გაქვს სანერვიულო?
კარზე ვიღაც აკაკუნებს. მცირედი დაყოვნების შემდეგ სწრაფად იღება კარი. ოთახში  ბატონი მახარე შემოდის.
ბატონი მახარე _ (გაკვირვებული) რა ხდება ლაშა?(თემურს დაინახავს)  აა, შენ მარტო არა
ხარ...
ლაშა _ გამარჯობათ ბატონო მახარე!
ბატონი მახარე _ გამარჯობა! რა ხდება ლაშა? 
ლაშა _ რა ხდება?
ბატონი მახარე _ არაფერი ისეთი? (ორაზროვანი ღიმილით) ესე იგი მაინც გადაწყვიტე? 
ლაშა _ რა გადავწყვიტე?
ბატონი მახარე _ აი, ის აკრძალული ხილი _ აქედან გამგზავრება!
ლაშა _ გადავწყვიტე! მაგრამ ისე კი არა, სხვანაირად... საქმიანი წასვლაა და მეტი არაფერი...
ბატონი მახარე _ რა თქმა უნდა. რა თქმა უნდა. მაგრამ მგონი დაგავიწყდა. გაიხსენე, ყველაფერი გაიხსენე... საღამოობით, როგორ ვმსჯელობდით მე და შენ სამყაროზე, ცხოვრებაზე, ჩვენს ადგილზე, ხვედრზე და მიზანზე ამ ცხოვრებაში, ამ ქვეყანაში... გაიხსენე   პლატონის სიტყვები: `პატარა ქალაქში დავიბადე, მაგრამ უნდა ვიცხოვრო იმისათვის, რომ ეს ქალაქი უფრო პატარა არ გახდეს." გახსოვს?
ლაშა _ (დაბნეული) ალბათ მახსოვს!
ბატონი მახარე _ ჩემო პატარა მეგობარო! კარგი დარიგება არასოდეს ავიწყდებათ, ისევე როგორც კარგი ადამიანები... რაკი მიდიხარ, წადი! მაგრამ იცოდე, რომ აქ შენს ადგილს სხვა დაიკავებს და... შენც ამის გამო სტუმარივით იქნები ამ ქვეყანაში... სხვა სიყვარული გექნება. შორიდან გეყვარება სამშობლო, ახლოდან კი ვეღარ გაუგებ მას!... შენ და შენნაირები ისეთები არიან, რომ... სამშობლო და შენ ერთმანეთს დაკარგავთ! ამიტომაც არ ვუშვებდით შენნაირებს საზღვარგარეთ! გვერჩივნა ციხეში გვყოლოდით, ვიდრე სადმე... არ გვინდოდა თქვენი დაკარგვა... ახლა კი... ეეჰ. და ბოლოს ერთი შეკითხვა მაქვს, ჩემო ერთგულო მეგობარო დარწმუნებული ხარ, რომ სწორად იქცევი? მითხარი? თუ დარწმუნებული ხარ, მაშინ მეც მშვიდად ვიქნები!
ლაშა _ (დაბნეული) დარწმუნებული?.. ვარ!
ბატონი მახარე _ კარგი ბატონო! წავედი! თავს აღარ შეგაწყენთ! (ოთახს დიდი  ინტერესით ათვალიერებს) თავს აღარ შეგაწყენთ! მაგრამ მალე დავბრუნდები!
მახარე გადის ოთახიდან.
თემური _ ეს ყოფილი კაგებეშნიკი რაებს ახურებს? რა პლატონი აუტყდა? თითქოს მაგ შობელძაღლმა გასწავლა სამშობლოს სიყვარული!
ლაშა _ რა მასწავლა?! ვლაქლაქებდით და მეტი არაფერი! მოხვალ საღამოს, დამლაპარაკებელი არავინა გყავს! დაუძახებ მახარეს და ისიც გელაპარაკება და გელაპარაკება. მეზობელია, მარტოხელაა. უამრავი რამე აქვს ნანახი! შენც ზიხარ და უსმენ!                             მეტი რა საქმე გაქვს.
თემური _ ფრთხილად იყავი! ეგენი საშიში ხალხია!.. ჰო მართლა, შენი ახალი მისამართი ჩემს მეტს არავის გამოუგზავნო, თორემ ხომ იცი რა მოხდება? ყველა ფულს მოგთხოვს! შეგაწუხებენ, გაიგე?
ლაშა თავს დაუქნევს.
თემური _ აბა, ჩემოდანი სად გაქვს? მოიტა ტანსაცმელი ჩავაწყოთ! 
ლაშა _ საწოლის ქვეშაა...
თემური _ გამოიღე!
ლაშას საწოლის ქვეშიდან ჩემოდანს გამოაძვრენს.
თემური _ ძალიან კარგია. ჰო, მართლა წილთელქუდას რაიმე სუვენირი არ უნდა   ჩაუტანო? ისეთი რა ფასეული! ისეთი, რა მაგარი?
ლაშა _ სუვენირი? არა მაქვს!
თემური _ არა უშავს! სუვენირსს ვიშოვით! შენ ნუ ნერვიულობ! (ფანჯარაში გადაიხედავს) ფაილოძე! ამოდი რა! შენთან საქმე გვაქვს! (ლაშას) ნახე რა ხდება! მთელი                      ჯგროა შეკრებილი! აბა, ყველას უნდა შენი გაცილება! ნახე კიდე რამდენი მოგროვდება!
შემოდის ფაილოძე და ჯდება საწოლზე. თემური _ ლაშა მიდის!
ფაილოძე _ ვიცი!
თემური _ ძალიან შორს მიემგზავრება! შესაძლებელია, რომ სამუდამოდ დაგვტოვოს! 
ლაშა, ესეა არა?
ლაშა თავს დაუქნევს.
თემური _ პრობლემები გვაქვს! 
ფაილოძე _ არ ვიცი.
თემური _ ჩვენ გვჭირდება სუვენირი, რაღაც განსაკუთრებული, საჩუქრად წითელქუდასთვის! ის, ჩვენ არა გვაქვს! შენ ხომ არ იცი ვის ააქვს?
ფაილოძე _ არ ვიცი!
თემური _ აბა კარგად დაფიქრდი! ვის უკიდია კედელზე ძველი, ოდვნავ დაჟანგული,                              მაგრამ ძაან ლამაზი სუვენირი?
ფაილოძე _ არ ვიცი!
თემური _ შენ გაქვს! მოგვცემ სუვენირს და ჩვენც როგორმე ვალში არ დავრჩებით!              გაწყობს?
ფაილოძე დიდხანს ფიქრობს, ბოლოს დგება და ლაშასთან მიდის, გადაეხვევა.
ფაილოძე _ სუვენირს მოგცემ! უსუვენიროდ ადამიანი არსად არ უნდა მიდიდოდეს! თუ  წავა ყველა ეჭვის თვალით შეხედავს! რადგან უსუვენირო კაცი, უსახო კაცს გავს! სუვენირი იმ ქვეყნის სიმბოლოა საიდანაც ეს კაცი მოდის! შენ გექნება სუვენირი! სხვა რომ იყოს უარს ვეტყოდი, შენ გჩუქნი სუვენირს!
ფაილოძე კიდევ ერთხელ გადაეხვევა ლაშას და ოთახიდან გადის.
თემური _ სუვენირის ამბავი მოგვარებულია! ახლა მთავარია... კიდე რა არის მთავარი? ვერაფრით ვერ მოვდივარ აზზე! კიდევ რაღაც გამოგვრჩა... შენ ხომ არ გახსოვს?
ლაშა _ (გაღიზიანებული) რა? არ ვიცი კიდე რა უნდა გაიხსენო, არ ვიცი...
კარზე ვიღაცა აკაკუნებს. ერთხელ-ორჯერ და შემდეგ იღება. ზღურბლზე მთელი ეზო
დგას.
თემური _ რას მოასკდით! ვერ ხედავთ კაცი ჭკუაზე არ არის ისე ეჩქარება! თქვენ კი...
 ლაშა _ მობრძანდით! მობრძანდით! დაბრძანდით!
ყველა _ გამოდით გარეთ გელოდებით! ყველაფერი მზადაა!
ლაშა და თემური ეზოში გამოდიან. იქ, დომინოს სათამაშო მაგიდაზე სუფრაა გაშლილი. ყველა მაგიდას მიუსხდება. ცოტა ხანს ჩუმად მიირთმევენ. უცებ თემური                                   წამოდგება. ლაშა სევდიანი ღიმილით გაწყობილ მაგიდას გადახედავს.
ლაშა _ ამდენი საჭმელი დიდი ხანია არ მინახავს!
 თემური _ ვინმეს ჭინჭილა თუ გაქვთ?
ბატონი სიმონი _ მე მაქვს!
თემური _ მიდი რა ძმურად მოიტანე! 
ბატონი სიმონი _ ახლავე მოვიტან!
ბატონი სიმონი გადის და შემოდის ფაილოძე 
ფაილოძე _ აი, მოვიტანე!
ფაილოძე ხანჯალს ლაშას წელზე კიდებს.
ფაილოძე _ შენს გარდა ეს არავის ეკუთვნის... არც მე მეკუთვნის. ამიტომ... ღმერთმა მშვიდობაში მოგახმაროს.
ბატონი გერონტი _ ლაშა, ჩვენ თანხაც შეგიგროვეთ! ვიცი ხელმოკლექ კაცი ხარ და   გზაში გამოგადგება! აქაა ფული და სია, ვინ რამდენი დადო!
გერონტი გაოგნებულ ლაშას სიას და ფულს აწვდის. ფაილოძე ეგრევე გადაჰკრავს განსხვავებულს.
ლაშა _ არ გინდათ! არ გინდათ ხალხო... მე არსად არ...
სასოწარკვეთით დაიღრიალებს, მაგრამ მისი ხმა ფაილოძისა და მეზობლების ომახიანი სიმღერა გადაფარავს:
ფაილოძე _ (მღერის) შავი შაშვი ჩიოდა...
თემური ლაშას ქარქაშიდან ხანჯალს ამოაძრობს და პურის დაჭრას გადაწყვეტს,      მაგრამ ხელი გაეჭრება. სალომე სისხლის დანახვაზე დაიკივლებს.
თემური _ რა გაკივლებს ქალო! მომე ცხვირსახოცი!
 სალომე _ ვაიმე!
თემური _ ლაშა! აი ჩემი... შენი ძმის სისხლი! აი, ჩემი ცოლის სპეტაკი ცხვირსახოცი! აი, ქათმის ძვალი! დამიწერე ლექსი! აი, ის ლექსი, რომელიც ახლა დაწერე! ძალიან მომეწონა!         ძალიან!
ლაშა _ (დაბნეულია) მეგონა არავის მოგეწონათ ჩემი ლექსი და...…
ყველა _ მოგვეწონა! ძალიან მოგვეწონა! ახლა, როცა მიდიხარ შენი ყველაფერი  მოგვწონს! ჩვენც დაგვიწერე ლექსები!
ყველა წაეტანება ხანჯალს და ცდილობს სისხლი გამოიდინოს. თემური ხანჯალას არავის უთმ¬ობს და ლაშას ქარქაშში უბრუნებს.
თემური _ აბა მორჩით სისხლის ღვრას! (ლაშაზე) უცხოელ კაცთან თავს ნუ ირცხვენთ! ლაშა ძვირფასო! მე და სალომემ გადავწყვიტეთ შენი სახელობის ფონდი დავაარსოთ და ყველა შენი ლექსი გამოვცეთ! ფონდის თავჯდომარე ვიქნები მე! ყველა თანახმაა!
ფაილოძე _ რატომ მაინც და მაინც შენ და არა მაგალითად
სხვა?
თემური _ იმიტომ, რომ მისი ძმა ვარ. იმიტომ, რომ თავის უკანასკნელ ლექსს ლაშა ჩემი სისხლით წერს! მიდი, ლაშა, დაწერე ნუ გერიდება!
ფაილოძე _ (უკმაყოფილოდ) კარგი ბატონო!
ლაშა წერს ლექსს. თემური იწყებს სიმღერას „მოსალხენს-ოვდელია!“, მას დანარჩენებიც აჰყვებიან.
ლაშა _ აი, მოვრჩი!
თემური იღებს ცხვირსახოცს და კითხულობს ლექსს.
თემური _ (ტირის)გულში მომეძალა დარდი, თითქოს მე შენ სულ არ მყავდი!                                გმადლობთ ლაშა!
სალომე _ ტაში ხალხო! ტაში!
ყველა ტაშს უკრავს. თემური სათუთად ინახავს ცხვირსახოცს გულის ჯიბეში. სალომე  ლაშას ტანსაცმლის ჩალაგებას იწყებს ჩემოდანში.
ყველა _ გენიალურია! საოცარია! არაჩვეულებრივია!
თემური _ შენი ლექსების კრებულს პირადად გამოგიგზავნი! იმდენ ეგზემპლიარს  რამდენსაც ისურვებ!
ლაშა ვეღარ ითმენს და ფეხზე დგება.
ლაშა _ მე... ცუდი ადამიანი ვარ! პატარა კაცი ვარ!(ტირის) იმიტომ, რომ თქვენ ყველას
მე...
თემური _ ვიცი გიჭირს ჩვენი მიტოვება, მაგრამ რა ვქნათ, ასეა საჭირო...
ლაშას მიუახლოვდა ბატონი გერონტი და ეკითხება. 
ბატონი გერონტი _ რა ვქნათ... დავიწყოთ?
ლაშა მას შეხედავს, ხელს ჩაიქნევს. ლაშა _ ცოტა ხანში დაიწყეთ!
ბატონი გერონტი დაუქნევს თავს და გაუჩინარდება. შემორბის ბატონი სიმონი და შემოაქვს ჭინჭილა.
ბატონი სიმონი _ თემურ, აი!
თემური _ აი, ის რაც მინდოდა! ახალი სადღეგრძელო მინდა შემოგთავაზოთ! სიჩუმე! გაჩუმდით ყველა! მეგობრებო! მეზობლებო და თანამემამულენო! შეხედეთ ამ პატარა ჭინჭილას! რა მოცუცქნულია, არა! რა ცოტა ჩადის ამ ვირისთავში! მაგრამ მიიყუდებ და გრძნობ რამხელა ძალა და სიბრძნეა მასში დამალული! პატარაა, სუფრაზე და ცხოვრებაში შეუმჩნეველია, ისეთია, როგორიც ჩემი ლაშაა! თითქოს გამოუსადეგარიც, უშნოც და ერთი შეხედვით არაფრის მაქნისი, მაგრამ საკმარისია ხელი მოჰკიდო, სასმელით შეავსო და მიიყუდო, თავს აუცილებლად დაგამახსოვრებს. იმიტომ, რომ სინამდვილეში ბრძენია და ძლიერია! ლაშა შენ გაგიმარჯოს! შენს მოცუცქნულობას, შეუმჩნევლობას და ამავე დროს სიძლიერეს, ნიჭს გაუმარჯოს! შენს სიბრძნეს და არაფრის მაქნისობას – ბრჭყალებში, გაუმარჯოს! იცოდე საზღვარგარეთ შენი წასვლა, ისევეა როგორც ამ ჭინჭილის სასმელით შევსება და შესმა. სამწუხაროდ, თუ საბედნიეროდ ჩვენ მხოლოდ ასე ვხვდებით შენნაირიების ფასს და სასმელის- შენი ნიჭის მნიშვნელობას! ამიტომ, გვაპატიე და გაგვიგე! შენ გაგიმარჯოს! ახლა ამას დავლევ და თანახმა ვარ მომერიოს, იმიტომ, რომ მიყვარს ლაშა, მიყვარს ღვინო, მისი ლექსები და მიყვარხართ ყველა!
თემური სვამს. სასმისი გადადის ხელიდან ხელში. 
თემური _ ჩუმად! ლაშამ სამადლობელი უნდა მოიხადოს! 
ლაშა _ (დაბნეულია) ხალხნო! არ მინდა წასვლა!
ყველა ტაშს უკრავს.
ლაშა _ მადლობთ! არ მეგონა თუ ასე გიყვარდით... და ახლა ისეთ რამეს გეტყვით, შეიძლება შემიძულოთ, მაგრამ უნდა გითხრათ... მე...
ამ დროს იღება კარი და ოთახში ბაია შემოდის. ლაშა ხმას ვერ იღებს. ყველა ჩუმდება.                        ბაია ყოფილ ქმარს უახლოვდება.
ბაია _ საზღვარგარეთ მიდიხარ! 
ლაშა _ მივდივარ!
ბაია _ სად მიდიხარ? 
ლაშა _ შორს!
ბაია _ გასაგებია!
ორივე ხმას ვერ იღებენს. თემური სარგებლობს მომენტით და მაგიდას მიმართავს.
თემური _ არაჩვეულებრივი აზრი მომივიდა თავში! მოდით ყველა ეკლესიაში წავიდეთ და ლაშას სახელზე სანთელი დავანთოთ! ღმერთს შევთხოვოთ მისი ბედნიერება!
ყველა _ წავიდეთ! აუცილებლად წავიდეთ!
თემური იწყებს სიმღერას „ჯანსულოს". მას დანარჩენებიც აჰყვებიან. ბაია და ლაშა                                            მარტო რჩებიან.
ბაია _ დავჯდე? 
ლაშა _ დაჯექი!
ბაია _ დიდი მადლობა! 
ლაშა _ ნამცხვარი, მწვადი? ბაია _ არ მინდა!
ლაშა _ რატომ არ გინდა? ბაია _ არ მშია!
ლაშა _ ააა! არ მშიაში, რას გულისხმობ? 
ბაია _ ყველაფერს.
ლაშა ბაიას უახლოვდება და მხარზე ხელს ადებს. 
ლაშა _ მაშინ... მაშინ... ჩემთან შევიდეთ!
ბაია _ შევიდეთ რა...
ბაია ხელს ააღებინებს და ლაშას ფარეხში შედის, ლაშა ერთ დოქ ღვინოს და თეფშზე დაწყობილ ტკბილეულს იღებს და ბაიას უკან მიჰყვება. ფარეხში ბაია ინტერესით ათვალიერებს ყველაფერს.
ბაია _ ესაა შენი საცხოვრებელი?
 ლაშა _ ჰოო, ესაა!
ლაშა ღვინოს და ტკბილეულს მაგიდაზე აწყობს და ბაიას უახლოვდება. 
ბაია _ (დამცინავად) აქ გინდოდა, რომ ჩვენ ერთად ვყოფილიყავით?
ლაშა _ არა მარტო აქ მინდოდა... მინდოდა მხოლოდ და მხლოდ შენთან ერთად ყოფნა! ადგილს რა მნიშვნელობა აქვს?
ბაია _ თუ არა აქვს, მაშინ ახლა რატომ ცხოვრობ, აქ? 
ლაშა _ იმიტომ, რომ... იმიტომ, რომ იქ მამაშენი... 
ბაია _ მამაჩემს თავი დაანებე, იმ საცოდავ კაცს
ლაშა _ მამაშენია საცოდავი? მამაშენი? მაგას თავის დროზე ცოლი, რომ მოეყვანა ახლა                      მე და შენ ბედნიერები ვიქნებოდით...
ბაია _ დედაჩემი უყვარდა და... თუმცა შენ რა იცი რაა ნამდვილი სიყვარული... 
ლაშა _ ჰოო! მარტო მამაშენმა იცის...
ოთახში კაკუნის გარეშე შემოვიდნენ ბატონი სიმონი და ბატონი გერონტი და შემოაქვთ მანქანის საბურავები.
ბატონი გერონტი _ შეიძლება? 
ლაშა _ შეიძლება!
ბატონი გერონტი _ ამას აქ დავაწყობთ? 
ბატონი სიმონი _ დააწყვეთ!
ისინი ფრთხილად აწყობენ საბურავებს და გადიან. ლაშა კვლავ მიუახლოვდა ბაიას. 
ლაშა _ ჩემი გამგზავრება ჩვენს ურთიერთობაში აღარაფერს შეცვლის?
ბაია _ არაფერს შეცვლის! 
ლაშა _ ჰოო?
ბაია _ ჰო.
ლაშა _ მართლა ასე ფიქრობ?
 ბაია _ შენ თვითონ არ თქვი?
ლაშა _ სულ სხვა რამეს ვგულისხმობდი.
 ბაია _ ვითომ.
ლაშა ბრაზდება.
ლაშა _ ესეა არა... ესეა არა... ჯობია, რომ მივდივარ... მაინც აღარაფერი გამოგვივიდოდა... შენ სხვა ხარ, მე კი სულ სხვა მეგონე. ძალიანაც კარგი რომ მივემგზავრები... იქ სხვანაირი ცხოვრებაა, სხვანაირი ქალებია და სხვანაირი ურთიერთობებია...
ბაიას შეხედა და თავი ვეღარ შეიკავა. 
ლაშა _ დაგირეკავ! კარგი?
ბაია _ დამირეკე! თუ მეტი საქმე არაფერი გექნება დამირეკე...
ლაშა _ საქმეების მეტი რა მექნება! უამრავი საქმე მექნება... უთვალავი. მაგრამ  რამოდენიმე წუთს მაინც გამოვნახავ შენთვის!
უეცრად კარი იღება და იქ ფაილოძის სახე გამოჩნდება. რომელიც ლაშას შებინტული                                   ხელით აწვდის თეთრ ნაჭერს და პატარა ბოთლს.
ფაილოძე _ აი ეს აიღე!
ლაშა ართმევს მოწოდებულ საგნებს. 
ლაშა _ ეს რა არის?
ფაილოძე _ ლაშა აქ ჩემი სისხლია და ამ ნაჭერზე მეც დამიწერე ლექსი! კარგი! 
ლაშა _ ხვალ დაგიწერ!
ფაილოძე _ ხვალ ბათუმში იქნები...
ლაშა _ კარიგი ბატონო დღეს დაგიწერ... ოღონდ ახლა მაცალე! 
ფაილოძე _ მადლობთ ლაშა! დიდი მადლობა!
ფაილოძე გადის.
ლაშა _ იქნებ ჩემთან ერთად გინდა წამოსვლა? 
ბაია _ არ მინდა.
ლაშა _ რატომ?
 ბაია _ იმიტომ.
ლაშა _ რაკი იმიტომ, ესე იგი ეგრეა საჭირო. ისე იქ ერთად ვიქნებოდით, მარტონი და ვერავინ ჩაერეოდა ჩვენს ურთიერთობებში...
ბაია _ და უფრო ადვილად დამიბრიყვებდი, არა? 
ლაშა _ მაშინ... მაშინ, გინდა დავრჩები?
ბაია _ რისთვის? გაემგზავრე საითაც მიემგზავრებოდი. 
ლაშა _ ავდგე და გავემგზავრო, არა?
ბაია _ ჰოო!
ლაშა _ ჰო და მართლაც წავალ.
 ბაია _ წადი.
ლაშა _ შენი და მამაშენის...
ამ დროს იღება კარი და ბატონი სიმონი და ბატონი გერონტი კვლავ შემოდიან. მათ დიდი ყუთები შემოაქვთ.
ბატონი გერონტი _ ესენიც უნდა დავაწყოთ? 
ბატონი სიმონი _ დააწყვეთ!
ისინი აწყობენ ყუთებს და გადიან. ლაშა კვლავ უახლოვდება ბაიას და ეხვევა მას. 
ლაშა _ ძალიან მიყვარხარ! ძალიან!
ბაია თავს ვეღარ იკავებს და ტირილს იწყებს. შემობრუნდება და ეხვევა ლაშას. უეცრად იღება კარი და ზღურბლზე ბატონი ელგუჯა დგას.
ბატონი ელგუჯა _ რა ხდება აქ?
მის დანახვაზე ლაშა და ბაია ერთმანეთს სწრაფად სცილდებიან. 
ბატონი ელგუჯა _ (ლაშა) გამაგებინე, აქ რა ხდება?
ლაშა _ არაფერი არ ხდება!
ბაია _ (ხმამაღლა ტირის) არაფერი არ ხდება! არაფერი არ ხდება!
ბატონი ელგუჯა _ (ბაიას) შეწყვიტე სენტიმენტალური რომანტიზმის გამოვლინება!   ახლავე შეწყვიტე! დაჯექი და შეწყვიტე! (ლაშას) შენც დაეგდე!
ბაია და ლაშა სხდებიან. ბატონი ელგუჯა მაგიდას მიუჯდება გადმოიღებს ტკბილეულს                               და მადიანად მიირთმევს. ერთ ჭიქა ღვინოსაც დააყოლებს და ახლაგაზრდებს მიუბრუნდება.
ბატონი ელგუჯა _(ლაშას) მოყევი ყველაფერი. ლაშა _ რა მოვყვე?
ბატონი ელგუჯა _ ყველაფერი! ლაშა _ მივემგზავრები!
ბატონი ელგუჯა _ ეგ დიდი ხანია ვიცი! მერე.
ლაშა _ კვიპროსზე მივემგზავრები! ძმაკაცთან-წითელქუდასთან... ეს ზედმეტსახელია... ისე ჰქვია... სახელი ჰქვია.
ბატონი ელგუჯა _ გასაგებია. მერე.
ლაშა _ ბაიას წაყვანა მინდოდა, მაგრამ მან უარი მითხრა... 
ბატონი ელგუჯა _ სწორიც ქნა! მერე.
ლაშა _ მეტი არაფერია სათქმელი... 
ბატონი ელგუჯა _ რატომ ტირის.
ლაშა _ რა ვიცი რატომ ტირის. უნდა და ტირის. ქალია და ტირის. თვითონ უკეთესად  იცის რატომ ტირის. კითხეთ და გიპასუხებთ რატომ ტირის.
ბატონი ელგუჯა _ არა, შენ ამიხსენი რატომ ტირის! სანამ გადავრეულვარ ვარ მანამდე ამიხსენი! თორემ ისეთ დღეში ჩაგაგდებ მართლაც დასაკარგავში მოგიწევს წასვლა!
ლაშა _ ბატონო ელგუჯა, მეტი რა გითხრათ... ყველაფერი სიმართლე გითხარით და რა ვქნა! არ ვიცი რატომ ტირის! არ ვიცი! დედას გეფიცებით! თვითონ მიყვიროდა – სადაც გინდა იქ წადიო! წადიო! მე კი იქნებ არსადაც არ მინდა წასვლა! იქნებ აქ მიდა ყოფნა ბაიასთან ახლოს! ამ ერთ ოთახში, ანუ უფრო სწორად ავტოფარეხში, რომელიც ჩემი აშენებულია და არა თქვენი! იქნებ შევრიგდე და... გასაგებია? მაგრამ მაინც წავალ. თქვენს ჯინაზე წავალ! იმიტომ, რომ თქვენი ბრალია ჩვენი დაშორება! არ მინდოდა ბატონო ხილ-ბოსტნის მაღაზიაში მუშაობა! არ მონდოდა! ლექსების წერა მინდოდა... საჭმელი-საჭმელიო სულ გაიძახოდით! გეცლიათ ცოტა ხანს და ყველაფერი მექნებოდა... საჭმელიც და... სახელიც... და შვილებიც... ან ხილ-ბოსტანი გაყიდე და ან თუ გინდა ლექსები წერეო, ან და... ექსპერიმენტების დრო არ არიო... არ შემიძლია გამყიდველობა და რა ვქნა? ამიტომ სულელი ვარ?.. თქვენ კი ადექით და ბაიას დამაშორეთ... ორივეს დაგვინგრიეთ ცხოვრება და... ამიტომ თქვენს ჯინაზე წავალ...
ბატონი ელგუჯა _ ვის უყვირი ერთი... შე უსაქმურო რა გგონია, თუკი შენს ლექსებს უკვე სისხლით წერენ, უფლება გაქვს მიყვირო... არა გაქვს უფლება. არანაირი უფლება არა  გაქვს...
ლაშა _ არ ვყვირი, ასეთი ხმა მაქვს.
ბატონი ელგუჯა _ ჰოდა ძალიანაც კარგი! ძალიანაც კარგი! 
ლაშა _ რა არის ძალიან კარგი?
ბატონი ელგუჯა _ ის, რომ მიემგზავრები. რაღაც აზრიანს მოკიდებ ხელს! უნიჭოს აღარავინ დაგიძახებს! სისულელეებსაც აღარ დაწერ! აქ ვის რაში ჭირდები! არაფერში! თუ გგონია, ორმა იდიოტმა თავისი სისხლით ლექსები დაგაწერინა და ესაა უკვდავება? ესაა მარადიული დიდების ხეივანში დამკვიდრება? არა ბატონო! წადი ბიძია! წადი და აქ უფრო დაგაფასებენ! თორემ აქ კაპიკია შენი ფასი!
ბაია _ მამა!
ლაშა _ ესე იგი თუ წავალ აქ უფრო დამაფასებენ! თორემ ისე, აქ კაპიკია ჩემი ფასი! 
ბატონი ელგუჯა _ ჰო, წადი და აქ უფრო დაგაფასებენ!
ლაშა _ არ წავალ! თქვენი და თქვენნაირების ჯინაზე არ წავალ! აქ ვიქნები და ლექსებს დავწერ! კი ბატონო, იყოს ჩემი ფასი კაპიკი! ამ ქვეყანას არ დაგითმობთ! არა! იმიტომ, რომ თქვენ არ იცით მისი ფასი! არსადაც არ წავალ!
ბატონი ელგუჯა _ ბოლოს და ბოლოს გაგვაგებინე ყველას _ მიდიხარ თუ არა? 
ლაშა _ არსადაც არ მივდივარ! ამ ქვეყანას არ დაგითმობთ! აქ ვიქნები და ლექსებს
დავწერ!
ლაშა იხსნის ხანჯალს და მაგიდაზე აგდებს. ამ დროს კვლავ იღება კარი და შემოდიან ბატონი სიმონი და ბატონი გერონტი. მათ ურიკებზე დაწყობილი მანქანის ნაწილები შემოაქვთ.
ბატონი გერონტი _ ესენიც უნდა დავაწყოთ?
 ბატონი სიმონი _ დააწყვეთ!
ისინი ურიკებიდან ყრიან იატაკზე ნაწილებს და გარეთ გადიან. 
ბატონი ელგუჯა _ ესე იგი არ შეგიძლია გამყიდველობა?
ლაშა _ (დაბნეული) არ შემიძლია!
ბატონი ელგუჯა _ ჩემნაირებს არ დაუთმობ ამ ქვეყანას?
ლაშა _ (დაბნეული) არ დავუთმობ. (გაღიზიანებული) არ დავუთმობ!
 ბატონი ელგუჯა _ ყიდი თუ აგირავებ ამ ავტოფარეხს?
ლაშა _ რა თქვენი საქმეა? ვყიდი, თუ ვაგირავებ?
ბატონი ელგუჯა _ ერთი წუთის წინ არ გვემუქრებოდი, არსადაც არ წავალო?
 ლაშა _ არსადაც არ მივდივარ!
ბატონი ელგუჯა _ თუ არ მიდიხარ, მაშინ ავტო-ფარეხს რატომ ყიდი?
ლაშა _ დიახაც ვყიდი. ეზოში ვიცხოვრებ! ბაიას ფანჯრებქვეშ! დომინოს მაგიდაზე  დავიძინებ და ისე! ნამდვილი პოეტები ასე უნდა ცხოვრობდნენ...
ბაია _ ლაშა!
ლაშა _ ეზოში ვიცხოვრებ! ეზოში!
ბატონი ელგუჯა _ შენი ნებაა, მათხოვარივით სად ეგდები! ფეხებზე მეკიდა, მკიდია და ყოველთვის მეკიდება! (ბაიას) წავედით შვილო!.. ერთ ბრძნულ აზრს მაინც გეტყვი, ეგება სადაც მიდიხარ იქ მაინც გამოგადგეს! ლექსების წერა კი არაა წარმატების საწინდარი, არამედ ფულის ქონა! ფული კი მხოლოდ საჭირო და დამსახურებულ ხალხთან ურთიერთობას მოაქვს! თორემ ლექსებს ბოლოს და ბოლოს სხვებისაგან გადაიწერ, კაცი! შენ კი ბოროტი ყოფილხარ... და ბოღმა! აქედან თუ არ წახვალ ბრიყვიც იქნები! იმიტომ, რომ არ გაგახარებ! არა!... ასე ლოთობაში ამოგხდება სული! (ბაიას) წავედით!
ბაია დგება და ლაშასთან მიდის.
ბაია _ შტერი ხარ ლაშა! შტერი! (დამცინავად) შენთან ჯვრის დაწერა მინდოდა, ეგებ  ასე მაინც... ნუ მეხები!
ლაშა _ ნუ მეხები?! ბაია, დაგავიწყდა ყველაფერი?
ბაია _ (დამცინავად) შენგან განსხვავებით ყველაფერი მახსოვს! აღარც ერთი შენი  სიტყვის არ მჯერა!
ლაშა _ რატომ? მე ხომ მჯერა შენი...
ბაია _ მას ჯერა ჩემი! დიდი ამბავი, რომ ვიღაც ლოთს ჯერა ჩემი... 
ლაშა _ ერთხელ ჩვენ დავპირდით ერთმანეთს, რომ...
ბაია _ ერთ დროს შენ ადამიანი იყავი! 
ლაშა _ ახლაც ადამიანი ვარ!
ბაია _ ხარ... მაგრამ ამას ვეღარავინ ხედავს!
 ლაშა _ შენ ხომ ხედავ?
ბაია ხმას არ იღებს.
ბატონი ელგუჯა _ წადი ბიძია! წადი და უფრო დაგაფასებენ! თორემ, ხომ ხედავ აქ                                  კაპიკია შენი ფასი!
ისინი გადიან. ლაშა კარს კეტავს და მაგიდას მიუახლოვდება, იღებს ფაილოძის ხანჯალს და გადაიკაპიწებს პერანგის სახელოს. თითქოს ვენების გადაჭრას აპირებს. მაგრამ ბოლო მომენტში სასმელით სავსე დოქს ეცემა. მიიყუდებს. შუქი ქრება. ისმის თემურის ხმა.
თემურის ხმა _ ლაშა! ლაშა გააღე! გააღე თემური ვარ!
სალომეს ხმა _ ლაშა სახლში ხარ? ლაშა ჩვენ ვართ. მე და თემური! 
კაკუნის ხმა ძლიერდება. ნათდება. ლაშას კარის წინ ხალხი იყრის თავს. 

 ბატონი სიმონი _ რა ხდება? რატომ არ აღებს?
ბატონი გერონტი _ ლაშა, რატომ არ აღებ კარს? ჩვენ საქმისთვის ვართ მოსულები. 
მამუკა _ იქნებ სახლში არც არის? იქნებ უკვე წავიდა, გაგვეპარა?
სალომე _ ბაიას უნდა დავუძახოთ!
ბატონი გერონტი _ ბაია! ბაია! სადა ხარ ბაია?
მამუკა _ ეგება ძინავს?
ბატონი მახარე _ არაფერიც არ ძინავს.
თემური _ ლაშა, გააღე! გაიღვიძე ლაშა! გაიღვიძე! 
ბატონი მახარე _ არ ძინავს მეთქი! არ ძინავს!
თემური _ იქნებ ბაიასთან ერთად არის, ა? ჩვენ კი ხელს ვუშლით. 
ბაია შემორბის.
სალომე _ გაატარეთ! გაატარეთ! თვითონ დაელაპარაკება! 
ბაია _ ლაშა!
სალომე _ უთხარი რამე, გოგო...
ბაია _ ლაშა, მე ვარ! ლაშა, ძალიან გთხოვ გამიღე კარი! 
სალომე _ მიდი კიდე რამე უთხარი?
ბაია _ ლაშა, ძალიან გთხოვ ახლავე გააღე კარი! შევრიგდეთ ლაშა! ყველაფერს გპატიობ! ყველაფერს და რაც მთავარია ძალიან კარგად მესმის შენი! ლაშა, შენ მართალი იყავი. გეხვეწები, გემუდარები გააღე კარი.
ყველა _ ახლავე გაგვიღე! გვინდა შენი ნახვა! კარი გაგვიღე! 
ბაია ცოტა ხანს უხმოდ დგას და შემდეგ გარბის.
თემური _ რატომ გვემალები? გაგვიღე კარი! რას მაიმუნობ ბიჭო! გაგვიღე კარი! ნუ გვემალები!
ფაილოძე _ მიმიშვით მე და მამუკა გავაღებთ ამ კარს!
ფაილოძე და მამუკა გაწევენ ყველას და უკან დაიხევიან, გამოიქცევიან და მთელი ძალით მიეხეთქებიან კარს, კარი მთლიანად დაიშლება. მეზობლები მაგიდაზე წამოწოლი  ლაშას დაინახავენ.
ფაილოძე _ აი, ლაშაც! აი, ჩვენც!
ფაილოძე მაგიდაზე დადებულ ნაჭერს დახედავს და გაიბადრება. 
ფაილოძე _ დიდი მადლობა ლექსისათვის, ლაშა!
ნაჭერს იღებს და ჯიბეში იდებს. 
თემური _ ლაშა, მოხდა რამე? 
ლაშა _ არაფერი მომხდარა!
თემური _ აბა, რატომ არ გვიღებდი?
ლაშა _ მგზავრობის წინ დაძინება მინდოდა! 
სალომე _ რატომ არ ვაღებდიო?
თემური _ მგზავრობის წინ დაძინება მინდოდაო! (ყველას) დიდი მადლობა ყველაფრისათვის და ახლა გვაცალეთ დასვენება! გადით ყველა! გადით!
ბატონი გერონტი _ ჩვენ რა ვქნა? უკაროდ ფარეხი უფრო იაფად უნდა მოგვაქირაოთ! 
ბატონი სიმონი _ შეთანხმებულები სხვანაირად ვიყავით!
თემური _ ვერ ხედავთ კაცი ისვენებს? როცა დაისვენებს მერე დავილაპარაკოთ!                          გადით ყველა! გადით!
ხალხი გადის, რჩებიან მარტო თემური, სალომე და ბატონი მახარე. 
თემური _ ბატონო მახარე, თქვენ რაღა გინდოდათ?
ბატონი მახარე _ (დაბნეულია) ისეთი არაფერი... მაგრამ მაინც გადაუდებელი საქმე                                     მაქვს და ოდნავ მოგვიანებით შემოვალ! კარგი, ლაშა?
თემური _ როგორც გინდათ.
ბატონი მახარე _ თუმცა შეიძლება ახლაც! თანაც მე და ლაშამ ასე ვთქვათ უკვე დიდი ხანია  შევთანხმდით! არა ლაშა?
ლაშა _ ჰო, შევთანხმდით!
ბატონი მახარე _ ჰოდა აგაშენა ღმერთმა! სიტყვა-სიტყვაა! თანაც მე და ლაშას დიდი ხანია სულიერი კავშირები გვაქვს... ის მოწაფეა, მე კი მასწავლებელი... ასე, რომ ვიცი არც ძვირს დამიფასებს და არც სიტყვას გადავა...
ბატონი მახარე გადის.
სალომე _ როგორც იქნა ეს დამპალი წავიდა.
თემური _ დავრჩით ყველა ერთმანეთის ნამდვილი ახლობლები.(ლაშას)როგორაა  საქმეები?
ლაშა _ რა საქმეები? 
თემური _ დაისვენე უკვე? 
ლაშა _ დავისვენე!
ლაშა წამოჯდება. ოთახში უეცრად მუსალიჩი შემორბის.
მუსალიჩი _ რატომ დილიდანვე არ მითხარი, თუ მიემგზავრებოდი, ტო! ვალს ეგრევე დაგიბრუნებდი, ტო! ვალი, ტო! მთელი ვალი რაც მქონდა შენს მიმართ გიბრუნებ, ტო!
მუსალიჩი ლაშას გადაეხვევა.
მუსალიჩი _ ლაშა, ძმა ხარ! ძმა ხარ და გპატიობ ყველაფერს, ტო... შენც, ხომ მაპატიებ იმ... რასაც გეუბნებოდი და გიკეთებდი აქამდე, ტო... სხვებს, რომ ავყვებოდი და ვივიწყებდი, ტო... ძმა, რომ იყავი ტო! ხომ მაპატიებ, ტო? მეც გაპატიებ ამ „ფინგალს“, ტო!
ლაშა _ გაპატიებ მუსალიჩ, აბა რას ვიზამ!
მუსალიჩი _ ღმერთი ხარ ლაშა, ტო! ღმერთივით სუფთა კაცი ხარ, ტო! მუსალიჩი გადის. ლაშა უაზროთ აქეთ-იქით იხედება. ტირილიც უნდა და თავსაც იკავებს.
სალომე _ თუ გინდა იწექი! მატარებლის გასვლამდე დიდი დროა! მე და თემური კი აქვე ჩამოგიჯდებით და ასე ვთქვათ უკანასკნელ წუთებს შენთან ერთად გავატარებთ! ყველაფერი ჩაალაგე? რაიმე ხომ არ დაგრჩა?
ლაშა _ რა ვიცი... ალბათ ყველაფერი ჩავალაგეთ!
სალომე _ ყველაფერი ჩაგილაგეთ! ყველაფერი! ღმერთო ჩემო წახვალ და მორჩა. ჩვენი ფანჯრებიდან ვეღარ დაგინახავთ! არა და ისეთი ჩვეულებრივი ამბავი მეგონა ჩვენი ფანჯრებიდან შენი დანახვა, რომ... არ გეწყინოს და ერთი პერიოდი მომბეზრდა კიდეც... სულ მალე გადმოვიხედავ და... რაღა სულ მალე, რამოდენიმე საათში... წახვალ სხვა ქვეყანაში თავს  ისახელებ, ჩვენც გვასახელებ... აქ ყველა იამაყებს შენით და იმასაც გაიხსენებენ, როგორ დაგცინოდნენ... ჩასიძებულს გეძახდნენ, მერე ქალის კაბას გამოკიდებულს, მერე ქალაჩუნას, მერე უნიჭოს, მერე მათხოვარს, მერე შტერს, მერე ლოთს...
თემური _ ქალო შენ ხომ არ გააფრინე! რაებს მიედ-მოედები... 
ლაშა _ დაანებე თავი! რასაც ამბობს სიმართლეს ამბობს!
სალომე _ კბილის ჯაგრისი და პასტა ერთადაა, ტუალეტის ქაღალდი და საპონი კი                             ცალკე ჩაგილაგე, ყველაფერი ცელოფანში გაგიხვიე!
ლაშა _ დიდი მადლობა!
სალომე _ რაიმე, ხომ არ დაგვიწყებია?
ლაშა _ არაფერი არ დამვიწყებია და არც თქვენ დაგავიწყდებათ არაფერი... თქვენ  არასოდეს არაფერი არ დაგავიწყდებათ... მაგრამ რა არის ის რაც გეხსომებათ? რა?
თემური _ რა იყო, ლაშა? რაიმე არ მოგწონს? რითი ხარ უკმაყოფილო? ვერ ხედავ, როგორ ხელის გულზე გაცილებთ ყველა?
ლაშა _ როგორც მკვდარს? მიცვალებულს! ვხედავ, სანამ არ მომკლავთ მანამდე არ შემიყვარებთ... რა ხალხი ხართ ასეთი?
თემური _ რით ვერ დაგაკმაყოფილეთ! რით? ლამის არის მისი გულისთვის ვარსკვლავები მოვწყვიტოთ ციდან, ის კი ასეთ საზიზღრობებს გვეუბნება. აა, ვხვდები, რაკი საზღვარგარეთ მიდიხარ ახლა შენთვის დაბალი ხარისხის ადამიანებად ვიქეცით, არა? რა ბოროტი ხარ, რომ იცოდე!
სალომე _ როგორ არა გრცხვენია! თემურმა შენი ლექსების გულისთვის საკუთარი სისხლი გაიღო, შენ კი... წიგნის გამოცემას და ფონდის დაარსებას აპირებს... აწი შენთვის  ვცოცხლობთ, შენი სახელის უკვდასაყოფად... შენ კი?
თემური _ სალომეს ჩემთვის არასოდეს ჩაულაგებია ჩემოდანი, შენ კი ჩაგილაგა... დაჟე ფაილოძემ თავისი საგვარეულო ნივთიც კი გაჩუქა... ბაიამ სიყვარული ხელმეორედ აგიხსნა... ხალხი შენს ლექსებს იზეპირებს, შენ კი უკმაყოფილო ხარ... მართალია ეს ყველაფერი ადრე რომ გაკეთებულიყო კარგია, მაგრამ ახლა მაინც ხომ გაკეთდა... გაიხარე და ისე წადი... ჩვენც გაგვახარე...
ლაშა _ რაც არის არის! ასეც უნდა იყოს! 
თემური _ აი კაცური სიტყვები!
ლაშა _ ვინერვიულე! დავიბენი! ასე უცებ ამდენ ყურადღებას და აღტაცებას ნამდვილად არ მოველოდი... გული იცით რაზე მწყდება? პოპულარული, ლექსების გამო კი არა, წასვლის გამო, რომ გავხდი... ალბათ მართლაც უნიჭო ვარ!
ლაშა დოქს მიიყუდებს.
ლაშა _ რაღაც ჭკუაზე არა ვარ... ამიტომ ყურადღებას ნუ მიაქცევთ ჩემს მონაჩმახს... ყველაფერში თვითონა ვარ დამნაშავე... ძალიან მიყვარხართ... დიდი მადლობელი ვარ, ბატონი ელგუჯასიც კი... იმიტომ, რომ თქვენ ასეთები რომ არ ყოფილიყავით, ვერც მე გავხდებოდი ასეთი... ვერ დავწერდი ასეთ ლექსებს... ვერ გავიცნობდი ბაიას. არ ვიცხოვრებდი ამ ავტოფარეხში და ბოლოს და ბოლოს, არ შემეხვეწებოოდით თქვენი სისხლით ჩემი ლექსების დაწერას... არ მეგონა, რომ ჩემს ერთ წინადადებას, _ თქვენგან სამუდამოდ მივდივარ! ასეთი ამბავი მოჰყვებოდა... საქმე იცით რა არის? ამ სიტყვებმა მარტო მე კი არ გამხადეს უკეთესი, თქვენც გაგხადეს... ბედნიერი ვარ, რომ აქედან ისე მივდივარ, რომ აღარავინ მძულს, პირიქით ყველა მიყვარხართ... ყველა... ეს გრძნობა იმხელა ენერგიას მმატებს, რომ შემიძლია მთები გადავაბრუნო... შემიძლია მარტომ დავიბრუნო აფხაზეთიც და სამაჩაბლოც და არა მარტო... შემიძლია, ძალიან ბევრი რამე შემიძლია და არა მარტო თქვენთვის, არამედ ყველასთვის ვისაც ვიცნობ და არ ვიცნობ... მაგრამ გული მწყდება, ერთადერთ რამეზე...
სალომე _ რაზე?
ლაშა _ ამას მაშინ მივაღწიე, ამას მაშინ მივხვდი, და ეს მაშინ დავინახე, როცა თქვენგან  უნდა წავიდე... იქნებ უკეთესი იქნება არსად რომ არ წავიდე? აქ დავრჩე? აქ დავხარჯო ის ყველაფერი რასაც ახლა ვგრძნობ?
ეს შეკითხვა სალომესაც და თემურსაც აოგნებს.
 თემური _ სად უნდა დარჩე?
სალომე _ სად უნდა დახარჯო? 
ლაშა _ აქ, თქვენთან ერთად...
თემური _ აბა, სისულელეებს ახლა მორჩი... შენ შიგ ხომ არა გაქვს.
სალომე _ არა დარჩენა კი შეგიძლია, მაგრამ მგონი ვერ ხვდები ამ ამბავმა რა შედეგები შეი¬ძლ¬ება გამოიღოს...
ლაშა _ რა, აქ დარჩენის უფლება აღარა მაქვს? 
თემური _ შენ ხომ არ გააფრინე ბიჭო?!
სალომე _ დარჩენის უფლება... როგორ არა გაქვს, მაგრამ უკეთესია, თუ არ დარჩები... შენთვ¬ის¬აც, ჩვენთვისაც და დანარჩენებისთვისაც!
ლაშა იცინის. ეს საუბრი აბნევს სალომესაც და თემურსაც.
ლაშა _ გასაგებია! დიდი მადლობა იმისათვის, რომ სიმართლე დამანახეთ! დარჩენას                                    არც კი ვაპირებდი!
ეს სიტყვები თემურს ახალისებს.
თემური _ ეგრე არა სჯობია?! თუ გადაწყვიტე უნდა გააკეთო კიდეც! ეგაა ნამდვილი კაცური საქციელი! წარმოიდგინე, რომ გადაიფიქრე და დარჩი... რა მოხდებოდა? ყველას გვინდა, შენ რომ კარგად იყო. შენი დარჩენით კი ყველა იგრძნობდა თავს დამნაშავედ. ყველა  იფიქრებდა, რომ ზედმეტი სენტიმენტალობებით გაიძულა დარჩენილიყავი... დაიწყებოდა ერთმანეთის ქილიკი, გაჭორვა, ჩხუბი... ბოლოს კი შენ დაგაბრალებდნენ ყველაფერს და შეგიძულებდნენ! იტყოდნენ არანაირი წითელქუდა არ არსებობსო, ეს ყველაფერი მოიგონაო, ზღაპარიაო და ასე შემდეგ... ახლა, კი ხომ ხედავ...
ლაშა _ უბრალოდ ვიკითხე! წითელქუდას დანაპირებს გაუმარჯოს და იმას ვისაც მისი სჯერა!
ლაშამ დოქში დარჩენილი სასმელიც მიიყუდებს და ცლის.
ბატონი მახარე _ შეიძლება? მინდოდა მეჩვენებინა ლაშა შენთვის ის პიროვნება, ვინც შენი ფართი დაიგირავა. ეს ბატონი ვართანია.
ბატონი ვართანი _ ზდრასტი!
ბატონი მახარე _ ლაშა, მე და ბატონმა ვართანმა უკვე ყველაფერზე მოვილაპარაკეთ და ახლა შენთან გვინდოდა გასაუბრება! უცხო პირთა გარეშე. ეგრე არაა, დარაგოი ვართან?
ბატონი ვართანი _ კანეშნა!
ლაშა _ დაბრძანდით ბატონო!
 ბატონი ვართანი ჯდება.
ლაშა _ უცხო პირებთან ერთად არ შეიძლება საუბარი?
ბატონი მახარე _ როგორ არ შეიძლება, მაგრამ მათთვის არ იქნება საინტერესო  დეტალები.
თემური _ მაშინ ჩვენ გავალთ და გარეთ დაგელოდებით! 
სალომე და თემური გადიან.
ბატონი მახარე _ აი, დარაგოი ვართან! კედლები, იატაკი, ჭერი... და რაც მთავარია მიწა ამ შენობის გარშემოც თქვენი იქნება.
ბატონი ვართანი _ კანეშნა!
ბატონი მახარე _ ბატონი ვართანი ლტოლვილია და მას ასეთი შენობა ინდ- წარმოებისათვის სჭირდება.
ლაშა _ (ხმადაბლა) სხვა ვერ იშოვეთ?
ბატონი მახარე _ (ხმადაბლა)სხვა ახლავე არ იხდის ფულს, ეს კი ეგრევე გადაგვიხდის თა¬ნხას! ეგრე არ არის ბატონო ვართან?
ბატონი ვართანი _ კანეშნა! ტოლკო ახლა ბე... დანარჩენი მერე.
ბატონი მახარე _ რა მერე? რის მერე? ხომ შევთანხმდით, ერთი თვის წინასწარ უნდა გადაიხადო?
ბატონი ვართანი _ კანეშნა! ტოლკო ახლა ბე... დანარჩენი მერე.
ბატონი მახარე _ რის მერე? ხომ შევთანხმდით? ახლა ეგეთები არ იყოს!
ბატონი ვართანი _ დენეგ ტაკიხ ნეტ! ია ლტოლვილი! მუშაობა ნადო, კლიენტი მნოგო...                                     ა, დენგი პოსლე ბუდუტ ეეე!
ბატონი მახარე _ ახლა ეგეთები არ იყოს! რის მერე... წამოდი კიდე მოვილაპარაკოთ! 
ბატონი ვართანი _ კანეშნა!
მახარეს ვართანი გარეთ გაჰყავს. ლაშა ფეხზე დგება და იღებს ჩემოდანს და გასვლას  აპირებს, ოთახში ბაია შემოდის.
ბაია _ ყველას უნდა შენი გაცილება და მეც მოვედი. უცნაური იქნებოდა, რომ არ მოვსულიყავი. ყველას ისე უხარია შენი გამგზავრება, ისე უხარიათ... მამაჩემსაც... მეც მიხარია...
ლაშა _ ჰოო?
ბაია _ იქნებ იქ მაინც მიაღწიო რაღაცას. დაჭკვიანდე. იქ, ყველაფერი კარგად იქნება.
 ლაშა _ დიდი მადლობა... მაგ სიტყვებმა ძალიან გამახარა.
ბაია _ მართლა?
ლაშა _ ძალიან მიხარია, ჩემი წასვლა, რომ გიხარია. 
ბაია _ (სევდიანად) ძალიან მიხარია....
ლაშა თვალებში ჩახედავს ბაიას.
ლაშა _ რაღაც სიხარული არ გეტყობა...
ლაშა მიუახლოვდება ბაიას.
ბაია _ შენი წასვლა ძალიან მიხარია...
ბაია ხელს ჰკრავს.
ლაშა _ ჰოო, ახლა მართლა ვხედავ! გინდა გაწყენინო
თან ძალიან მაგრა გაწყენინო?
ბაია უყურებს ლაშას. ლაშა უახლოვდება.
ლაშა _ სინამდვილეში არსად არ მივდივარ. ყველაფერი ტყუილია. წითელქუდა არ არსებობს. არც არასოდეს არსებობდა. ჩემთვის საზღვარგარეთ არანაირი უკეთესი ცხოვრება არ არსებობს... ყველაფერი მოვიგონე... ესენი კი წამოეგნენ ამ სისულელეზე. ყველა უცებ
გაბედნიერდა. გახალისდა
მაგარია, არა? ახლაც იტყვი, რომ ვერავინ მხედავს?
ბაია _ შენ... შენ... შენ...
ლაშა ცდილობს მოეხვიოს ბაიას, მაგრამ ბაია უკან იხევს. ხელს კრავს და დაცემა. ბაია _ ხელი გამიშვი! ნაძირალა ხარ და მეტი არაფერი!
ბაია ლაშას ხელს კრავს. ლაშა ეცემა. ამ დროს ოთახში ბატონი ელგუჯა შემოვარდება, ხელში ცელოფანის დიდი პაკეტი უკავია.
ბატონი ელგუჯა _ რა ხდება?
დაინახავს ძირს დაცემულ ლაშას.
ბატონი ელგუჯა _ ახ, შე მაიმუნო! მოძალადევ! ხულიგანო და ბანდიტო!                                 მივა და თავისით წამოაყენებს დაბნეულ ლაშას.
ბატონი ელგუჯა _ (ბაიას) როგორ არა გრცხვენია! გაცილებაც კი არ იცი ადამიანის!                                          სუფთა დედაშენი ხარ, რა!
ლაშა _ (ორივეს) მაპატიეთ!
ბატონი ელგუჯა _ გაპატიეთ და თანაც დიდი ხნის ნაპატიები იყავი, უბრალოდ არ ვიცოდი, როგორ შემერიგებინეთ... ახლა ყველაფერი კარგად იქნება! შენ წახვალ ჩვენ დავრჩებით...(ბაიას) რა მოგივიდა გოგო, კაცს ადამიანურად დაემშვიდობე!
ბაია _ არ მინდა!
ბატონი ელგუჯა _ რა ხართ ეს ქალები!
ბატონი ელგუჯა ძალით ჩაახუტებს ერთმანეთს ახალგაზრდებს. უეცრად ოთახში მუსალიჩი შემოვარდება.
მუსალიჩი _ ისა... ჩქარა, მატარებელი მოდის!
ამ შეძახილმა ლაშას სადგომში კვლავ უამრავი ხალხი შეყარა. შორიდან ისმის მატარებლის ხმა.
ყველა _ ლაშა! ლაშა მოგვწერე! ლაშა არ დაგვივიწყო! ლაშა გამოგვიგზავნე სურათები! ბატონი ელგუჯა ლაშას გვერდზე გაიყვანს.
ბატონი ელგუჯა _ ისე საქმეს, რომ ააწყობ ჩვენც არ დაგვივიწყო. წითელქუდას ასე უთხარი, იქ ჩემს სამშობლოში ბევრი ახლობელი მყავსთქო... ეგება ჩემთვისაც ნახოს რაიმე სამუშაო... აქაურობა ყელში ამომივიდა... უფროსის ადგილი არ მინდა, დამლაგებლად ვიმუშავებ...
ლაშა _ ბატონო გუჯა... მე... მე... ლექსების წერას თავს ვანებებ, აი ნახეთ! ჯიბიდან იღებს ლექსს და ხევს მას. ელგუჯა ტაშს უკრავს.
ლაშა _ შენს შესახებ კი, ყველაფერს აუცილებლად ვეტყვი წითელქუდას...
ბატონი ელგუჯა _ ოღონდ აქედან წავიდე და... აღარ შემიძლია მეტი... ჰო, მართლა, აი ეს! (აწვდის ცელოფანის პაკეტს) ახალთ-ახალი მწვანილია! უმაღლესი ხარისხის! სულ ჩემი ხელით გადავარჩიე. ჩაუტანე წითელქუდას. ესიამოვნება! ასე უთხარი ბატონმა ელგუჯამ გამოგიგზავნათქო...
მათ ლაპარაკს ბაია აწყვეტინებს. ის მივარდება ლაშას კოცნის. ლაშა იცილებს. მატარებლის ხმა ახლოვდება.
ბაია _ (ემუდარება) არ წახვიდე! ლაშა _ არ გინდა სისულელეები!
მატარებელი ჩერდება. ბაია კვლავ კოცნის ლაშას, ლაშა კვლავ იცილებს. ბატონი                             ელგუჯა უხერხულად იცინის.
ბაია _ ლაშა გემუდარები არ წახვიდე! უთხარი ყველას ის რაც მითხარი და არ წახვიდე!
 ლაშა _(ელგუჯას) გუჯაჯან, ბაიამ მგონი გააფრინა!
ბაია რაღაცის თქმას დააპირებს, მაგრამ ამ დროს მატარებლის საყვირის ხმა ირგვლივ ყველაფერს აყრუებს. ხალხი ლაშას აიტაცებს და მატარებლისაკენ გააქანებს.
ბაია _ (ემუდარება) არ წახვიდე! გეხვეწები არ წახვიდე! უთხარი ყველას, რომ წითელქუდა ზღაპარია! არ წახვიდე!
ისმის მეზობლების შეძახილები.
ხალხის ხმა _ ლაშა ყველას გვიყვარხარ! ლაშა მოგვწერე! ლაშა არ დაგვივიწყო! ლაშა გამოგვიგზავნე სურათები!
ბაია ტირილით მუხლებზე ეცემა ის ლაშას ლექსს პოულობს. კითხულობს.
ბაია _ არც ერთი წვეთი, არც ერთი წვეთი, არ დამიტოვეს სულში ნათელი! /ვიყავი ერთი, ვეძებე ღმერთი! და ვერ დავანთე ვერსად სანთელი! (იმეორებს) არც ერთი წვეთი, არც ერთი წვეთი, არ დამიტოვეს სულში ნათელი! / ვიყავი ერთი, ვეძებე ღმერთი! და ვერ დავანთე   ვერსად სანთელი!
დაბნეული აქეთ-იქით იხედება, ამჩნევს ფაილოძის ხანჯალს. იღებს მას და გარბის.
 ბაია _ (ყვირის) ლაშა არ გაგიშვებ! ლაშა არ გაგიშვებ! ლაშა არ გაგიშვებ!
ისმის მატარებლის გასვლის ხმა.
ფარდა
II
სამი დიალოგი ანგელოზების ბუბმბულცვენისას, ანუ სულით ღატაკი
ადამიანების ისტორია
მოქმედი გმირნი:
ხათუნა – 20-25 წლის გოგონა. დათუნა _ 20-25 წლის ბიჭი.
ვაჟა – 40 წელს მიტანებული კაცი. დათუნას ძმა. მანანა _ 35 წელს მიტანებული ქალი.
საცოლე
ხათუნა
ხათუნა ახალგაზრდა ძალიან სიმპატიური გოგონა.
დათუნა ახალგაზრდა ბიჭი, გარეგნულად კინოს პერსონაჟს ჰგავს და ამას ხაზს უსვამს                         თავისი არაბუნებრივი ქცევით.
დღეა. გარედან ისმის ქალაქის ხმაური. დათუნა თითქმის შიშველი საწოლში წევს. ისმის   ხმა, თითქოს ვიღაცას გული ერევა. დათუნა სიგარეტს უკიდებს. საწოლის თავზე მის სიმპატიის გივრგვინი და ლენტი კიდია.
დათუნა _ (გასძახის) ნამდვილად ნამცხვრის ბრალია! არ უნდა გეჭამა! იმან გაწყინა  ალბათ!
ისმის გულის რევის ხმა და შემდეგ საპირფარეშოს ჩარეცხვის ხმა. 
დათუნა _ (გასძახის) რომ არ მიჯერებ, ყველაფერი იმის ბრალია! 
ხათუნა ხმა _ რას ამბობ?
დათუნა _ (გასძახის) მაინც რამდენს ჭამ ამ ბოლო დროს... რაც სილამაზის დედოფალი  გახდი და იმის მერე, სულ ჭამ და ჭამ. მთელი ჩვენი სტიპენდია ერთ ჭამაზე ძლივს გეყო... შეიძლება ბევრმა საჭმელმაც გიქნა ეგ ყველაფერი...
შემოდის ხათუნა. 
ხათუნა _ რას ამბობ?
დათუნა _ ნამდვილად იმ ნამცხვრის ბრალია! არ უნდა გეჭამა... ან, შეიძლება ბევრმა საჭმელმაც ქნა...
ხათუნა _ ვერ ხვდები ეს რატომ მომდის?
 პაუზა.
დათუნა _ უკვე მესამეჯერ მოგდის ეგეთი რამ... მაინც მგონია, რომ ბევრმა საჭმელმა იცის
ასე?
ხათუნა _ გეცოდები?
დათუნა _ ვინც ეცოდებათ, ის არ უყვართ!.. არ მეცოდები. ხათუნა იცინის, მიდის საწოლთან და წვება.
ხათუნა _ (ეჩურჩულება) მიყვარხარ! საკმარისია მომეხვიო, ისეთი შეგრძნება მიჩნდება
თითქოს ღრუბლებს შორის ვექცევი, ირგვლივ ანგელოზები დაფრინავენ, მე და შენ კი                                 ვწევართ და... რას გრძნობ, როცა გეფერები?
დათუნა _ მხოლდ შენ სახეს, თვალებს ვხედავ, და ცხელ სუნთქვას... 
ხათუნა _ საკმარისია მაკოცო და უკვე ფრიიი...
 დათუნა _ ჰოო, ასეთი მაგარი კოცნა ვიცი!
ხათუნა _ (ხუმრობით ურტყამს ხელს) დებილო! შენ რას გრძნობ, როცა გკოცნი? 
დათუნა _ (ეჩურჩულება) ყოველთვის ვფიქრობ, რომ ისევ ისეთი იქნება როგორიც წინა
ჯერ ასე იყო, მაგრამ ყოველთვის ახლებურადაა... სხვანაირადაა. ყოველ ახლა ჯერზე უფრო და უფრო... ღრმა და განსაკუთრებული ხდება.
ხათუნა _ ამას ჯადოქრობა ჰქვია!
დათუნა _ არ გინდა კიდევ მოვაჯადოოთ ერთმანეთ? 
ხათუნა _ არა! მალე ჩემები მოვლენ!..
დათუნა _ მალე შენები მოვლენ! რომელი საათია? 
დათუნა საათს გახედავს და წამოდგება.
დათუნა _ რა დრო გასულა! მეც წასასვლელი ვარ! ვაჟას უნდა მივაკითხო საავადმყოფოში. მანამდე ბაზარში უნდა გავიარო და ხილიც ვუყიდო!.. რამდენი სარბენია, ნეტა ვინმე მაინც გამიყვანდეს!
ორივე იწყებს ჩაცმას.
ხათუნა _ შენი ძმა როგორ არის?
დათუნა _ როგორც უნდა იყოს ისე... ოპერაციის შემდეგ ძალიან ეჭვიანი გახდა. რაღაცეებსაც ალბათ ხვდება... მეცოდება, მაგრამ აღარ ვიცი მეტი რა ვუშველო... ეს უსუსურობა მაგიჟებს!
პაუზა.
ხათუნა _ უჩემოდ შეგიძლია იცხოვრო?
დათუნა _ (ხუმრობით) რა თქმა უნდა! აქამდე უშენოდ არ ვცხოვრობდი, მარტო დავფრინავდი ღრუბლებს შორის... მხოლოდ ორი თვეა რაც ჩვენ ასე ვთქვათ... ანგელოზებთან ერთად დავფრინავთ!.. თავისუფლად შემიძლია უშენოდ ცხოვრება!
ხათუნა _ (ბრაზობს) უჩემოდ შეგიძლია ყოფნა? 
დათუნა _ (ხუმრობით) შემიძლია!
ორივე იცინის, მაგრამ ხათუნას სიცილი ცოტა სხვანაირია. პაუზა. ისინი ცოტა ხანს                       უხმოდ უყურებენ ერთმანეთს.
დათუნა _ შენ იცხოვრებდი უჩემოდ?
ხათუნა _ (ცდილობს იხუმროს) რა თქმა უნდა! პაუზა.
დათუნა _ უკვე მერამდენეჯერ მეკითხები ამ სისულელეს... რატომ? 
ხათუნა _ არ ვიცი... უბრალოდ.
დათუნა _ ხომ არ ეჭვიანობ? 
ხათუნა _ საიდან მოიტანე?
დათუნა _ გოგოებთან ხუმრობა მიყვარს... ყველა ჩვენს ნაცნობ დაქალს ვითომ ვეკურკურები... მაგრამ ეს ყველაფერი ხუმრობაა და მეტი არაფერი... მეტი არაფერი... არ უნდა                              იეჭვიანო!
ხათუნა _ სულაც არა!
დათუნა _ ეჭვიანობ. თვალებზე გეტყობა... უცებ ისეთი სევდიანი გაგიხდა. ნაღდად                            ეჭვიანობ.
ხათუნა _ არაფერიც. უბრალოდ დავიღალე. 
დათუნა _ რისგან?
ხათუნა _ არც კი ვიცი...
დათუნა _ ვინც არ ეჭვიანობს იმას არ უყვარს!
ხათუნა _ (იღიმება) ვინც არ ეჭვიანობს, იმას არ უყვარს! შენ არ ეჭვიანობ? 
დათუნა _ ვისზე?
ხათუნა _ აი, შოთაზე?
დათუნა _ ბატონ შოთაზე? კი, მაგრამ შენზე არა!
ხათუნა _ შოთა მდიდარია... ბევრი ფული აქვს... დაელაპარაკები და იგრძნობ მისგან  რაღაც შარმს, ძალას! ამით გიზიდავს კიდეც და...
დათუნა _ ვის იზიდავს? 
ხათუნა _ ქალებს იზიდავს!
დათუნა _ მდიდრები ყოველთვის იზიდავენ ქალებს! ასე იყო ადრეც და ახლაც და ასე                       იქნება მომავალშიც, არა?
ხათუნა _ ჰო, ისინი ყოველთვის იზიდავენ ქალებს...
დათუნა _ აქედან გამომდინარე, რაკი შენ უკვე ქალი ხარ... შენც გიზიდავს ბატონი შოთა! დათუნა დაძაბული უყურებს ხათუნას. ხათუნა იცვამს.
ხათუნა _ მართლა მაინტერესებს, რას ფიქრობ შოთაზე? როგორი გგონია? მართალია გუშინწინ  ინსტიტუტთან გაგაცანი, მაგრამ მაინც... თქვენ ხომ მერე ცოტა ხანს ილაპარაკეთ. კარგი ტიპია, არა?
დათუნა _(ყურადღებით უყურებს) კარგი ტიპია?! გინდა მართლა ვიეჭვიანო? 
ხათუნა _ საინტერესო იქნებოდა.
დათუნა _ დამცინი? ხათუნა _ ჰოო.
დათუნა _ დიდი ხანია შოთას იცნობ? 
ხათუნა _ დიდი ხანია. დაბადებიდან...
დათუნა _ მერე აქამდე სად იყო? აქამდე არასოდეს მინახავს!
 ხათუნა _ მერე რა? ის დიდი ხანია არსებობს!
დათუნა _ დიდი ხანია და ახლა, როცა სილამაზის დედოფალი გახდი მიიქციე მისი ყურადღება, არა?
ხათუნა _ რა შენ არ აქცევ სხვა გოგონებს ყურადღებას? 
დათუნა _ სერიოზულ ყურადღებას, არ ვაქცევ!
ხათუნა _ მაშინ მანანა რაღაა? საკმარისია დაინახო, თუნდაც ქუჩის მეორე მხარეს                            მიდიოდეს, აუცილებლად ხელს დაუქნევ, მიესალმები. მოიკითხავ.
დათუნა _ მანანა? მანანა სულ სხვა თემაა და ის ჩვენს შორის ურთიერთობას სულ არ                          ეხება! ნახა საეჭვიანო... მანანა! მა-ნა-ნა!..
ხათუნა მოეხვევა დათუნას და ისინი ცოტა ხანს ეალერსებიან ერთმანეთს. ასეთი საქციელის გამო, რაღაც პერიოდი საუბარი ნახევრად ხუმრობით ხასიათს ღებულობს.
დათუნა _ აი, ეს შოთა მაინც რატომ ახსენე? 
ხათუნა _ იმიტომ.
დათუნა _ რას ნიშნავს იმიტომ?
ხათუნა _ პირველ რიგში იმიტომ, რომ ვუყვარდი... 
დათუნა _ როდის?
ხათუნა _ ყოველთვის! 
დათუნა _ მეც მიყვარხარ!
ხათუნა _ ვიცი, მაგრამ ახლა ჩვენ შოთაზე ვლაპარაკობთ!
დათუნა _ კარგი, ვილაპარაკოთ ბატონ შოთზე!
ხათუნა _ მოგიყვები შოთაზე ზღაპარს და შენც მას უკეთესად გაუგებ! 
დათუნა _ გისმენთ.
ხათუნა _ იყო და არა იყო... იყო ამ ქვეყანაზე შოთა, რომელიც თხუთმეტი წლით უფროსი იყო ხათუნაზე. მათ ერთმანეთი ათი წლის წინ გაიცნეს... შოთა ყოველთვის იცავდა და პატრონობდა ხათუნას, რადგან მათი ოჯახები, უფრო სწორად დედები ძალიან ახლობლები იყვნენ... შოთაც და ხათუნაც ფიქრობდნენ, რომ ისინიც ძალიან ახლობლები უნდა ყოფილიყვნენ... შოთას მამა საზღვარგარეთ მუშაობდა და შოთასაც ძირითადად იქ უხდებოდა სწავლა და ცხოვრება... მაგრამ საკმარისი იყო აქ ჩამოსულიყო, ის პირველ რიგში ხათუნას სანახავად, მის დასაცავად მოდიოდა და... შოთას ოჯახი მდიდარი ყოველთვის იყო...
დათუნა _ მდიდარი, არა?
ხათუნა _ ჰო, მაგრამ ხათუნა არასოდეს ფიქრობდა მის სიმდიდრეზე. ის უბრალოდ  დაცულად გრძნობდა თავს შოთას გვერდით!
დათუნა _ ჩემს გვერდით ნაკლებად დაცულად გრძნობ თავს? ხათუნა _ როგორც გოგო არა, მაგრამ როგორც ქალი კი... 
დათუნა _ რაა?
ხათუნა არ აცლის ლაპარაკს და კოცნის დათუნას. ის თავის ალერსს იარაღად იყენებს დათუნას შეტევებისაგან.
ხათუნა _ ის, კაცია და არა ბიჭი... ის ბიზნესზე ფიქრობს და არა ქუჩაში სახელის მოპოვებაზე. ის, ეგოისტია არაა და მას არ აწუხებს ქალის წარსული... თუ მოსწონს მოსწონს. თუ უყვარს უყვარს!
დათუნა _ მან იცის ჩვენი ურთიერთობის შესახებ? 
ხათუნა _ იცის!
დათუნა _ მერე, რაიმე პრეტენზიები, ხომ არა აქვს?
ხათუნა _ პრეტენზიები? დათუნა, ის კაცია! შენ გგონია ჩვენი ამბავი გაიგო და გადაირია? არა, უბრალოდ გაიცინა. თქვა, რომ ევროპამ ჩვენამდეც მოაღწიაო და მეტი არაფერი! მას გრძნობები აინტერესებს, სერიოზული ურთიერთობები და არა, ჩვენი თინეიჯერული ამბავი!            ის მომავალზე ფიქრობს!
პაუზა.
დათუნა _ რაკი ყველაფერი მოუყევი, ესე იგი გიყვარს, არა?
 ხათუნა _(დაბნეული შეკითხვისაგან) არა...
ხათუნა ცდილობს კვლავ მოეხვიოს დათუნას, მაგრამ დათუნა მას გააჩერებს.
 დათუნა _ არა, ნიშნავს არას? მიპასუხე. არა, ნიშნავს არას?
ხანმოკლე პაუზა. ხათუნა გადაწყვეტს ყველაფერი თქვას.
ხათუნა _ ხუთი წელია აქ არ ყოფილა... პერიოდულად ტელეფონით მირეკავდა... ერთი კვირის წინ ჩამოვიდა... ვემალებოდი, მაგრამ თვითონ მიპოვა... გუშინწინ. დიდხანს ვილაპარაკეთ... ყველაფერი მოვუყევი, არაფერი დამიმალავს. იმიტომ დამაგვიანდა ჩვენს შეხვედრაზე... მას უნდოდა შენი გაცნობა. მოვიდა და გაგიცნო.
დათუნა _ ესე იგი, როცა გამაცანი ყველაფერი იცოდა?.. კი მაგრამ გამაგებინე... რატომ მოუყევი ყველაფერი? რატომ მე არ ვიცოდი მისი არსებობის შესახებ! მე რატომ არაფერს მიყვებოდი? რატომ?
ხათუნა _ რატომ უნდა მომეყოლა?
დათუნა _ იმიტომ, რომ მე და შენ ერთმანეთი გვიყვარს!
ხათუნა _ გვიყვარს!.. მაგრამ მერე რა? არც შენ ხარ რომეო და არც მე ჯულიეტა... ძალიანაც კარგი... ორივე მოკვდა, ასე რომ მათი მაგალითი ჩვენ არ გამოგვადგება!
პაუზა.
დათუნა _ (დამცინავად) მას გრძნობები აინტერესებს, სერიოზული ურთიერთობები   და არა ჩვენი თინეიჯერული ამბავი! ის მომავალზე ფიქრობს! რა რომანტიულია?
ხათუნა _ არა... რა იქნებოდა, ის რომ არ ჩამოსულიყო? 
დათუნა _ რა იქნებოდა?
ხათუნა _(იცინის) აი, ხომ ხედავ? შენ თვითონ არ იცი, რა იქნებოდა... ჩვენ მომავალი არა გვაქვს!
დათუნა _ როგორ თუ მომავალი არა გვაქვს? 
ხათუნა _ ცოლად მომიყვან?
დათუნა _ (დაბნეული) ახლა?
პაუზა, რომელსაც ხათუნას სიცილი წყვეტს.
ხათუნა _ მას უბრალოდ ჩვენთან ურთიერთობა უნდა! მეტი არაფერი... 
დათუნა _ მოგწონს?
ხათუნა _ არა! 
დათუნა _ მოგწონს! 
პაუზა.
ხათუნა _ ყველა ჩვენგანი ვცხოვრობთ სპონტანურად, მაგრამ რაღაც მომენტში ვღებულობს გადაწყვეტილებას... ეს განსაზღვრავს იმას, თუ რა გვინდა ამ ცხოვრებიდან, ან  მზად ვართ თუ არა იმისათვის, რომ რეალურად ვიცხოვროთ.
დათუნა _ ჩვენ ერთად ვართ. რა ეს გადაწყვეტილება არ არის?
ხათუნა დათოს კოცნის. ისინი ერთმანეთს ეფერებიან. რაღაც მომენტში ხათუნას ხელში პისტოლეტი აღმოჩნდება, რომელსაც დათუნას გულზე მიაბჯენს.
ხათუნა _ ერთად სიკვდილისთვის მზად ვართ თუ, არა? 
დათუნა _ ეს საიდან?
ხათუნა _ მამაჩემისაა. დედას სიკვდილის შემდეგ, ყოველთვის მიდევს ლეიბის ქვეშ! 
დათუნა _ რად გინდა?
ხათუნა _ მამაჩემმა მითხრა ქურდებისა და ბანდიტებისაგან თავის დასაცავად.
 დათუნა _ ახლა რად გინდა?
ხათუნა _ არ ვიცი. (აკვირდება დათუნას) დარდი, მოწყენილობა, უიმედობა... ხანდახან  გინდა ყველაფერს მიაფურთხო და...
დათუნა _ გინდა მესროლო?
ხათუნა _ არ ვიცი... მიყვარხარ! ძალიან მიყვარხარ! 
ხათუნა იარაღს საწოლზე დააგდებს.
დათუნა _ გინდა შოთას მოვკლავ? 
ხათუნა _ არ ვიცი...
დათუნა _ უცნაურად იქცევი!
ხათუნა _ ყველაფერი იმიტომ მოგიყევი... რომ მინდა იცოდე რა ხდება...
 დათუნა პისტოლეტს იღებს.
დათუნა _ ეს რაღატომ ამოიღე?
ხათუნა _ ვიფიქრე... გამოგვადგებათქო.
დათუნა _ ვერ გავიგე? ხათუნა _ გამოგვადგებათქო. 
დათუნა _ რაში?
ხათუნა _ შოთას ჩამოსვლის მერე სულ ვფიქრობ... 
დათუნა _ თითმკვლელობაზე ფიქრობ?
ხათუნა _ არ ვიცი... უბრალოდ ვფიქრობ, ალბათ ცხოვრება მართლაც უნდა დაგეგმო...                                            ალბათ სხვებს უნდა დუჯერო... ან იქნებ უკეთესია ყველაფრს მიაფურთხო და...
დათუნა _ თავი მოიკლა, არა? შენ, ხომ არ გააფრინე? 
ხათუნა _ არა.
დათუნა _ მაშინ აქამდე რატომ არ მოიკალი თავი?
 პაუზა. ხათუნა დიდხანს ფიქრობს.
ხათუნა _ რა ჩვეულებრივი შეკითხვებია... რატომ, რისთვის, როგორ. 
დათუნა _ გამომყევი ცოლად.
პაუზა. ხათუნა დიდხანს უყურებს დათუნას. ხათუნა უცებ იწყებს სიცილს. 
ხათუნა _ არა... არავითარ შემთხვევაში.
დათუნა _ რატომ?
ხათუნა _ იმიტომ, რომ ჩვენ არა ვართ ნამდვილები... ეს პატარა ზღაპარია, რომელიც                            ადრე თუ გვიან უნდა დამთავრდეს.
დათუნა _ მგონი ზღაპარს შოთაზე ყვებოდი! 
ხათუნა _ შენთვის ვყვებოდი!
დათუნა _ შოთას დედას მოუ...!
 ხათუნა _ არა!
დათუნა _ მაშინ შენი დედაც მო...! 
ხათუნა პირზე აფარებს ხელს.
ხათუნა _ მიყვარხარ! ძალიან მიყვარხარ!
დათუნა _ ამას იმიტომ მეუბნები, რომ დამაწყნარო... იმიტომ, რომ აღარ გიყვარვარ. იმიტომ, რომ... მიყვარხარ! ძალიან მიყვარხარ!
ხათუნა _ ვიცი!
დათუნა _ მაშინ, რატომ, არა? რატომ, არა!
 ხათუნა _ არ ვიცი!
დათუნა _ ყველაფერი კარგად იყო! უცებ საიდანღაც გამოტყვრა ეს შოთა და ეგრევე სხვანაირად აჭიკჭიკდი... სერიოზული გრძნობებიო, ღრმა ემოციებიო... (უთითებს საწოლზე) აბა, აქ რა ჩემს ფეხებს ვაკეთებდით? მითხარი? კუკუ-დამალობანას ვთამაშობდით?
ხათუნა _ არ ვიცი!
დათუნა _ ნუთუ ეს შენთვის არაფერია?
ხათუნა _ არ ვიცი ეს რა არის ჩემთვის და არ ვიცი ის რა იქნება.
დათუნა _ მიყვარხარო! საკმარისია მომეხვიოო, ისეთი შეგრძნება მიპყრობსო თითქოს ღრუბლებს შორის ვექცევიო, ირგვლივ ანგელოზები დაფრინავენო...
ხათუნა _ ეგ ყველაფერი სიმართლეა!
დათუნა _ თუ სიმართლეა... მაშინ რატომ ლაპარაკობ ამდენს ვიღაც შოთაზე, რატომ?
 ხათუნა _ იმიტომ, რომ შენამდე ის მიყვარდა...
დათუნა _ გიყვარდა? მაინც როდის? აკვანში, როცა იწექი?
ხათუნა _ (ეს ტექსტი თითქოს მისი არ არის, თითქოს გაკვეთილია) ზოგიერთი გრძნობა... უფრო სწორად ადამიანი წარსულიდან, კვლავ ბრუნდება შენს ცხოვრებაში და ცდილობს თავისი ადგილი დაიკავოს... მათ ვერაფერს უზამ... ვერ წაშლი... ისინი ყოველთვის იქნებიან ჩვენში... მანამ სანამ ცოცხლები ვართ. ასეა შენთვის შენი მშობლები... ასევეა ჩემთვის დედაჩემი და...
დათუნა _ შოთა!
ხათუნა _ შოთაც! რა, წარსულში არ გყოლია ვინმე ისეთი ვისთან შეხვედრაც ახლა  რაღაც ახალს შეიტანდა შენს ცხოვრებაში?
დათუნა _ მყოლია.
ხათუნა _ ვთქვათ შეხვდი მას, ან მათ... გაიგონე მათ, ან მის ხმაში ყურადღება, ინტერესი, სითბო, თანაგრძნობა...
დათუნა _ (დამცინავად) ყურადღება, ინტერესი, სითბო, თანაგრძნობა... პაუზა.
ხათუნა _ არ გიყვარვარ! პაუზა.
დათუნა _ საერთოდ რატომ მიეცი თავს უფლება ამდენ ხანს მასთან გესაუბრა! ან რატომ მოუყევი ყველაფერი? უბრალოდ უნდა გეთქვა: „საკმარისია, მე უკვე მყავს საყვარელი ადამიანი. მშვიდობით!“ ვკითხავდი: „საერთოდ რატომ ჩამოხვედი, ამ გაღატაკებულ სამშობლოში? რა ჩემი ფეხები გინდოდათქო?“ რატომ, არ ჰკითხე?
ხათუნა _ ვკითხე.
დათუნა _ მერე, რა გიპასუხა? 
ხათუნა _ სევდიანად გაიღიმა... 
დათუნა _ მეტი არაფერი?
ხათუნა _ მერე, თქვა უბრალოდ მომენატრაო... 
დათუნა _ მერე?
ხათუნა _ მერე დაჯექი და კერე...
ხათუნა საწოლზე წამოწვა და დათუნას ზურგი აქცია.
დათუნა _ კაცი საზღვარგარეთ ცხოვრობ, არაფერი გაკლია... სად ჩამოდიხარ, რა ჩემი ფეხები გინდა აქ? წავალ ამერიკაში და თუ უკან დავბრუნდე... თუ უკან დავბრუნდე, მაშინ  ჩემი დედა...
ხათუნა _ შენზე, ჩვენზე ძალიან ბევრი რამ გამომკითხა? 
დათუნა _ შენც ადექი და არაფერი არ დაუმალე, არა? 
ხათუნა _ თითქმის... თითქმის, ისევე, როგორც შენ...
დათუნა _(დამცინავად) ისევე, როგორც მე? დიდი მადლობა! ძალიან დიდი მადლობა!                              როგორ არ გრცხვენია... როგორ არ გრცხვენია, რომ უცხო კაცს...
ხათუნა _ თვითონ მიხვდა ძალიან ბევრ რამეს... ისეთ რამეებს, რასაც შენ ვერც კი ხვდები... და თან იცის რაც გველის, თუ ერთად ვიქნებით...
დათუნა _ მალადეც! გულთმისანიც ყოფილა!.. მაინც რა გითხრა... ჩემზე? 
ხათუნა _ მომილოცა! თქვა, რომ ძალიან კარგი ტიპი ჩანსო!
დათუნა _ ხედავ შენ?! მოულოცა! ბრმა, არ ყოფილა.
ხათუნა _ მან თქვა, რომ ვიღაც მსახიობს აგონებ! ალ პაჩინოსო!
 დათუნა _ იმ წრიპას? ნახევარი მეტრი სიმაღლის რომაა? 
ხათუნა _ ჰოო! მართლაც გავხარ! შენ რას იტყვი შოთაზე?
დათუნა _ ერთხელ ვნახე, რა უნდა გითხრა! არი რა...
ხათუნა _ მერე ერთხელ ნახვით არანაირი შთაბეჭდილება არ შეგექმნა?
დათუნა _ შემექმნა და მერე, როგორი... საერთოდ ვინ ჩემი ფეხებია ეგ შოთა? მასზე ამდენი, რატომ უნდა ვლაპარაკო?
ხათუნა _ ჩემი ძალიან ახლო მეგობარია!
 დათუნა _ (დამცინავად) ჩემზე უფრო ახლოა?
ხათუნა _ როგორ არა გრცხვენია! მე, ხომ ვღებულობ შენს მეგობრებს, გამაგებინა შენ რატომ არ უნდა მიიღო ჩემი მეგობარი... (ინტერესით) იქნებ იმას უნდა, რომ დაგეხმაროს?
დათუნა _ დამეხმაროს? მაინც რისი თქმა გინდა ვერ ვხვდები? 
ხათუნა _ მას ბევრი რამის გაკეთება შეუძლია!
დათუნა _ შეუძლია? მეც ბევრი რამე შემიძლია! ერთს ისეთს მოვადებ, მაგ შენს შოთას, რომ მისგან არაფერი დარჩება... მაინც, რისი თქმა გინდა ვერ ვხვდები?
პაუზა.
ხათუნა _ შოთას უნდა შენთან დაახლოება. უნდა კარგად გაგიცნოს და დაგიმეგობრდეს! დათუნა _ რატომ?
ხათუნა _ ძაან კარგი ადამიანი ჩანსო! ვუთხარი, სერიოზული სამომავლო გეგმები აქვს  და ძალიან მიზანდასახულია მეთქი!
დათუნა _ დიდი მადლობა! ის არ უთხარი ცოტა შარიანიაო! თუ ოდნავი რაიმე  შეგეშალა აუცილებლად გცემსთქო!
ხათუნა _ ეგ ისედაც იცის!
პაუზა. დათუნა უყურებს ხათუნას. 
დათუნა _ ჩემზე კიდევ რა იცის? 
ხათუნა _ მეტი არაფერი!
პაუზა.
დათუნა _ მაინც რა უნდა მაგ ჩემისას? რისთვის ჩამოეთრა? 
ხათუნა _ ხელი მთხოვა...
დათუნა _ რაა?
ხათუნა _ (იცინის) გეხუმრე! შენთან დალაპარაკება უნდა! 
დათუნა _ სინამდვილეში კი, შენი დათრევა უნდა, არა? ხათუნა _ არა.
დათუნა _ ნეტა, რა უნდა? რა უნდა, არ გითხრა? 
ხათუნა _ შენთვის გარკვეულად არაფერი უთქვამს?
დათუნა _ ჯერჯერობით არაფერი! მაგის ასაკის კაცებმა, შენნაირ გოგონებთან იციან   როგორ მოიქცნენ... და როგორ დაგითრიონ.
ხათუნა _ ის, სხვანაირი ადამიანია!
დათუნა _ (დამცინავად) სხვანაირი ადამიანია...
ხათუნა _ მას უნდა შენთან შეხვედრა. თუ დავურეკავ... ის, ნახევარ საათში ქვევით             იქნება. თავის მანქანაში დაგელოდება!
დათუნა _ (გაკვირვებული) დამელოდება?
ხათუნა _ ჰოო! თან გაგიყვანს საყიდლებზე და ვაჟასთან, საავადმყოფოშიც. 
პაუზა.
დათუნა _ თქვენ უკვე მოილაპარაკეთ? 
ხათუნა _ რა მოხდა, მერე?!
დათუნა _ მოდი პირდაპირ მითხარი! ის, ტიპი ჩამოვიდა აქ... გნახა შენ, რომელმაც ჩემზე ყველაფერი მოუყევი და უცებ ისეთი გულკეთილი ადამიანი გახდა, რომ თანახმაა ყველაფერში დამეხმაროს?
ხათუნა _ მინდა, თქვენ ერთმანეთი კარგად გაიცნოთ! დანარჩენი მერე გამოჩნდება...
 დათუნა _ ესე იგი ეს შენ გინდა და არა იმას...
ხათუნა _ ჰოო... და იმასაც
დათუნა _ (დაძაბული ფიქრობს) მასაც უნდა ჩემი კარგად გაცნობა? რატომ?
 ხათუნა _ უკვე, ხომ გითხარი.
დათუნა _ რატომ?
ხათუნა _ აინტერესებს. ის თვლის, რომ რაც აქედან წავიდა ძალიან ბევრი რამე შეიცვალა და ახლა უნდა შენნაირი გათვითცნობიერებული ადამიანისაგან გაიგოს, რა ხდება?
დათუნა _ სად რა ხდება? 
ხათუნა _ აქ რა ხდება!
დათუნა _ ტელევიზორი არა აქვს, მაგ ჩემისას?
 ხათუნა _ ტელევიზორი სხვაა, შენ სხვა ხარ!
დათუნა _ ჰო, მე ალ პაჩინო ვარ! მნახა რა, კარლიტო?
 ხათუნა _ სხვათა შორის ეგეც აღნიშნა!
დათუნა _ ერთი მაგის დედაც!
ხათუნა _ ხომ, არ გეშინია მასთან შეხვედრა?
დათუნა _ (თავს იწონებს) ჩემი შემშინებელი ყველა მკვდარია, ან კვდება! 
ხათუნა _ (იღიმება) ჰოდა, შეხვდი!
პაუზა.
დათუნა _ მაიძულებ, რა...
ხათუნა _ (სევდიანად) არაფერსაც არ გაიძულებ, თუ არ გინდა ნუ შეხვდები! 
დათუნა _ აი, როგორ იქნება ყველაფერი. მაგ ბიძას შევხვდები, ის დაიწყებს ჯერ
ძმაკაცურ ლაპარაკს, მერე ფულების ტრიალს, დამეხმარება ამერიკაში წასასვლელად და კიდე ცოტასაც დამიმატებს... მერე მეტყვის, რომ შენ მართალია სილამაზის დედოფალი გახდი, მაგრამ ეს ბევრს არაფერს ნიშნავს... ჩემსა და შენს სიყვარულს მომავალი არა აქვს... ორივე დავიღუპებით, ცოტა ხანს ვიქნებით ერთად და მერე აუცილებლად დავცილდებით, რადგან ლამაზ ქალს ლამაზი ცხოვრება სჭირდება... ის, კი ორივეს დაგვეხმარება და ამიტომ...
პაუზა.
ხათუნა _ ნუ აზვიადებ!
დათუნა _ კარგი ბატონო. მაშინ შენ მითხარი, საიმართლე!
ხათუნა _ (დაბნეულია) ის, ძალიან კარგი ადამიანია და სერიოოზული კაცია. 
დათუნა _ (დამცინავად) კარგი ადამიანია და სერიოზული კაცია.
ხათუნა _ მას ბევრი რამის გაკეთება შეუძლია.
დათუნა _ (დამცინავად) შემთხვევით ზურგი ხომ არ ეფხანება? ანგელოზის ფრთები ხომ  არ ამოსდის?
ხათუნა _ (დათუნას სიტყვებს ყურადღებას არ აქცევს) ის, ყველაფერს ერთი შეხედვით მიხვდა... ძალიან ყურადღებიანია და თბილი...
დათუნა _ (დამცინავად) მართლა, ხომ არ გიყვარს?
ხათუნა _ (დათუნას სიტყვებს ყურადღებას არ აქცევს) მას უნდა ორივეს დაგვეხმაროს! 
დათუნა _ (ტკივილით) ორივეს დაგვეხმაროს? ორივეს დაგვეხმაროს?
ხათუნა _ მითხრა, მიუხედავად იმისა, რომ საზღვარგარეთ ყველაფრი აქვს, ძალიან   აკლია ჩემთან ურთიერთობა! ჩემთან ურთიერთობა! იმიტომაც დაბრუნდა!
დათუნა _ სად დაბრუნდა?
ხათუნა _ აქ, სამშობლოში დაბრუნდა! ჩემს, ჩვენ ცხოვრებაში! 
დათუნა _(დაბნეულია) ჩვენს ცხოვრებაში?
ხათუნა _ ჩვენ ცხოვრებაში! 
დათუნა _ ესე იგი გიყვარს?
ხათუნა _ ესე იგი, მას შეუძლია დაგვეხმაროს. 
დათუნა _ არავის დახმარება არ მჭირდება!
ხათუნა _ გვჭირდება! მჭირდება! გჭირდება! ეს, ახლა ამ წუთას ახურებ... მაგრამ იყო   ერთი დღე მაინც, როცა არ დაგიწუწუნია?
დათუნა _ შენთან არასოდეს დამიწუწუნია!
ხათუნა _ ყველაზე მეტს ჩემთან წუწუნებ! ფულზე, ძმის გაუთავებელ ავადმყოფობებზე, ამის გამო ჩაგირავებულ სახლზე... ამერიკაში წასვლაზე ოცნებობ. მე თუ მაქვს ადგილი შენს ცხოვრებაში? მითხარი? მააქვს? თუ მხოლოდ მაშინ გახსენდები, როცა ვწვებით ერთად? როგორ ფიქრობ, რა იქნება ხვალ, ზეგ, მაზეგ? რა მოხდება ჩვენს ურთიერთობაში? მითხარი?
დათუნა _ დავქორწინდებით. ბავშვები გვეყოლება!
ხათუნა _ (იცინის) ღმერთო ჩემო?! მართლა, დავქორწინდებით? უიმე რა კარგია... ბავშვებიც გვეყოლ¬ება, ალბათ ხუთი, არა? უიმე გადავირევი სიხარულისაგან...
დათუნა _ (ბრაზდება) აბა სხვა რა გინდა? პაუზა.
ხათუნა _ ეს შენზეა დამოკიდებული! შეხვდი და დაელაპარაკე! 
პაუზა.
დათუნა _ (მძიმედ) კარგი დაურეკე!
 პაუზა.
ხათუნა _ დავურეკავ, მაგრამ... მაგრამ ყველაფერზე დასთანხმდები? 
დათუნა _ (დამცინავად) რას ქვია დავთანხმდები?!
ხათუნა _ ის სასწაულს არ შემოგთავაზებს! დამიჯერე, ეს შენთვის მინდა! მინდა იმიტომ, რომ მიყვარხარ!
დათუნა _ რა უნდა შემომთავაზოს და რატომ უნდა დავთანხმდე? ან, რომ არ                              დავთანხმდე რა ფეხებს მომაჭამს?
ხათუნა _ არაფერსაც არ იზამს... მხოლოდ, მხოლოდ შენ დარჩები... წაგებული! 
დათუნა _ რაა?
ხათუნა _ შენ დარჩები, წაგებული! დათუნა _ რაა?
დათუნა ფეხზე წამოვარდება და მიდის ხათუნასთან. ხათუნა გამჭოლი მზერით  უყურებს მას.
ხათუნა _ რასაც შემოგთავაზებენ და რა პირობებსაც გეტყვის იცოდე, ეს შენი შანსია! ეს  შანსი ჩემ¬მა სიყვარულმა მოგცა!
დათუნა _ (გაოგნებულია) მას უნდა შენ გიყიდოს? უნდა ჩემგან გიყიდოს?
 ხათუნა _ მას უნდა ბედნიერები ვიყოთ!
დათუნა _ ბედნიერები?
ხათუნა _ ჰოო!
პაუზა. დათუნა ჯდება.
დათუნა _ (დაბნეულია) მას უნდა, რომ ბედნიერები ვიყოთ! შენც გინდა, რომ ჩვენ ბედნიერები ვიყოთ! მარტო მე არ მინდა, არა?
ხათუნა _ ეს, ის არ არის რაც შენ გგონია!.. ძალიან გთხოვ დამეხმარე, მომისმინე -
გამიგე...
დათუნა _ გისმენ ბატონო... მინდა, ყველაფერი გავიგო...
ხათუნა _ ეს ჩვენი სიყვარულისათვის უნდა გააკეთო... ჩვენი ერთმანეთისადმი სიყვარულისათვის...
დათუნა _ რა თქმა უნდა! ეს, ყველაფერი სიყვარულის გამო კეთდება! მაინც რას ნიშნავს შენთვის სიყვარული, ამიხსენი?
ხათუნა _ ვერ ხვდები? 
დათუნა _ ვეღარ ვხვდები!
ხათუნა _ ჩვენი სიყვარული მხოლოდ კარგი მოგონება უნდა იყოს. ეს დაგვეხმარება შემდეგ ცხოვრებაში! უნდა გავიზარდოთ, უნდა მივხვდეთ, რომ ოცნებების დრო დამთავრდა... ახლა სხვა ცხოვრებით უნდა ვიცხოვროთ, თორემ სხვანაირად შეგვძულდება ერთმანეთი. შეგვძულდება ერთად გატარებული ყოველი წამი და გასახსენებლად არაფერი დაგვრჩება. დათუნა სიყვარული სხვა რამეა... და ის რაც სინამდვილეში გვჭირდება სხვა რამე!
დათუნა _ (რაღაც არგუმენტების თქმას ცდილობს, მაგრამ ვერაფერს ამ სიტყვების გარდა ამბობს) როგორ არა გრცხვენია!
პაუზა.
ხათუნა _ (მკაცრად) მას უნდა, გადაარჩინოს ჩვენი სიყვარული? 
დათუნა _ შენი დათრევის ხარჯზე?
ხათუნა _ (მკაცრად) შენი დახმარების ხარჯზე. 
პაუზა.
დათუნა _ (სევდიანად) კარგი ბატონო. უნდა ჩემთან შეხვედრა? შევხვდები! მართლაც საინტერესო ადამიანი ჩანს... ჩემნაირ ტიპებს უნდა დაეხმაროს! დაურეკე! მიდი, დაურეკე! სიამოვნებით შევხდები!
ხათუნა _ თუკი მართლა გიყვარვარ, უარი არ უთხრა! 
დათუნა _ მიყვარხარ! ძალიან მიყვარხარ!
ხათუნა _ (უნდობლად) დამიჯერე, აე აჯობებს! ასე უფრო შევინარჩუნებთ ერთმანეთს! დათუნა _ (დამცინავად) ჰოო, რა თქმა უნდა!
ხათუნა _ იცოდე, შენს მეტი არავინ მეყვარება! 
დათუნა _ ჰოო, რა თქმა უნდა!
ხათუნა _ ვრეკავ!
პაუზა. ისინი ერთმანეთს უყურებენ. 
დათუნა _ რომ არაფერი გააკეთოს? პაუზა.
ხათუნა _ ჩემი გულისთვის გააკეთებს!
დათუნა _ რომ არ გააკეთოს და ორივე მოგვატყუოს... მოვკლა? 
დათუნა იღებს საწოლზე დაგდებულ პისტოლეტს. პაუზა. 
ხათუნა _ მან იცის, რომ შენ სიცოცხლეზე მეტად მიყვარხარ!
პაუზა. ისინი ერთმანეთს დაძაბული უყურებენ. მათ შორის აშლილი საწოლია. ხათუნა  მიდის და დათუნას კოცნის და იარაღს ართმევს. დათუნას რეაქცია არა აქვს. ხათუნა რეკავს        ტელეფონზე.
ხათუნა _ ალო, შოთა ხარ? ჰოო, როგორც შევთანხმდით! კარგი... კარგი.
ხათუნა კიდებს ტელეფონს. დათუნა უეცრად ეცემა საწოლს და აქეთ-იქით ყრის ლეიბს, საბანს, ხევს ყველაფერს. ბალიშიდან უამრავი ბუმბული ამოიყრება და ირგვლივ დაფრინავს. თითქოს რაღაც დიდმა ფრინველმა გადაუფრინა ოთახს. ისმის მუსიკა. დათუნა გადის. ხათუნა მარეტო რჩება.
ჩაბნელება
უფროსი ძმა
 ვაჟა
ვაჟა _ ორმოცამდე წლის კაცი. 
დათუნა.
საავადმყოფო პალატა. ვაჟა ინტერესით უთვალთვალებს ოდნავ შეღებული პალატის კარიდან რაღაცას. ის სუსტადაა, მაგრამ ცდილობს ავადმყოფობას მაინც ებრძოლოს. ის, უეცრად კეტავს კარს საწოლისაკენ მიიჩქარის. წვება. უჭირს მოძრაობა. შემოდის დათუნა, მისი უმცროსი ძმა ხილით სავსე ცელოფნით.
დათუნა _ (განერვიულებული) ადექი? თუ ადექი, კარგია... ესე იგი საქმე სასიკეთოდ მიდის.
ხილით სავსე პაკეტს დებს ტუმბოზე და საწოლის გვერდით სკამზე ჯდება.
 დათუნა _ როგორ გრძნობ თავს?
ვაჟა _ შენზე უკეთესად.
დათუნა _ კარგი ერთი რა?.. კაცი არა ხარ? როგორ არა გრცხვენია! ვაშლი გაგითალო? 
ვაჟა ხელს ჩაიქნევს.
დათუნა _ დღეს ცოტა შემაგვიანდა... საფლავზე ვიყავი გასული... ვაჟა _ იქ გუშინ არ იყავი?
დათუნა _ გუშინ ყველაფრს ვერ მოვრჩი... დღეს კი მთლიანად მოვათავე... ასე, რომ მზადაა...
ვაჟა _ (დამცინავად) ყველაფერი მოამზადე? პაუზა.
დათუნა _ აღდგომისთვის მზადაა!
დათუნა თავს იკავებს ზედმეტი სიტყვის თქმისაგან და აგრძელებს იმავე ინტონაციით. დათუნა _ ბალახი ბევრი არ იყო. ყვავილები მოვრწყე... ვაზა ვიღაცას მოუპარავს..
სანთლებიც დავანთე... რამდენი კაცი მომკვდარა იმის მერე რაც იქ არ ვყოფილვართ... მთელი ხეივანი თითქმის სავსეა...
ვაჟა _ იქ ყოველთვის ემატება და არასოდეს აკლდება... არყის ხე ხარობს, თუ ვინმემ ისიც მოიპარა?
დათუნა _ ხარობს რომელია? ისეთი სასიამოვნო ჩრდილი აქვს, თან პირდაპირ მაგიდას ფარავს, ასე, რომ იქ საუფრის გაშლისას მზე აღარ შეგვაწუხებს...
ვაჟა _ (მექანიკურად იმეორებს) იქ საუფრის გავშლისას... პაუზა დიდხანს გრძელდება.
დათუნა _ ჰოო... რაღაც... (ის რაღაცის თქმას აპირებს, მაგრამ თავს იკავებს) მერე იყოს! 
ვაჟა ძმას აკვირდება, თითქოს ცდილობს მისი ქცევის იქით რაღაც დაფარული ამოიცნოს, ბოლოს ეკითხება.
ვაჟა _ მანანა, ხომ არ გინახავს? დათუნა _ (იბნევა) მანანა ვინ არის?
ვაჟა _ (განერვიულებული) რა, უკვე შტერდები? ის ქალი... ის, ქალი ხანდახან, რომ მხვდება ხოლმე...
დათუნა _ არა, დღეს არ შემხვედრია... იმან მგონი არც კი იცის, ავად რომ ხარ. 
ვაჟა _ მანანა კარგი ქალია... რომ იცოდეს აუცილებლად მომაკითხავდა. 
დათუნა _ საიდან იცი კარგი ქალია, თუ ცუდი. წესიერად არც კი იცნობ!
ვაჟა ხელს ჩაიქნევს.
დათუნა _ ჰოო, კარგი ნუ გწყინს!
ვაჟა _ (განერვიულებული) შენთვის არავინაა კარგი... ღმერთმა ნუ ქნას ვინმე ოდნავ  კარგი გამოდგეს, ვერ მოისვენებ სანამ რაღაც ცუდს არ უპოვი და მერე წყნარდები... გაგიჭირდება ასე ცხოვრება.
დათუნა _ დამმოძღვრე, დამმოძღვრე. შენ თვითონ, როგორ იცხოვრე? რა, მოგებული ხარ                        მე რომ ჭკუას მარიგებ?
ვაჟა _ ცხოვრება თამაში არ არის... 
დათუნა _ აბა რა არის.
ვაჟა _ სიკვდილისათვის მზადება.
დათუნა _ (დამცინავად) ყველა თავის სიმართლეს უკეთებს რეკლამას. 

 პაუზა.
დათუნა _ ბანანი მაინც აიღე. დღეს არაფერი გიჭამია! თუ გინდა ფორთოხლის წვენს მოგიტან... აქ ქვემოთ მაღაზიაში ვნახე.
პაუზა.
ვაჟა _ რა გითხრა იმან?
დათუნა _ (შეკითხვა უეცრად აბნევს) რომელმა იმან?... შენ რა იცი? თუმცა საიდან. ვინ იმან?
ვაჟა _ აი, იმან ვითომ ექიმი როა. სინამდვილეში კი ბუღალტერია... ვინაც ახლახან                              გელაპარაკა.
დათუნა _ (აზრზე მოდის) აა, იმან. არაფერი. იმას საერთოდ უყვარს ლაპარაკი. სადღაც დაუძახეს და ძლივს გამოვასწარი, თორემ ალბათ ორი საათის მერე შემოვიდოდი... საჭმელიო, ხელფასებიო, გადასახადებიო, პოლიტიკაო, გაჭირვებაო და ათასი რამე... (ვაჟა დაძაბული უყურებს დათუნას) მგონი მალე გვეშველებაო, ჩვენი საავადმყოფოს პაციენტებისათვის რაღაც ლგოტებზე ლაპარაკობენო... ოღონდ ეს ყველაფერი ერთი, ან ორი წლის მერე იქნებაო...
ვაჟა _ (აწყვეტინებს) ჩემზე რა გითხრა?
დათუნა _ იმ გოგონაზე მომიყვა, აი ორჯერ რომ გაუკეთეს ოპერაცია... უიმედო ავადმყოფი ყოფილა, მაგრამ სადღაც მონასტერში წაუყვანია მისიანებს. ორი კვირა იქ უცხოვრია, იქ რაღაც ჭაში აბანავებდნენ თურმე და... შენ წარმოიდგინე უკეთესად გამხდარა... ახლა დილაობით ვარჯიშობს კიდეცო... სასწაულიაო პირდაპირო...
ვაჟა _ (აწყვეტინებს) ჩემზე რა გითხრა?
დათუნა _ შენზე თქვა იმ გოგოსთან შედარებაც კი არ შეიძლებაო...
 ვაჟა _ (დამცინავად) კიდე რამდენი უნდა იწვალოსო?
დათუნა _ კარგი რა?
ვაჟა _ ოთხი, თუ ხუთი თვე კიდე იფართხალებსო? ასე უყვარს არა ჩვენნაირების  სიცოცხლეზე ლაპარაკი - იფართხალებსო... რამდენს იფართხალებსო?... ჰა, რამდენს  იფართხალებსო?
დათუნა _ (პასუხს გაურბის) იმ მონასტრის ეკლესიაში ვიღაც წმინდანის ძვლები ყოფილა... ჭაში ბანაობის გარდა, თუკი იმ ძვლებს ემთხვევიო აუცილებლად მორჩებიო...
ვაჟა _ (აწყვეტინებს) კიდევ რამდენს იფართხალებსო?
დათუნა _ თუ რაიმე სასწაული არ მოხდა, ასეთი კარგი ოპერაციის შემდეგო... საერთოდ ძალიან დიდხანს ცოცხლობენო... ან სულაც ჯანმრთელდებიანო...
ვაჟა _ (დამცინავად) მაინც რამდენიო? 
პაუზა.
დათუნა _ მინიმუმ ერთი წელი მაინცო, მერე კიდევ ერთხელ გავესინჯოთ და ვნახოთო...
 ვაჟა _ (ყვირის) ტყუი. ტყუი. ტყუი.
დათუნა _ არ ვტყუი. დედის სულს ვფიცავარ, არ ვტყუი.
ვაჟა _ ზღაპრებს მიყვები, გინდა რომ დამამშვიდო, დამაწყნარო, არა? მე კი მხოლოდ სიმართლე მჭირდება, გაიგე?!
დათუნა _ არ ვტყუი.
ვაჟა _ ზღაპრები, არ მჭირდება!
დათუნა _ (ბრაზდება) არ გჭირდება და ნუ გჭირდება! ბოლოს და ბოლოს რა გაახურე  საქმე! გითხარი რაც ვიცოდი და მორჩა, გინდა დაიჯერე და გინდა, არა!
ვაჟა _ ჰოო? (დაძაბული უყურებს ძმას) ბიჭო, შენი უფროსი ძმა ვარ და ვგრძნობ, რომ  რაღაცას მიმალავ...
დათუნა _ (განერვიულებული) რა მაქვს დასამალი? ნახევარი საათიც, რომ გქონდეს დარჩენილი, რატომ უნდა დაგიმალო? ყოვლეთვის უკეთესია როცა სიმართლე იცი. ასე უფრო ადვილია ცხოვრება... შენთვისაც და განსაკუთრებით ჩემთვის... რაღაც სამომავლო საქმეებს დაგეგმავ... ყველაფერი რაც გასაკეთებელია, რომ მოასწრო... ასე, რომ ძმაო ჭამე ბანანი                     და მინიმუმ ერთი წელი მაინც იცხოვრე, მერე ვნახოთ...
დათუნა იღებს ორ ბანანს, ფცქვნის, ერთს ვაჟას აწვდის და ერთს თვითონ ჭამს.
 ვაჟა _ მერე ვნახოთო, არა? სასაცილო ხარ.
დათუნა _ ნუ ჩაიხვიე შენებურად! 
ვაჟა _ მინიმუმ ერთი წელი?
დათუნა _ მინიმუმ და მერე ვნახოთო. გეფიცები.
 პაუზა. ორივე უხმოდ ჭამს.
ვაჟა _ რაღაცას მაინც მიმალავ...
დათუნა _ არა. არ გიმალავ. არაფერს არ გიმალავ.
გარედან ისმის ხმაური, ტირილისა და შეძახილების ხმები.
ხმები გარდენ _ რაშ შვებით ხალხო?! გადაირიეთ? საავადმყოფოა თუ... თავს ნუ იმცირებ,                    ამ მათხოვრებთან... მკვლელებო. ცხოველებო! ჯალათებო! სასიკვდილოდ წირავთ კაცს?
ძმები ერთმანეთს გადახედავენ. დათუნა წამოდგება და გადის. მალევე ბრუნდება.
 ვაჟა _ რა ხდება?
დათუნა _ ვიღაცას ძალით უშვებენ... არც იმას უნდა წასვლა და არც მისიანებს, მაგრამ                   ფასები და რაღაცეები, და...
ვაჟა _ ვინ მიჰყავთ? ვიცნობთ? 
დათუნა _ არა მგონია.
ვაჟა _ ამის დედა ვატირე... ესაა ცხოვრება? შენ კიდე მონასტერში წმინდანის ძვლებს ემთხვიეო? რისთვის? ამათ კიდე დიდხანს, რომ ვუყურო? ამათი დედა ვატირე.
დათუნა _ (ჩაფიქრებული) ამათი დედაც ვატირე.
 პაუზა.
ვაჟა _ მეც მიპირებენ დროზე ადრე გაშვებას? 
დათუნა _ (ძალიან სწრაფად პასუხობს) არ ვიცი! 
პაუზა უსმენენ თითქმის მიმქრალ ხმაურებს.
ვაჟა _ ბედი მწყალობს, არა? იმედია, ცოტა ხანს კიდე დამტოვებენ, არა? სანამ ფეხზე  კარგად დავდგები, არა?
პაუზა.
ვაჟა _ ღმერთ ჩემო? (იცინის)
დათუნა _ რა იყო?
ვაჟა _ ის, ბოლო არ არის! 
დათუნა _ ვინ, ის?
ვაჟა _ ის ვინც ახლა მიჰყავთ. 
პაუზა.
დათუნა _ ეგეთია ცხოვრება. რაც შეეძლოთ გააკეთეს... მაგრამ, ყველაფერს ფული უნდა. წამლებს, ბინტებს, მომსახურებას... ეს მათი სამუშაოა და ფულს აქედან იღებენ... მათაც ჰყავთ ოჯახები, შვილები... რა ქნან? ყველაფერი ჩვენ შემოგვწირონ და თვითონ შიმშილით მოკვდნენ? ამიტომაც აკეთებენ ასეთ რამეებს.
ვაჟა _ ეგენიც, ხომ ხალხია. მათ გულის გარდა კუჭიც ააქვთ, არა? როცა კუჭს შია, გული არავის ახსოვს! რა ჭკვიანი ხარ!
დათუნა _ (დაბნეული) ჰოო, ახლა ეგრეა! 
ვაჟა _ ეკლესიაში თუ დადიან?
დათუნა _ ეგენი? არა მარტო დადიან!
ვაჟა _ (დამცინავად) ჰოო, იქ მაინც თუ დადიან კარგია!
დათუნა _ ეკლესია და ისა... ცხოვრება სხვა რამეა. ხანდახან უნდა მოკლა, რომ დიდხანს აცოცხლო... (სიგარეტს უკიდებს) ამერერიკაში მივდივარ... ძალიან მალე. თითქმის ორ კვირაში... როგორც იქნა დავიჭირე ოქროს თევზი. იქიდან ფულს გამოგიგზავნი, ასე, რომ კიდე დავანახებთ ამათ ვინცა ვართ.
დათუნამ თქვა და ვაჟას გახედა, რომელსაც თითქოს არც კი გაუგონია რა თქვა მისმა ძმამ. ვაჟა შეამჩნევს მის მზერას და სევდიანი ღიმილით გახედავს. პაუზა.
ვაჟა _ არ მიდიხარ?
დათუნა _ (დაბნეული) სად?
ვაჟა _ რა ვიცი, საქმეზე... აქამდე სულ გარბოდი და ახლაც, წადი.
დათუნა _ ყველანაირი საქმე მოთავებული მაქვს. ასე, რომ შემიძლია მთელი დღე შენთან                                     ერთად ვიყო!
პაუზა.
ვაჟა _ ვიცი, რაღაცას მიმალავ.
დათუნა _ იცი? მაინც რა იცი? მაინც რას გიმალავ? 
ვაჟა _ ყველაფერი დავინახე?
დათუნა _ რა დაინახე?
ვაჟა _ ის, როგორ გელაპარაკებოდა. 
დათუნა _ მაინც როგორ მელაპარაკებოდა?
ვაჟა _ როგორც იმას ვისაც, რაღაც არასასიამოვნოს ეუბნებიან, მაგრამ ცდილობენ კეთილშობილების იმიჯი შეინარჩუნონ. კიდევ ფული მოგთხოვა?
დათუნა _ (თვითონ არ სჯერა თავის ნათქვამის) საიდან მოიტანე?! ტყუილია! ჩვენ უკვე ყველაფერი გასტუმრებული გვაქვს. თანაც კიდე რა და რაში უნდა გადავიხადოთ. ან დაგვრჩა, რო რამე?
ვაჟა _ თუ ყველაფერი გადახდილი გვაქვს, რით ვეღარ ძღება? 
დათუნა _ ეგეთი ლაპარაკი არც კი ყოფილა.
ვაჟა _ აბა, როგორი ლაპარაკი იყო?
დათუნა _ (ცდილობს იხუმროს) ასე თქვა, ისეთი მაგარი ხარო. კეთილი. ინტელიგენტი. შენნაირი სუფთა ადამიანები იშვიათად თუ შეხვედრია... და ყავს გასათხოვარი, და...
ვაჟა _ (დამცინავად) თუ ცოლად არ მოვიყვანე აქედან გამაგდებს, არა?
დათუნა _ თუ შენ არ მოიყვან, მაშინ მე უნდა მოვიყვანო... სურათიც მანახა, მართალია ლამაზი არაა, მაგრამ მაგას რა მნიშვნელობა აქვს, მთავარი ისაა, რომ ძმა ჰყავს საჭირო კაცი, აბა... ამერიკაში კი მივდივარ თან ვერ წავიყვან, მაგრამ შენ აქ არა ხარ? დაგიტოვებ, შენც მოგივლის და...
ვაჟა _ აბა, შენ იცი... 
ორივე იცინის.
ვაჟა _ (მკვეთრად) სამკურნალო ციკლი ბოლომდე, რომ გავიარო მაინც რამდენის                                 დამატებას ითხოვენ?
დათუნა _ (გაურკვევლად) ბევრი არაფრის. ამიხსნა, რომ მასაც აწვებიან... ეშინია თვითონ არ გააგდონ. (დამცინავად) ძალიან თანაგვიგრძნობს, მაგრამ ისიც ადამიანია და მასაც ააქვს ვალდებულებები და არა მარტო ვალდებულებები. მოვალეობებიც და დავალებებიც... ამოცანებიც...
ვაჟა _(ფიქრობს) ერთი წელი... სამას სმოცდახუთი დღე... რამდენი საათია წელიწადში? (ანგარიშობს) 8760 საათია. აქედან თუ ძილის დროს გამოვაკლებ, ეს უნდა გავყო 6 საათზე...
დათუნა _ ერთი წელი თუ რაიმე სასწაული არ მოხდაო...
ვაჟა _ სასწაული რას ნიშნავს? რას? ესე იგი 8760 კიდე რამდენზე უნდა გავყო? დგება და ვაჟას მხრებში კიდებს ხელს.
დათუნა _ ვაჟა... კარგი რა? კარგი რა? პაუზა.
ვაჟა _ მაპატიე. ნერვების ბრალია ყველაფერი. დათუნა _ (იღიმება) დამშვიდდი?
პაუზა. ვაჟაც იღიმება.
ვაჟა _ (ხუმრობს) ერთი წელი იმაზე მაინც მეყოფა, რომ მანანა... კარგად გავიცნო. დათუნა _ გაცნობილი უკვე გყავს და სხვა რამეს, ხომ არ აპირებ?
ვაჟა _ (მრავალმნიშვნელოვნად) ეგ შენი საქმე არ არის... დათუნა _ თუ რაიმეში დაგჭირდე, ხომ იცი...
ვაჟა _ (დამცინავად) რაში უნდა დამჭირდე ბიჭო? ჯერ ცოცხალი ვარ, ცოცხალი.დათუნა _ ეგრე რა! პაუზა.
ვაჟა _ (მომთხოვნი ტონით) რა უნდოდა იმას? პაუზა.
დათუნა _ (ფრთხილად) შეიძლება ცოტა უცნაურად მოგეჩვენოს, მაგრამ... უნდა, რომ ჩვენც გავეწეროთ.
პაუზა.
ვაჟა _ (დაფიქრებული) გავეწერო. ვაჟა შეხედავს ძმას და გაიღიმებს.
ვაჟა _ (ხალისიანად) გავეწეროთ, მერე. წავიდეთ სახლში და... მორჩა, იქ უფრო უკეთესად ვუმკურნალებ ჩემს თავს. ამათი დედაც ვატირე. (პაუზა) ყოველ დილით ნელ-ნელა, მაგრამ მეც დავიწყებ ვარჯიშს... თუ საჭირო იქნა იმ მონასტერშიც წავიდეთ... შენ ამერიკაში მიდიხარ და... არა უშავს მარტო წავალ... 8760 საათი კიდე არ არის ზღვარი...
დათუნა _ მართალი ხარ!
ვაჟა _ მანანასაც ვნახავ. ყველაფერს ვეტყვი დასაკარგი არაფერი მაქვს და აღარც გადავდებ ამ საქმეს... ისე როგორ გამოვიყურები? შეიძლება ზედ არც კი შემომხედოს?
დათუნა _ (ფრთხილად) შემოგხედავს რომელია... შემოგხედავს და კიდეც... 
ვაჟა _ შემომხედავს კიდეც და... კიდეც, რა?
პაუზა.
დათუნა _ (ფრთხილად) ნელ-ნელა წასასვლელად, ხომ არ მოვემზადოთ.
ვაჟა დგება და იწყებს ჩაცმას. დათუნა ფანჯარას აღებს და სიგარეტს უკიდებს. 
ვაჟა _ (ხუმრობს) მაინც, რომელი ჯობია, წასვლა თუ მის დაზე დაქორწინება? 
დათუნა _ არ ვიცი.
პაუზა.
ვაჟა _ წასვლა ჯობია. 
დათუნა _ ალბათ. 
ვაჟა _ ალბათ? 
პაუზა.
დათუნა _ აქ დარჩენაზე მეც არ დავთანხმდებოდი. 
ვაჟა _ სად, აქ? აქ, თუ აქ, როგორც „აქ ამ ქვეყანაში“?
დათუნა _ რა მნიშვნელობა აქვს! (ხუმრობს) გააჩნია მანანას? 
ვაჟა _ ჰოო, მანანა ჯობია.
პაუზა.
დათუნა _ მანანა ჯობია.
ვაჟა _ იცი რა ქალია? არ იცი. იმიტომ, რომ შენთვის უბრალოდ ქალია და მეტი არაფერი. დათუნა _ რა შენთვის ქალი არ არის?
ვაჟა _ უბრალოდ ქალი არ არის. ნიუტონის ვაშლივითაა... ერთხელ დაგეცემა და                            დედამიწის მიზიდულობისა კანონს მოგაფიქრებინებს. გაიგე?
დათუნა _ გავიგე.
 პაუზა.
ვაჟა _ ეს ყველაფერი ავარიის გამო მომივიდა. 
დათუნა _ სისულელეებს ნუ ლაპარაკობ.
ვაჟა _ (ლამის ტირის) ყველა დავღუპე. ყველა. ხე, რომ არ ყოფილიყო გადავრჩებოდით. პირდაპირ მინდორზე გავარდებოდით და მორჩა. ახლა სხვანაირიად იქნებოდა ყველაფერი. დედა, მამა, ლეილა... ყველა ცოცხალი იქნებოდა... ყველა.
დათუნა _ (ამოიოხრებს) შენი ბრალი არ არის რაც მოხდა... სატვირთო მანქანის მძღოლის ბრალია.
ვაჟა _ (არც უსმენს) ლეილა ფეხმძიმედ იყო... 
დათუნა _ ვიცი.
ვაჟა _ ერთი ნაკაწრიც კი არ მქონდა, ისინი, კი... ისინი, კი... არ მინდა ასეთი სიკვდილი. არ მინდა... საიდან გაჩნდა ის ხე... იქ ხე არ უნდა მდგარიყო...
დათუნა _ მაგიტომაც მოვჭერით. შენ კი მისგან საფლავის ჯვრები გამოთალე. მაინც                       რამდენი რამ გააკეთე იმ ხისგან?
ვაჟა _ ბევრი... ძალიან ბევრი ჯვარი... ფესვებიც კი გამოვიყენე... 
დათუნა _ (გაკვირვებული) ფესვები არ მახსოვს.
ვაჟა _ ფესვებისგან ზღვა გამოვიდა, მანანას ვაჩუქე.
 დათუნა _ (გაკვირვებული) როდის?
ვაჟა _ ერთხელ. პაუზა.
ვაჟა _ ერთი წელი... გავესინჯები და მერე კიდევ რამდენ წელს ვიცოცხლებ... დიდხ¬ანს ვიცოცხლებ... ისე აღარ შემომხედავენ? ხომ იცი როგორ?
დათუნა _ ჰოო, სიბრალულით....
ვაჟა _ (განერვიულებული) არა, სიბრალულით არ გიყურებენ, ეს მანამდეა სანამ დიაგნოზს გაიგებენ... მერე ისე გიყურებენ, როგორც მუზეუმის ექსპონატს, ან ზოოპარკის ცხოველს... გალიაში გამომწყვდეულს... ამ საშინელი სენის გალიაში.
დათუნა _ არავინ ეგრე არ გიყურებს... არასოდეს შემიმჩნევია.
ვაჟა _ იმიტომ, რომ შენ არ გიყურებენ...
დათუნა _ ისევ შენებურად დაიწყე?
ვაჟა _ ვამთავრებ! ასე, მანანას არასდროს არ შემოუხედავს.
 პაუზა.
ვაჟა _ ესე იგი იმას არ გაუმართლა. 
დათუნა _ ვის იმას?
ვაჟა _ ვინც ახლა ამათ გაწერეს, თუ გააგდეს!
დათუნა _ ხომ იცი ესენი როგორები გახდნენ. მაგათი ბრალიც არაა
ცხოვრებაა ასეთი.
გინდა იცოცხლო? ან ბევრი ფული უნდა გადაიხადო, ან...
ვაჟა _ ან უნდა გაეწერო, ასე გითხრა იმან? 
პაუზა.
დათუნა _ უფრო დიპლომატიურად. 

 პაუზა.
ვაჟა _ ყველა ერთნაირი ვართ. ყველა ვცდილობთ ერთმანეთი გამოვიყენოთ. მე მინდა რაც შეიძლება იაფად გამოვჯანმრთელდე... ის, ცდილობს რაც შეიძლება სწრაფად მომიშოროს... შენ გინდა მალე წახვიდე ამერიკაში და იქ „გამდიდრდე“...
პაუზა.
დათუნა _ კიდევ არის რაღაც...
ვაჟა _ კიდევ რაღაც ყოფილა. მაინც, რა?
დათუნა _ მომიწია ფულის სესხება. 
ვაჟა _ აბა, ფული ყველაფერზე გვეყოო.
დათუნა _ სესხების მერე ყველაფერზე გვეყო.
 ვაჟა _ მერე.
დათუნა _ ბინა გვაქვს ჩადებული.
 ვაჟა _ საინტერესო ამბავია... 
დათუნა _ ჰო...
ვაჟა _ რა უნდა ვქნათ? 
დათუნა _ წავიდეთ. 
ვაჟა _ სად?
დათუნა _ სახლში.
 ვაჟა _ მერე?
დათუნა _ წავალ და რაღაც გამოჩნდება. 
ვაჟა _ (ირონიულად) გამოჩნდება, აბა რა!
დათუნა _ გამოჩნდება... აუცილებლად გამოჩნდება.
ვაჟა ფეხზე დგება და მიდის ფანჯარასთან. შემდეგ მოუბრუნდება დათუნას და დიდხანს უყურებს თვალებში. დათუნა თვალს აარიდებს.
დათუნა _ (საათს დახედავს) ოთხი საათია. ექვსისთვის სახლში ვიქნებით.
 ვაჟა ხმას არ უღებს.
დათუნა _ ოთხი საათია.
ვაჟა _ რატომ გამიკეთა ასეთი რამ... არანაირი უფლება არ ჰქონდა ჩემთვის ასეთი რამ გაეკეთებინა. რისთვის დაჭირდა? (დათუნას) რისთვის?
დათუნა _ (ბუზღუნით) ახლა თუ გავედით ექვსისთვის სახლში ვიქნებით.
 ვაჟა _ რატომ?
დათუნა _ ღმერთს უყვარხარ და იმიტომ.
ვაჟა _ (დამცინავად) შენც უყვარხარ. ალბათ იმიტომ ხარ ჩემი ძმა.
დათუნა _ ჩემდამი ძალიან დიდი სიყვარული აქვს. დღეს განსაკუთრებულად                                                    შევიგრძენი მისი სიყვარული.
ვაჟა _ (პირჯვარს იწერს) ვმკრეხელობთ.
დათუნა _ (პირჯვარს იწერს) ისეთ დროს ვცხოვრობთ ამას მკრეხელობა კი არა, დაბრძენება ჰქვია.
ვაჟა _ ვერავინ გამამტყუვნებს. ვერავინ. ერთი ღარიბი მოქანდაკე ვარ. ჩემთვის სამყაროს საფუძველი ფორმებშია. არ ვუჭერ ჭანჭიკებს, არ ვასწავლი კანონებს, ვერ ვარჩენ ავადმყოფებს... მაგრამ არც მიწაზე დავდივარ და არც ცაში დავფრინავ. სადღაც შუაში ვარ  გამოკიდებული. ჩემი იარაღია ფორმა, რომელ¬საც ვაძლევ შინაარსს... მაგრამ საკმარისია გალიაში გამომწყვდეული ცხოველივით დამიწყონ ყურება და ყველაფერი მთავრდება. იმიტომ, რომ მიწაზე ვეშვები და რაკი აქ ჩემი ადგილი არაა, გალიაში ვხვდები.
დათუნა _ არც ისე ადვილია ძმაო შენი დამარცხება. ნახე, როგორ უტირო ყველაფერს  ყოფა. ჩვენ ამათ ყველას ცხვირიდან ძმარს ვადენთ.
ძმები გადაეხვევიან ერთმანეთს.
ვაჟა _ ეს მეტჯერ აღარ განმეორდება. არასოდეს. არასოდეს... ხომ მართალი ვარ? 
დათუნა _ ალბათ.
პაუზა.
ვაჟა _ აქ სხვანაირი შეგრძნებები აღმოვაჩინე... იმ დროს როცა ძალიან ცუდად ვარ, როცა ყველაზე მეტად მტკივა. როცა ყველაზე მეტად ვგრძნობ დამცირებას. სწორედ ამ დროს, თავი არ უნდა გეცოდებოდეს. როცა არ გეცოდება და არც გწყინს ასე უფრო ადვილია ცხოვრება...
დათუნა _ ჰოო, ალბათ.
ვაჟა _ არის მომენტები, როცა რაღაცას ისე არ აკეთებ როგორც საჭიროა... იწყებ ბოდიშების მოხდას, დავიბენი, ფიქრებმა გამიტაცეს... შემეშალა... შენ კი გეუბნებიან :“შენ, ძმაო, ძალიან ავად ხარ.“ შენ კი არ გინდა ასე იფიქრონ. თავის მართლებას იწყებ :“ არ ვარ ავად. არაფერი მტკივა!“ ლაპარაკობ, ლაპარაკობ და უცებ ხვდები, რომ მართლაც ავადმყოფივით იქცევი. ანუ რაც უფრო მეტს ლაპარაკობ, მით უფრო გავხარ მომაკვდავს. ეს  კარგად გესმის, მაგრამ ვერაფერს აკეთებ. „კვდები აბა რა!“_ გეუბნებიან ისინი, შენც ვეღარაფერს ამბობ, ხელს ჩაიქნევ და ეგუები... ვერც ვერავისზე ბრაზდები, იმიტომ, რომ მართლაც მომავკვდავივით იქცევი...
დათუნა _ ჰოო, ალბათ.
ვაჟა _ (განერვიულებული) ამას ყველაფერს იმიტომ გეუბნები, რომ არ ვიცი იმის მიზეზი, თუ რატომ ვლაპარაკობ ასე და საერთოდ რატომ ვლაპარაკობ იმას რასაც ვლაპარაკობ. თითქოს მიზეზები ბევრია, მაგრამ საკმარისია თუნდაც ეს. მთავარი... ჩემი ავადმყოფობა დავასახელო, მაშინვე ვხვდები, რომ მოსასმენი არაფერია... (დამცინავად) მაგრამ იძულებული ხარ მისმინო, იმიტომ, რომ ძმა ხარ და რანაირადაც არ უნდა მიყვარდე- გიყვარდე, მძულდე თუ გძულდე ჩემს ლაპარაკს ვერსად გაექცევი... შენც ისე მიყურებ, როგორც სხვები.
დათუნა _ რა გინდა, რომ ვქნა? 
ვაჟა _ (ყვირის) გეყოფა?
დათუნა _ რა მეყოფა?
ვაჟა _ (ყვირის) საცოდავი არ ვარ, გაიგე! ნუ მაზიზღებ საკუთარ თავს! 
დათუნა _ რა გინდა? ვიცეკვო? ვიმღერო, თუ ვიცინო?
ვაჟა _ ანეგდოტი მომიყევი! 
პაუზა.
დათუნა _ არ ვარ მაგის ხასიათზე. პაუზა.
დათუნა _ შანსები გამიჩნდა! (მწარედ იცინის) ამერიკაში მივდივარ! 
ვაჟა _ (ინტერესით) ვინმე ღვთისნიერი სპონსორი იპოვნე!
დათუნა _ ასე, რატომ მეკითხები? 
ვაჟა _ როგორ ასე?
დათუნა _ დამცინავად.
ვაჟა _ არა დათუნა არ დაგცინი. არ დაგცინი. (მუხლებზე ცდილობს დადგეს) თუ რაღაც ფულია საჭირო დამეხმარე. ცოტა დიდ ხანს მინდა ვიცოცხლო. არ მინდა ასე სიკვდილი. რაც გადანახული გაქვს, თუ რაც უნდა მოგცეს იმან. ამათ მიეცი, არ გამაგდონ და ყველაფერს მერე გაგისტუმრებ. ხომ იცი, დღე და ღამეს გავასწორებ და აუცილებლად დაგიბრუნებ. უახლოეს დროში დაგიბრუნებ...
დათუნა არ აძლევს მუხლებზე დადგომის საშუალებას და ისე გამოდის, რომ თვითონ აღმოჩნდება მუხლებზე.
დათუნა _ იმ ფულით ვერ დაგეხმარები. იმ ფულით დახმარება არ შეიძლება. ის სხვანაირი ფულია. ვერ აგიხსნი. ის ფული... ის ფული ჩემი არასოდეს გახდება. გამიგე რა?
პაუზა. ვაჟა ცივად ჯდება საწოლზე.  დათუნა ფხზე დგება.
ვაჟა _ გადაყოლილი ვიყავი შენზე, არაფერს გაკლებდი. მადლობის მაგივრად ერთი წელი მაქვს. ერთი საცოდავი წელი, და შეიძლება არც კი... შენ კი ყველაფრის სანაცვლოდ... ამერიკაში მიემგზავრები... თან ისეთი საცოდავი და სასაცილო ხარ...
დათუნა _ (თავს ძლივს იკავებს) როგორი ვარ? 
ვაჟა _ საცოდავი და სასაცილო ხარ!
დათუნა _ (ისტერიკაში ვარდება) საცოდავი და სასაცილო ვარ?... თუ კვდები, მოკვდი და ყველა დაგვასვენე! გაიგე? აღარ შემიძლია შენი ლაჩრობის ატანა... მიიღე რა ყველაფერი ისე, როგორც არის. სხვანაირად არ იქნება. მორჩა. არ გინდა, ნუ გინდა, ვერ მოიგებ. გაიგე. მე, რას მთხოვ? რაში მადანაშაულებ? რა გინდა ჩემგან? თანაგრძნობა? სიძულვილი? გინდა შენთან ერთად ვიტანჯებოდე? ჩემი სატანჯველი მეყოფა. თუ გინდა შენთან ერთად მოვკვდე?... არ მოვკვდები. გაიგეთ? წადი შენი. წადი, შენი და შენი ამაგისაც?! თუ არ გინდა არც შენ მოკვდები. თუ გინდა და... წადი შენი.
ხანგრძლივი პაუზა. ვაჟა ორ ბანანს იღებს და ფცქვნის ერთს დათუნას აწვდის. ორივე უხმოდ ჭამს. ერთ მომენტში ისინი ერთმანეთს გახედავენ და უნებლიედ იწყებენ სიცილს.
ვაჟა _ შიმპანზეები ვართ და მეტი არაფერი.
დათუნა მაიმუნივით იქცევა და ხმებს გამოსცემს, მას მეტნაკლებად ვაჟაც ბაძავს. ასე გრძელდება რაღაც პერიოდი მანამ სანამ ხილს მიირთმევენ.
ვაჟა _ კარგი იქნებოდა მანანასთან სერიოზული დალაპარაკება ცოტა ადრე, რომ გადამეწყვიტა... ახლა, რომც დაველაპარაკო იფიქრებს, რომ მომვლელი მჭირდება და...
დათუნა _ გინდა დაველაპარაკები? 
ვაჟა _ რას ეტყვი?
დათუნა _ რასაც გინდა.
პაუზა. დათუნა მიდის ხელს კიდებს ძმას წაოსაყენებლად. 
ვაჟა _ (ნერვიულად) ხელი არ მომკიდო.
დათუნა _ მოკლედ, მომბეზრდა, რა? კიდე იწუწუნებ, თუ წამოხვალ სახლში? 
ვაჟა _ არსად არ მოვდივარ!
დათუნა _ რა უნდა გელაპარაკო, სულელი ხარ და მეტი არაფერი! 
დათუნა გასვლას აპირებს.
ვაჟა _ მიდიხარ?
დათუნა _ აბა, რა ვქნა? წამოხვალ? წაგიყვან! არ წამოხვალ? იყავი, აქ! ძალით ხომ არ                                წაგათრევ!
ვაჟა _ მართალია, ძალით ვერსად ვერ წამათრევ. წადი! 
დათუნა _ ჰოდა წავალ!
ვაჟა _ ჰოდა წადი!
დათუნა _ მოვწევ სიგარეტს და წავალ! არა, ბიჭო... პაუზა.
დათუნა _ ამას გონია მე იმათ მხარეზე ვარ... შენს მხარეზე ვარ, მაგრამ რა ვქნათ? უნდა წავიდეთ. აქ მეტს ვეღარ ვიქნებით... შენ კი არა, ცოცხალი არავინ დარჩება... ნუ გაახურე საქმე? ხან ისაო, ხან ესაო... არ გამოვა ძმაო... გვითხრეს წადითო, უნდა წავიდეთ... დარჩენა არაფრით არ გამოვა... დავწყნარდეთ. მივიდეთ, მადლობა გადავუხადოთ, გავუცინოთ და წავიდეთ!... გინდა? აბა, რა გინდა? ჩვენც ასე წივილ-კივილით გაგვყარონ აქედან? ამათი დედაც... საკუთარი თავი არ უნდა შეიცოდო და უფრო მაგარი იქნებიო. კაი, კაი სიტყვებს კი ამბობ, მაგრამ საქმე საქმეზე რომ მოვა რას ემგვანები? არ შემიცოდოთ, თორემ შემზიზღდებითო, რომ წუწუნებ, გგონია ვინმეს უფრო მოეწონები?... ჩვენს მდგომარეობაში                       სიმართლე იცი რა არის, ძმაო? ამის დედაც... ამათი დედაც, იმიტომ, რომ ამაზე უკეთესი სიცოცხლის ღირსები ვერ გავხდით და ამიტომ ჩვენი დედაც...
პაუზა.
ვაჟა _ მართალი ხარ. დავმშვიდდეთ... დავწყნარდეთ. მივიდეთ, მადლობა                                   გადავუხადოთ, გავუცინოთ და წავიდეთ! სინამდვილეში კი ამათი დედაც...
დათუნა _ ჰოდა ეგრე, რა. გავალ იმას დავუძახებ. 
დათუნა ძმას ეხვევა და სწრაფად გადის ოთახიდან.
 ვაჟა _ ერთი წელი... მხოლოდ ერთი წელი.
ვაჟა საწოლზე ჯდება უეცრად ბალიშზე ბუმბულის ამჩნევს, იღებს და სულს უბერავს ბუმბული მიფრინავს. ამ დროს ოთახს თითქოს დიდი ფრინველი გადაუფრენს. ისმის მუსიკა.
ჩაბნელება 
უმცროსი ძმა
მანანა 

დათუნა.
მანანა — ოცდათხუთმეტამდე წლის სიმპატიური ქალი.
დათუნა სასტუმრო ოთახშია, ის სწრაფად იცვამს ფეხსაცმელებს და წასვლას აპირებს., საზარეულოდან ისმის მანანას ხმა.
მანანა — ეს საოცრება იყო... ვერ წარმოიდგენ, როგორი ბედნიერი ვარ... თავს ისევ პატარა გოგონად ვგრძნობ... მაგარი იყო... ძალიან კარგი ვინმე ხარ... გაგეცინება, მაგრამ მინდა მადლობა უნდა გადაგიხადო.
შემოდის სიფრიფანა ხალათში გამოწყობილი მანანა. დათუნა მას მობილურით სურათს                 უღებს.
მანანა — უკვე იმდენი გადამიღე, რომ თავი ტოპ-მოდელი მგონია! რად გინდა? 
დათუნა — (ხუმრობით) უნდა დაგაშანტაჟო.
ორივე იცინის. დათუნა პერანგს იცვამს. მანანას გაუკვირდება.
მანანა — რას აკეთებ საყვარელო? ჯერ ადრეა... გთხოვ... (საწოლისაკენ ეპატიჟება) 
დათუნა — ხომ მოვილაპარაკეთ?..
მანანა — მოვილაპარაკეთ, რომ ერთად ვისაუზმებდით... 
დათუნა — კი, მაგრამ მეჩქარება და... ასე, რომ...
მანანა — არა! ჩვენ მხოლოდ საუზმეზე კი არ შევთანხმდით. არამედ იმაზე, რომ მთელ   დილას ერთად გავატარებდით... შესაძლებელია დღესაც და ღამესაც.
დათუნა — აუცილებლად უნდა ვიყო სახლში. თუ ღამით არ მივალ დილით მაინც უნდა                     ვიყო სახლში, ასე ვარ ჩემს ძმასთან მოლაპარაკებული.
მანანა — (საათს გახედავს) კიდევ გვაქვს დრო. ისიამოვნე და მასიამოვნე, ძალიან გთხოვ,                         ცოტა ხანს კიდევ დარჩი!
დათუნა — კარგი! ცოტა ხანს კიდევ დავრჩები... (ჯდება მაგიდასთან)
მანანა — დიდი მადლობა. (თავზე მოეფერება) შეიძლება ეს უჩვეულოდ მოგეჩვენოს,                  მაგრამ ეს იყო ჩემთვის საოცარი საჩუქარი... ასეთი ღამე დიდი ხანია არ გამიტარებია.
დათუნა — აზვიადებ. ხშირად გვეჩვენება, რომ ნეტარების მწვერვალზე ვართ და რომ ეს არასოდეს განმეორდება, მაგრამ...
მანანა — ადრე ყოფილხარ „ნეტარების მწვერვალზე“?
 დათუნა — ვყოფილვარ.
მანანა — (ინტერესით) მომიყევი! რა ადრე გქონდა, ასეთი „უცნაური“ თავგადასავალი? რომლის შემდეგაც სხვანაირად დაუწყე სამყაროს ყურება? გეგონა, ასეთი რამ არასოდეს მოხდებოდა, მერე კი...
დათუნა — ჩემი კლასელი გოგონა, სახელს არა აქვს მნიშვნელობა... ჩვენ ისე გვიყვარდა ერთმანეთი, რომ... ყველაფერი ისეთი საოცარი გვქონდა... განსაკუთრებით ერთი დღე.
მანანა — დღე?
დათუნა — ჰოო, დღე! იმ დღის შესახებ ჩემს ძმასაც მოვუყევი.
 მანანა — მერე რაო ძმამ?
დათუნა — კარგი რჩევა მომცა. მანანა — რჩევა?
დათუნა — კარგი იქნებოდა ეს არ ჩაგედინათო, მაგრამ რაკი უკვე ქენით... 
მანანა — სწორი უთქვამს, კარგი იქნებოდა იმ გოგოსათვის ეს არ გაგეკეთებია... 
დათუნა — (ირონიულად) რატომ? გგონია, შევაცდინე? რა უცნაურები ხართ ეს
უფროსები?
მანანა — იმ ღამის მერე შენსა და იმ გოგონას შორის... რამე შეიცვალა?
დათუნა — აღარ მახსოვს... იყო რაღაც და აღარ არის, დრო მიდის... ახალი შეგრძნებები მოვიდნენ... ახალი ვნებები...
მანანა — სანამ ერთად ვიქნებოდით, თქვი, რომ ეს ღამე... ჩვენი შეხვედრა... ყველაზე რომანტიული და სასიამოვნოაო...
პაუზა.
დათუნა — ყოველთვის იმას ვამბობ, რასაც ვფიქრობ... 
პაუზა.
მანანა — არ მომატყუო! ძალიან გთხოვ... არ მომატყუო...  

დათუნა იცინის.
მანანა — რა გაცინებს?
დათუნა — ჩემს ძმასავით ლაპარაკობ! პაუზა.
დათუნა — მართლაც საოცარი იყო... ასეთ რამეს არ მოველოდი... ეს სულ სხვა რამ გამოდგა ვიდრე მეგონა და ძალიან ბედნიერი ვარ...
მანანა — (ოდნავი უნდობლობით) ძალიან კარგი... ვერ წარმოიდგენ სხვანაირად რომ ყოფილი¬ყო, როგორ მატკენდი გულს... მადლობთ, მადლობთ... დიდი მადლობა.
დათუნა — (დამცინავად) კარგი რა? ასე ნუ ინერვიულებ... არაფერი მოგივიდეს... შენ    ძალიან მჭირდები...
მანანა — (იცინის) არაფერი მომივა! მაინც რატომ იყო ეს ღამე ასეთი საოცარი? მითხარი,                               შენ ხომ იცი პასუხი?
დათუნა — იმიტომ, რომ მოულოდნელი იყო... იმიტომ, რომ ორივემ რაღაც ახალი აღმოვაჩინეთ.
მანანა — შენც მართლა ასე გგონია, თუ ხუმრობ?... როგორ ამბობთ, ხომ არ მეკაიფები? 
დათუნა — (ამთქნარებს) არა.
პაუზა.
მანანა — რატომ არ დამცინი? რა არ ვიმსახურებ? ახლა, რაც უფრო გააბაიბურებ ვინმეს მით უფრო მაგარი იქნები... მაგრამ... არა, ნუ მისმენ... სისულელეებს ვლაპარაკობ... მაპატიე.                            ბედნიერი ვარ. დიდი ხანია არ ვყოფილვარ, ახლა ვარ და ვერანაირი სისულელე ვერ დამიმძიმებს ამ აზრს.
დათუნა — ვერანაირი? მანანა — ვერენაირი.
დათუნა — (ნელა, სიტყვებს ეძებს და ისე ამბობს) ვფიქრობ, რომ... ალბათ, ეს შენ შეურაცხყოფას არ მოგაყენებს... რაღაც მოხდა... ერთ მომენტში, თითქოს უკან დავბრუნდი, აი,  იმ დროს, როცა პირველად გნახე სკოლიდან მომავალმა. შენი სახლის სახურავზე ავძვერით და იქ დაგინახეთ... მზის აბაზანებს იღებდი. თბილი, იდუმალი. არც კი შეგრცხვა... ან და რა იყო სასირცხვილო, მზეს ეფიცხებოდი მეტი, ხომ არაფერი. გადმოგვხედე ბავშვებს და გვითხარი... მზე კარგიაო. რაღაც ისეთი, შეგრძნება გვქონდა...
მანანა — დამცინი? გინდა თქვა, რომ ჩემთან ყოფნამ შენ სკოლის წლები გაგახსენა?
 დათუნა — აი, ხომ ხედავ გეწყინა.
მანანა — ეს ყველას ეწყინებოდა. ყველას... მეტჯერ ასეთი რამის თქმა აღარ გაბედო... 
დათუნა — ვერ გამიგე... ჩემი სიტყვები მხოლოდ იმას ნიშნავდნენ, რომ ერთად ყოფნამ
რაღაც სუფთა და ნათელი გამახსენა...
მანანა — (იცინის) არ ვიცოდი, ორგაზმს ახლა თუ ასე ჰქვია. 
დათუნა — ვერ გამიგე...
მანანა ხმამაღლა იცინის.
დათუნა — შენ იცი ის რაც უნდა კაცს... ეს ძალიან კარგად იცი... იმდენად კარგად, რომ ამის მხო¬ლოდ ასე ახსნა თუ შემიძლია... კაცზე კარგად იცი, უფრო სწორად რომ ვთქვათ ჩემზე კარგად...
მანანა — მართლა? 
დათუნა — ჰო, მართლა...
მანანა — ამიტომ გარბიხარ?
დათუნა — იცი, რატომაც გავრბივარ?
მანანა — (იმეორებს) იმდენად კარგად, რომ მხოლოდ ასე ახსნა შემიძლია... 
დათუნა — ჩემზე კარგად იცი, რა მინდა...
მანანა — ესე იგი ჩემი დახმარებით რაღაც ახალი შეიძინე... უფრო გამოცდილი გახდი,                            არა...
დათუნა — დამცინი? დამცინი. შენი ნებაა. უფროსი ხარ... გგონია თავი დაიმცირე                        უმცროსთან? მაინც რამდენი წლის ხარ?
მანანა — შენზე უფროსი ვარ! ეს საკმარისია!
დათუნა — ოცდაათი წლის მაინც იქნები? მართალი ვარ? მომწონს ისეთი ქალები, რომლებიც წლოვა¬ნებას არ მალავენ! მაინც რამდენი წლისა ხარ?
მანანა — რა მნიშვნელობა აქვს. რაკი ახლა შენთან ერთად ვარ, ესე იგი შენზე პატარა თუ არა, შენი ტოლი მაინც ვიქნები... ქალწული ვარ!
დათუნა — (იხსენებს) სექტემბერში დაიბადე... ჩემზე ათი-თხუთმეტი წლით ხარ უფროსი... ალბათ ჩემი ძმის ტოლი ხარ... მანანა, ჩემ ძმას ხომ იცნობ?
მანანა — (ცდილობს სხვა რამეზე გადაიტანოს საუბარი) რა უცნაურად შევხვდით არა ერთმანეთს. ახალი სამსახურიდან ვბრუნდებოდი, ღამით და შემეფეთე... შემეფეთე... ჯერ ქურდი მეგონე, მერე ქუდი მოიხადე გაიცინე, დამელაპარაკე... მერე გადამეხვიე და... რა სულელურად მოხდა ყველაფერი... უცებ და სულელურად... მეტჯერ ასეთი რამის გაკეთება                                  აღარ გაბედო... ახლა კი, წადი!
დათუნა იბნევა.
დათუნა — რა მოგივიდა? ასე უცებ რატომ შეიცვალე? მეტჯერ ასეთი რამის გაკეთება   აღარ გაბედო... რატომ?
მანანა — ცხოვრება ჯოჯოხეთია, მხოლოდ გრძნობები გვატყუებენ ხანდახან და სამოთხედ გვაჩვენებენ მას!
დათუნა — მაინც რამდენი წლის ხარ?
 მანანა — დაითვალე...
მანანა მაგიდაზე ოცდათოთხმეტჯერ აკაკუნებს. 
დათუნა — ოცდაცამეტი, ოცდათოთხმეტი. მანანა — ოცდათოთხმეტი.
დათუნა — მართლა ჩემი ძმის ტოლი ყოფილხარ!.. მანანა, ვაჟას ჩემს ძმა ყოველთვის   ძალიან მოსწონდი და ახლაც მოსწონხარ... მაგისნაირი ქალი კაცს გააბედნიერებსო! სამწუხაროა, რომ ქვრივიაო... ჩემსავითო... შეიძლება კარგიცაა, ქვრივი რომ არიო...
მანანა — ჩემნაირი ქალი კაცს გააბედნიერებს! სამწუხაროა, რომ ქვრივი ვარ... მისთვის შეიძლება კარგიცაა, რომ ქვრივი ვარ...
დათუნა — არა, მისთვის კი არა, საერთოდ კაცებისთვის! 
მანანა — ჩემნაირი ქალი კაცს გააბედნიერებს! შენც თვლი ასე? 
დათუნა — კი.
მანანა — რატომ?
დათუნა — არ ვიცი... ჩემმა ძმამ თქვა და იმიტომ... თუმცა უკვე გითხარი და ჩემი  ნათქვამი არც ისე მოგეწონა...
მანანა — (დამცინავად) გამახარე! კიდევ მომიყევი რაიმე შენს უცნაური ძმაზე... მითხარი რაიმე... ისევ შენი სიტყვებით...
პაუზა.
დათუნა — არ გაბრაზდები? 
მანანა — არა!
დათუნა — შეიძლება სიგარეტს მოვუკიდო?
 მანანა — მეც მომაწევინე!
ორივე სიგარეტს უკიდებს. ისინი ცოტა ხანს უხმოდ ეწევიან. 
მანანა — სიჩუმეში ანგელოზმა გაიფრინა!
დათუნა — არის რამოდენიმე რაღაც რაც აქამდე არ მეგონა, რომ სინამდვილეში  არსებობდა!
მანანა — რა? 
პაუზა.
დათუნა — (ბრაზდება) რატომ გინდა, რომ ყველაფერი სიტყვებად აქციო? იმდენი სწორი სიტყვა, ჯერ არ ვიცი... ის რაც ვიცი, საშინლად სულელური და სასაცილო გამომდის...
მანანა — (ხუმრობს) პირობას გაძლევ, შენი სიტყვების იქეთ დავინახავ იმას, რასაც სინამდვილეში ფიქრობ...
დათუნა — როგორც ჩემი ძმა ამბობს, კაცმა ბევრი არ უნდა ილაპარაკოს... 
მანანა — მაშინ დამიწერე?
დათუნა — არ მეხერხება. 
მანანა — მაშინ დააკაკუნე...
დათუნა — პატარა ბავშვივით იქცევი...
მანანა — ვიქცევი. მერე რა? მიდი, ნუ გრცხვენია... 
დათუნა — კარგი...
დათუნა ჯერ ფრთხილად აკაკუნებს, მერე ეს კაკუნი უფრო აქტიური ხდება, ბოლოს ის დევიდ ვრუბეკის „მარადიულ მოძრაობაში“ გადადის. ამ რითმზე მამანა ცეკვავს. მას დათუნაც აჰყვება.
დათუნა — მოგწონს?
მანანა — (იცინის) მაგარია... ძაან მაგარი... დიდი მადლობა! მადლობა! შენც, ხომ                             მოგწონს! არა და სადღაც გეჩქარებოდა... არ გინდოდა ჩემთან ერთად დარჩენა.
დათუნა წყვეტყს ცეკვას. 
დათუნა — ხომ მოვილაპარაკეთ.
მანანა — არაფერზე არ მოვლაპარაკებულვართ! ყველაფერი სპონტანურად მოხდა! 
დათუნა — უნდა წავიდე.
მანანა — გინდა, შენ ძმას ვთხოვ? 
დათუნა — რას თხოვ?
მანანა — ინგლისურში მოგამზადებ! დღეიდან დავიწყოთ და მთელი დღე ჩემთან იქნები! დაგვიჯერებს!
დათუნა — დაგვიჯერებს, ყველაფერს დაგიჯერებს! განსაკუთრებით შენ დაგიჯერებს და ცუდს არაფერს იფიქრებს... ის, სხვანაირი კაცია!
მანანა — მართალი ხარ! შენი ძმა სხვანაირი კაცია! არა ამქვეყნიური!.. თან მოვწონვარ  კიდეც...
დათუნა — მოსწონდი და მოსწონხარ! ჩვენ კი...
მანანა — მას მოვწონვარ, მისი უმცროსი ძმა კი აქტიურობს!
დათუნა — იცი, როგორ მოსწონხარ! სახლში ყოველთვის ყვება, როდის გნახა, რა გეცვა, რას ამბობდი... როგორ გამოიყურებოდი... საით წახვედი... იცი, როდის დაიწყო შენზე ლაპარაკი?
მანანა — როდის?
დათუნა — როცა ხის ფესვებისაგან გაკეთებული ზღვა, მოგეწონა. ისე მოგეწონა, რომ                                   ადგა და ეგრევე გაჩუქა... ასე გითქვამს: არასოდეს მეგონა, თუ თქვენნაირი ჯენტლმენები                              კიდევ არსებობდნენო... და რომ ყოველი ქალი მისნაირი ადამიანთან ცხოვრებაზე უნდა ოცნებობდესო!
მანანა — (იხსენებს) ფესვების ზღვა... ჰო, უცნაური ზღვა იყო. თითქოს მართლაც ღელავდა... ისე, უფრო გველებს გავდა, ვერ ვიტან გველებს... (დათუნას) მაგრამ საოცარი                                            საჩუქარი იყო!
დათუნა — შეგიძლია მანახო. არ მინახავს და ძალიან მაინტერესებს, როგორი     გამოუვიდა.
პაუზა.
მანანა — არ შემიძლია. მგონი, ქურდებმა მომპარეს სხვა რაღაცეებთან ერთად, თუ                                                ვიღაცას ვაჩუქე აღარ მახსოვს...
პაუზა.
დათუნა — ასე დაიპყარი ჩემი ძმის გული. მანანა — ასე დავიპყარი სხვანაირი კაცის გული! დათუნა — სხვანაირი კაცის გული!
პაუზა.
დათუნა — იცი, მალე ამერიკაში მივდივარ! დიდ ხნით! ჩემი ძმა კი მარტო დარჩება... იცი, რომ ავადმყოფია... მკურნალობა სჭირდება... წამლები და უამრავი რამ... ამიტომ მივდივარ... ვიცი ძალიან ნერვიულობს, მაგრამ არ იმჩნევს... არ მინდა მისი მარტო დატოვება... არა და უნდა წავიდე...
მანანა — ამერიკაში მიდიხარ? სამუშაოდ? 
დათუნა — ჰოო!
მანანა — გილოცავ!
დათუნა — კარგი იქნებოდა, რომ...
 მანანა — რა იქნებოდა კარგი?
ხანგრძლივი პაუზა. დათუნა სიგარეტს უკიდებს.
დათუნა — კარგი იქნებოდა შენ და ჩემი ძმა, რომ... ერთმანეთს... ორივე მარტო ხართ, თან მას მოსწონხარ... შენც თქვი, რომ ყოველი ქალი მისნაირ ადამიანთან ცხოვრებაზე უნდა                      ოცნებობდესო... ხომ გამიგე რისი თქმა მინდა...
მანანა — რაა?
დათუნა — (ფრთხილად) მინდა ერთმანეთი გაგირიგოთ რა...
მანანა სილას აწნის დათუნას. დათუნა ფეხზე წამოდგება, მაგრამ ისევ უკან ჯდება. მანანა მოცელილივით ეცემა და ტირილს იწყებს.
დათუნა — ესეც ასე!
მანანა — შენ მართალი ხარ! ყველაფერი ის, რაც ღამით მოხდა სისულელეა და მეტი                                 არაფერი! მე კი სენტიმენტალური და რომანტიული ვხდები, ეს სიბერის ნიშანია!
დათუნა — კარგი რა მანანა...
მანანა — წადი! წადი აქ არასოდეს მოხვიდე... თუმცა ისედაც მიემგზავრები. იმედია, ვეღარასოდეს გნახავ...
დათუნა — რა სისულელეებს ლაპარაკობ! მნახავ კიდეც და დამელაპარაკები კიდეც! მანანა — გნახავ და დაგელაპარაკები... (ტირის) მხოლოდ ეს ლაპარაკი და ეს ნახვა აღარ
იქნება ისეთი, გუშინ და დღეს, რომ იყო!
დათუნა — თავს ნუ იმცირებ ძალიან გთხოვ! მორჩი ტირილს! ცოტა სხვანაირი ქალი მეგონე! როგორ იქცევი? რა მოხდა ასეთი საოცარი, ღამით! უბრალოდ ორი ადამიანი ერთად  იყვნენე და ისიამოვნეს! ასეთი რამ მილიონჯერ ხდება! სიამოვნებააა, რა... მხოლოდ და მხოლოდ ორი მოშიებული, ან მოწყურებული ადამიანის დაკმაყოფილება, მეტი არაფერი!
მანანა — ცხოველი ყოფილხარ!
დათუნა — რატომ? იმიტომ, რომ ჟიმაობას სიამოვნებას ვეძახი? თუ სიამოვნებას სიყვარულს არ ვეძახი და იმიტომ? რა სისულელეებს ბოდავ, რომ იცოდე? მხოლოდ მოძრაობაზე ვლაპარაკობდი, მეტზე არაფერზე... ქარი როცა უბერავს, რა არ ვამბობთ, რო მ უბერავს? სიარულს სიარულს არ ვეძახით? ლაპარაკს ლაპარაკი არ ჰქვია?.. დამიჯერე შენთვის ცუდი არაფერი მითქვამს, შენს პიროვნებას არ შევხებივარ, მხოლოდ... მხოლოდ                                  კარგი მინდა შენთვის და ჩემი ძმისთვის... მეტი არაფერი...
მანანა — (იცინის) კარგი გინდა ჩემთვის და შენი ძმისთვის?!
 დათუნა — რა მერე?
მანანა — მაგიჟებ!
დათუნა — ნუ აზვიადებ! ვთქვათ, არაფერი გითხარი. რა მოხდებოდა მერე? დავიწყებდი შენთან სიარულს. ბოლოს და ბოლოს ამის შესახებ ყველა გაიგებდა და სასაცილო ვინ გახდებოდა? შენ, შენ და მეტი არავინ. ჩემი ძმა კი უფრო მალე მოკვდებოდა! დამიჯერე რასაც გეუბნები, გეუბნები იმიტომ, რომ მართლა კარგი მინდა ორივესთვის!
მანანა — იმისათვის, რომ შენს ძმას დავაახლოვებოდი რა საჭირო იყო ამის   გაკეთება?
დათუნა — იმიტომ, რომ შენ გინდოდა ეს!
 მანანა — რა მინდოდა?
დათუნა — (დამცინავად) პირდაპირ ვთქვა, რა გინდოდა?
 მანანა — (იცინის) არა, არ არის საჭირო! არ არის საჭირო! პაუზა.
დათუნა — საოცარი ქალი ხარ! ძალიან მაგარი ქალი ხარ! მართლა ძალიან მიყვარხარ!
 მანანა — გეყო!.. ესე იგი ჩემთან იმიტომ დაწექი, რომ შენს ძმას მოვუარო. უარი თუ
ვთქვი დამაშანტაჟებ და ყველგან იტყვი, როგორ გამჟიმე, არა? მობილურზე, სურათებს  იმიტომაც მიღებდი, საჭირო მომენტში ყველას გადაუგზავნო, არა?
პაუზა.
დათუნა — ვიტყვი და გადავუგზავნი კიდეც! ეს ჩვეულებრივი ამბავია, ადამიანები ყოველთვის იყენებენ ერთმანეთის სუსტ მხარეებს! მხოლოდ ზოგიერთები ამის გამო ოლიმპიური ჩემპიონები, მილიონრები, ან პრეზიდენტები ხდებიან... მე კი კარგი საქმის გაკეთება მინდა, ადამიანური საქმის!
მანანა — რა ჰუმანური ხარ?!. (იცინის) უბედურება ისაა, რომ ვერ გიძულებ! 
დათუნა — მართალი ვარ და იმიტომ...
მანანა — კარგი ბატონო! ახლავე წავიდეთ შენს ძმასთან! ოღონდ შენი მობილურით ერთი  ზარი გამაშვებინე...
დათუნა — კი ბატონო!
დათუნა აწვდის მობილურს, მაგრამ უეცრად გონს მოეგება. 
დათუნა — მითხარი ნომერი და მე თვითონ გადავურეკავ! 
მანანა — ჩემს მაგივრადაც შენ დაელაპარაკები?
დათუნა — მაშინ შენი მობილურიდან დარეკე! 
მანანა — საძილე ოთახშია!
დათუნა — გამოიტანე!
მანანა — ანგარიშზე ფული არა მაქვს! 
დათუნა — არც მე მაქვს!
მანანა უეცრად წვდება დათუნას და ცდილობს მობილური წაართვას. 
მანანა — ცხოველო, მომეცი მობილური!
ისინი დიდხანს ჭიდაობენ, ბოლოს დათუნა იმარჯვებს და მანანას ხელებს გადაუგრეხს. დათუნა — გეყო მაიმუნობა! ადამიანი არა ხარ? რა გთხოვე, ისეთი? ერთმა კარგმა
ადამიანმა ყურადღება მიაქციო მეორე კარგ ადამიანს და დაუახლოვდეს მას! მეტი არაფერი!
მანანა — მეტი არაფერი! მეტი არაფერი! მეტი არაფერი! პაუზა. მანანა ჯერ იცინის, მერე ჩუმდება.
მანანა — მართალი ხარ! კარგი ბატონო ყველაფერში მართალი ხარ... სიკეთისაკენ მიბიძგებ, მაგრამ მოდი ამ ყველაფერს ჩემი მდგომარეობიდან შეხედე... არ გაინტერესებს, მე                                         რას ვგრძნობ? რას განვიცდი?
დათუნა — (ირონიით) სიამოვნებას! ნეტარებას! 
პაუზა. 
მანანა — მართალი ხარ!
 მანანა ჯდება სკამზე.
მანანა — დათუნა მითხარი, სინდისი არ გაწუხებს? ხანდახან მაინც? 
დათუნა — ჯერ არა! მხოლოდ ოცი წლისა ვარ! ჯერ ადრეა!
მანანა — მერე გვიან არ იყოს!
დათუნა — სინდისის ქენჯნით მაშინებ? რა დავაშავე? დანაშაულია ის, რომ ჩემი ძმისათვის და შენთვის კარგი მინდა? ორი მარტოსული ადამიანი ხართ, რა არ შეიძლება                        თუნდაც ასეთი საშუალებით დაგაახლოვოთ?
მანანა — არ შეიძლება!.. არ შეიძლება!.. არ შეიძლება!.. შენი ძმა ისეთი ადამიანია, ალბათ ბოლოს და ბოლოს დავახლოვდებოდით!
დათუნა — როგორ? საიდან? ქუჩის მოპირდაპირე მხარეს ცხოვრობს! ხშირად ხვდებით ერთმანეთს! ელაპარაკებით კიდეც, არა?
მანანა — ვლაპარაკობთ, როცა ამის აუცილებლობაა!
 დათუნა — სახელი თუ გახსოვს ჩემი ძმის?
მანანა — მახსოვს! 
დათუნა — რა ჰქვია?
მანანა — შენ ძმას, ჰქვია... ამ ცოტა ხნის წინ არ მითხარი... სახელებს საერთოდ ვერ ვიმახსოვრებ!
დათუნა — ჩემ ძმას ვაჟა ჰქვია! ვაჟა! ახლა ხომ ხვდები... ეს, რომ არ მომხდარიყო. ეს, რომ  არ გამეკეთებინა შენ ჩემი ძმის სახელიც კი არ გეცოდინებოდა!.. ქალურ, ან თუნდაც ადამიანურ ყურადღებასაც კი არ მიაქცევდი. ახლა გინდა, არ გინდა, მიაქცევ!
პაუზა. მანანა დიდხანს უყურებს დათუნას.
მანანა — დათუნა, შენ თავი ღმერთი, ხომ არ გგონია? პ
აუზა. დათუნა სიგარეტს უკიდებს. მანანაც ეწევა.
დათუნა — ძალიან მიყვარს ჩემი ძმა! მის მეტი არავინ მყავს ამ ქვეყნად! მან ყველაფერი  დათმო ჩემი გულისთვის! ყველაფერი! ცოლიც კი აღარ მოიყვანა! მართალია, ის არც ისე ლამაზია, უცნაურიცაა ხის ფესვებისაგან რაღაც იდიოტურ ფიგურებს ამზადებს, სხვებთან კონტაქტს გაურბის და... ავადმყოფობის გამო, შეიძლება აღარც უწერია დიდი დრო, მაგრამ მას დიდი სითბო და სიყვარულის მოცემა შეუძლია! მხოლოდ უნდა ყავდეს ვინმე ისეთი გვერდით, რომელიც მიიღებდა მისგან ამას... მიიღებდა და მადლობასაც ეტყოდა...
პაუზა.
მანანა — ცოლის მერე ქალი არ ჰყოლია? 
დათუნა — რატომ გაინტერესებს? 
მანანა — რა, არ უნდა მაინტერესებდეს?
დათუნა — ჰყავდა. რამოდენიმე ქალი. რა? საკმაოდ, კარგი ქალები იყვნენ!
 მანანა — თქვენთან ცხოვრობდნენ!
დათუნა — ზოგი კი, ზოგი ხანდახან, ზოგი არა! 
მანანა — შენი ძმა დონ ჟუანია?
დათუნა — არა. დონ ჟუანი ნამდვილად არ არის... 
მანანა — მაინც რა მოსწონდათ მასში?
დათუნა — ზოგს რა და ზოგს რა.
 მანანა — მაინც.
დათუნა— ზოგს ბინა. ზოგს ის, რომ ვაჟა ადვილი სამართავი ეგონა. ზოგს უბრალოდ აინტერესებდა მასთან ყოფნა. ზოგსაც წასასვლელი არსად ჰქონდა.
მანანა — დაყავდა სადმე? კინოში, ან თეატრში... რესტორანში... 
დათუნა — მეკაიფები?
მანანა — რას გეკაიფები? შენი ძმის ნიადაგზე კომპლექსები გაგიჩნდა?
დათუნა — რესტორანშიც დადიოდნენ და შაბათ-კვირას ქალაქგარეთაც დავდიოდით. 
მანანა — ღამ-ღამობით? ღამ-ღამობით, რა ხდებოდა? არაფერი გესმოდა?
დათუნა — არაფერი მესმოდა! შენ გგონია უნდა ვმჯდარიყავი და მესმინა? 
მანანა — რა უნდა გესმინა?
დათუნა — ჟიმაობა.
მანანა — კვირაში რამდენჯერ ჟიმაობდნენ? ორჯერ-სამჯერ, დღეში ხუთჯერ, თუ თვეში ერთ¬ხელ?¬
დათუნა — რა მნიშვნელობა აქვს შენთვის? ან, რომც ვიცოდე რატომ უნდა გითხრა? მ
ანანა — იმიტომ, რომ ასეთი ხარ... ასეთი... თუ გინდა მეც ეგეთი ვიყო, მაშინ ნურაფერს
დამიმალავ! მითხარი! მაინტერესებს! ხომ უნდა ვიცოდე, როგორი მამაკაცური პოტენციის კაცთან მაიძულებ ვიყო!
დათუნა საყელოში წვდება მანანას და დიდხანს უყურებს თვალებში... ბოლოს თვითონ ვერ უძლებს მის მზერას და ხელს უშვებს.
დათუნა — ის, კვდება მანანა. თან ისე კვდება, რომ ლამის არის შემაძულოს თავი. კვდება და არ ვიცი როგორ ვუშველო! არ ვიცი!
მანანა — (თითქოს არც კი ესმის დათუნას სიტყვები) მას შენსავით შეუძლია? თუ უკვე არაფრის თავი აღარაა აქვს და სიცოცხლის ბოლო წუთებს მხოლოდ ქალის მკერდის ყურებით გაილამაზებს! სახეზე ნეტარი ღიმილითა და ნერწყვის ყლაპვით დალევს სულს, არა.
დათუნა — (ყვირის) გეყოფა მანანა! ძალიან გთხოვ გეყოფა!
მანანა — მომთხოვნი, ხომ არ არის? რაიმე უცნაურის კეთებას ხომ არ მომთხოვს? საერთოდ ეგეთი უცნაური ტიპები, ჟიმაობის დროს მაგარი ექსტრავაგანტულები არიან!
დათუნა ეცემა მანანას და აჯანჯღარებს.
დათუნა — ის, ნორმალური ადამიანია! ნორმალური. პაუზა.
მანანა — ასე რატომ განერვიულდი... ჩვენ, ხომ საქმეზე ვლაპარაკობთ! საქმეს კი  დეტალები უყვარს! დეტალები!
პაუზა.
დათუნა — ამერიკაში, რომ წავალ, მარტო დარჩება. სულ მარტო! ვაჟას მეგობარი ჭირდება! ისეთი მეგობარი, შენ რომ... შენ რომ...
მანანა — ვიყავი. 
დათუნა — ჰო, იყავი!
პაუზა. მანანა დათუნას უახლოვდება სიტყვებით -„მომეცი მობილური!" და მობილურს ჰგლეჯს ხელიდან. დათუნა არ უძალიანდება. მანანა ტელეფონიდან შლის სურათებს და მობილურს ესვრის, რომელიც იატაკზე ეცემა და იფშვნება. ჯდება სკამზე და სიგარეტს უკიდებს. დათუნა ფეხზე დგას, არ იცის რა ქნას.
დათუნა — (მუდარით) წავალ...
მანანა — (ბრძანების კილოთი) არსადაც არ წახვალ! დაჯექი. ახლა ვილაპარაკოთ! 
დათუნა ჯდება.
მანანა — როცა ვაჟას თავისთან ქალები მოჰყავდა, ის ამას რას უძახოდა?
დათუნა — ჩვეულებრივ ურთიერთობას... ის ამბობდა, რომ მთავარია ქალის ყოფნა სახლში. ეს იძლ¬ევა... თავდაჯერებულობის, სითბოს და სრულფასოვნების შეგრძნებასო...
მანანა — ეს იმათზეა ლაპარაკი, რომლე¬ბსაც მისგან ბინა და ათასი სისულელე                                               უნდოდათ?
დათუნა — ვაჟას თავისი ცოლი ძალიან უყვარდა... ცდილობდა სხვების შეყვარებას, მაგრამ ვერ ახერხებდა... ბევრი რამის გამო... ერთ-ერთი მიზეზი ალბათ მეც ვიყავი... არ უნდოდა მის ოჯახში, ზედმეტად მეგრძნო თავი... ის, არავის არ ექცეოდა ცუდად... საკმაოდ  ყურადღებიანი იყო და არის...
მანანა — მაგრამ ისინი მაინც მიდიოდნენ, არა?
დათუნა — ის ძალიან კეთილშობილი ადამიანია. მას შეუძლია ნამდვილი სიყვარული, მოთმინება. გაგება. მასთან ბედნიერი იქნები!
მანანა — როგორც ამ ღამით, არა? თუ როგორც, დღეს? თან ორივესთან ერთად, არა? 
დათუნა — დამიჯერე, ეს ერთხელ იყო და მეტჯერ არ განმეორდება! არც უნდა
განმეორდეს!
მანანა — აღარ განმეროდება?
დათუნა — არა. სიმართლეს ვამბობ. დასამალი აღარაფერი მაქვს. მართალია მოგატყუე შენ და ჩემი ძმაც, მაგრამ მხოლოდ სიკეთე მინდოდა და იმიტომ. არასოდეს, არასოდეს არ უნდა გაიგოს მან ამის შესახებ! თუნდაც თქვენს შორის არაფერი არ მოხდეს, ამის შესახებ მან  არასოდეს არ უნდა გაიგოს! ეს იქნება ერთადერთი ტყუილი ჩვენს შორის, რომელიც ბედნიერების გამო ჩავიდინეთ!
მანანა — ბედნიერების გამო?
დათუნა — ჰოო. ბედნიერების გამო... ჩვენ ერთი ოჯახი გავხდებით და... შენ ვერ წარმოგიდგენია მას როგორ უყვარხარ!.. იმის მერე რაც გაგიცნო სულ შენზე ლაპარაკობს!.. ოცნებობს შენზე... გეძებს, გელოდება, რომ შემთხვევით მაინც შეხვდე და ორიოდე სიტყვა გითხრას... ამბობს, რომ იდეალური ქალი და ადამიანი ხარ!
მანანა — არასოდეს მიგვრძვნია მისგან ასეთი დამოკიდებულება... ჩვენ უბრალოდ ვესალმებოდით ერ¬თმანეთს, გავუღიმებდით და ეს იყო!
დათუნა — ძალიან ფრთხილი გახდა, იმის მერე რაც სხვებთან ვერ ააწყო... თან არ იყო დარწმუნებუ¬ლი, რომ ჩვენ შენთვის შესაფერისი ოჯახი ვიყავით!
მანანა — ჩემს შესახებ პირველად, როდის დაგელაპარაკა?
დათუნა — აი, როცა თავისი ხელით დამზადებული საჩუქარი მოგართვა... როცა უთხარი, რომ არასოდეს გეგონა, თუ ასეთი ჯენტლმენები კიდევ არსებობდნენ... და რომ  ყოველი ქალი მისნაირი ადამიანთან ცხოვრებაზე უნდა ოცნებობდესო!..
მანანა — ეს, უბრალოდ მორიგი ზრდილობიანი სიტყვები იყო. საჩუქარი იმდენად არ მომეწონა, რომ არ ვიცოდი რა მეთქვა... ის კი ჩემს წინ იდგა და ისეთი უსუსური თვალებით მიყურებდა, რომ... მეც ზედმეტ კომპლიმენტებში დავიღვარე... სხვათა შორის ის სისულელე                                   კი არ მომპარეს, მეორე დღესვე გადავაგდე, თუ ვიღაცას ვაჩუქე არ მახსოვს!
დათუნა — აი, ხომ ზედავ შენც ცრუობ იმისათვის, რომ სხვას ცოტა მაინც ასიამოვნო.                        პაუზა. გოჩა სიგარეტს უკიდებს, რომელსაც მანანა ართმევს.
დათუნა — როდის მოვიდეთ? 
მანანა — რაა?
დათუნა — ხვალ მოვალთ! ხვალ, ხომ დაბადების დღე გაქვს, ღამით არ მითხარი,                                 დაგავიწყდა? ვეტყვი, რომ დაგვპატიჟე...
მანანა — დაბადების დღეებს არ ვიხდი.
დათუნა — ვიცი... მაგრამ ხვალინდელს გადაიხდი... თანაც ვიწრო წრეში! 
მანანა — გადაირიე!
დათუნა მუხლებზე დგება.
დათუნა — (მუდარით) ხუთი საათისთვის მოვალთ! ცოტა ხანს მეც დავრჩები, მერე წავალ და ორივეს მარტო დაგტოვეთ!
მანანა — რა უნდა ველაპარაკო?
დათუნა — მარტოობაზე, დარდზე, იმედგაცრუებაზე, შიშზე, ურთიერთობაზე, ბედნიერებაზე... ჩემნაირ დამპალ ადამიანებზე... ყველაფერ იმაზე, რაზეც მელაპარაკებოდი!
მანანა — მერე?
დათუნა — ვაჟა აუცილებლად აგიხსნის სიყვარულს! 
მანანა — რომ არ ამიხსნას, მაშინ?
დათუნა — ყველაფერს წინასწარ მოვაგვარებ!
 მანანა — ისევე, როგორც ჩემთან?
დათუნა ხელებს უკოცნის მანანას.
დათუნა — უნიკალური ქალი ხარ! საოცარი, განუმეორებელი და... 
მანანა — რაღაცას, რომ მიხვდეს?
დათუნა — რას?.. რომც მიხვდეს, არ დაიჯერებს! არ დაიჯერებს!
 დათუნა დგებადა მანანას ეხვევა.
დათუნა — საოცარი ქალი ხარ! ნეტა შენნაირი კიდე თუ არსებობს... ჩემთვის მინდა.  მანანა სილას აწნის დათუნას. დათუნას ეღიმება და ხელზე კოცნის მას.
დათუნა — ხვალამდე!
დათუნა გადის. მანანა მარტო დგას ოთახში. აქეთ იქით იხედება. ისმის მუსიკა, თითქოს  ნიავი დაუბერავს, ან დიდი ჩიტი, ან ანგელოზი გადაუფრენს ოთახს. საიდანღაც ბუმბული ეშვება. ნელა, ნარნარით. მანანა მას ხელში იჭერს.
მანანა — (დამცინავი ღიმილით) ეს საოცრება იყო...
ფარდა

„მეომარნი... ანუ თამაშის წინააღმდეგ”
(ჩემი მეგობრის პორტრეტი)
...”მაღალო ღმერთო ხმელთა და ცათაო, ზოგჯერ მომცემო პატიჟთა, ზოგჯერ კეთილთა მზეთაო, უცნაურო და უთქმელო, უფალო უფლებათაო,
...მფლობელო გულის თქმათაო”
შოთა რუსთაველი
მოქმედი გმირები:  

გიზო.

სალომე. 

მამა იაკობი. 

მიხო.

ჯულაბიშვილი.

 ნუკრი. 

ლიონია. 

გაბრო.

ხათუნა. 

ქალი ყბაყურა. 

1-ი ტიპი.

2-ე ტიპი.

გაბრო ზურგჩანთაში აწყობს ტანსაცმელს. გიზო კითხულობს ფურცელზე დაწერილ                               ტექსტს. ეხმარება, ისმის რადიოს “საინფორმაციო გამოშვება”.
გიზო. – “თათარ-მონგოლი მეზობლის იმპერიული ზრახვები” 
გაბრო. – დაწერილი უფრო გამომივიდა. მეორე გვერდიდან დაიწყე.
გიზო ფურცელს გადმოაბრუნებს. მისი კითხვის დროს გაბრო უხმოდ იმეორებს ყოველ   ფრაზას და დასტურის ნიშნად თავს აქიცინებს.
გიზო. – ყველა აგვატირეს. პირადი და სოციალური პრობლემები გაგვიმძაფრეს! ყველანაირი ძალით და საშუალებით გვილაყებდნენ გონებას!.. სენტიმენტალურები გაგვხადეს და დაგვაბოლეს.
გაბრო. – დაგვბოღმეს!
გიზო. – დაგვბოღმეს! სენტიმენტალური ხალხი ყველაზე სასტიკები არიან და მათი მართვა ადვილად შეიძლება. მთელი კულტურა და ხელოვნება იმაზე ამუშავეს, რომ დავრწმუნებულიყავით – ჩვენ კარგები ვართ, მაგრამ პატარები, გულუბრყვილოები, მიამიტები, სასაცილოები და სუსტები. ბრძოლის უნარი დაგვიჩლუნგეს და უმეტესობა მკვლელებად, ქურდებად და დამნაშავეებად გვაქციეს... რამე ნაირად, ხომ უნდა გამოგვეშვა                ასეთი “ზომბირებით” დაგროვილი შინაგანი აგრესია? მათთვის სასურველი კადრებით დაკომპლექტებულ “მოაზროვნე და შემოქმედებითი ინტელიგენციის” მეშვეობით იმდენად  დააჩმორეს ჩვენი სულები, რომ... (ნაწერს ვერ არჩევს)
გაბრო. – რომ მათ მიერ ჩვენზე მოხვეულ თვითგანადგურების სინდრომის წარმოქმნის                მიზეზს ვეღარ ვპოულობდით...
გიზო. – სენტიმენტალიზმი რა, ცუდია? ბოლოს და ბოლოს მთელი ეპოქა არსებობს ხელოვნებაში!
  გაბრო. – სენტიმენტალიზმი კარგია, მაგრამ პათეტიკასთან და ოპტიმიზმთან ერთად! მარტო სენტიმენტები, თუნდაც ლირიული და იუმორით გაჟღენთილი – კაცს ან კლავს, ან  მკვლელად აქცევს, ტო!
გიზო. – ასე მაგრად მუშაობდნენ! რაღაც არ მჯერა... გაბრო ართმევს ფურცელს და თვითონ კითხულობს.
გაბრო. – ბავშვობიდან გვშიფრავდნენ! აბა, რისთვის ჭირდებოდათ ამდენი საკავშირო და რესპუბლიკური სასკოლო წერები, კონფერენციები, კონკურსები? ჩვენნაირების გონებრივ პოტენციალს საზღვრავდნენ და ნიჭიერი ადამიანების მართვას პატარაობიდანვე ცდილობდნენ! ვითომ სიკეთეს გვიშვებოდნენ! ფოე-ფოე საჩუქრებით საითაც უნდოდათ იქით მიმართავდნენ ნიჭიერი ბავშვების ჩამოუყალიბებელ გონებას. თუ ისინი არ აყვებოდნენ, ყოფით ან ფსიქოლოგიურ პრობლემებს შეუქმნიდნენ და კრიმინალით, ან აპათიით დაავადებდნენ.
გიზო. – (დაფიქრდება) მაგრა ახურებ რა!.. მაშინაც იწერებოდა და იქმნებოდა უამრავი  კარგი რამ. შეიძლება ისე არ ჩანდა და არ ვრცელდებოდა, მაგრამ კარგი და ნაღდი მაინც იქმნებოდა... შენ კი ამბობ, რომ ყველასათვის ძირითადად ნიჭიერად მოფიქრებულ, სასიამოვნო კარიკატურებს წარმოვადგენდით?
გაბრო. – უნდოდათ ასეთებად ვექციეთ. მაგრამ შეცდნენ. სამი ათასი წელი კარიკატურული ერი ვერ ძლებს. მათ... თათარ-მონგოლებს ორას წელიწადში უნდოდათ  ჩვენი გაბაიბურება. გააგრძელე!
გიზო. – (კითხხულობს) უსისხლოდ გვკლავდნენ! სულიერად და გონებრივად გვანადგურებდნენ, რადგან სისხლისღვრით გამოწვეული სიკვდილი ჩვენზე ლეგენდებს              შექმნიდა! ასე მოსპობა კი მხოლოდ სენტიმენტალურ და გულისამრევამდე სასაცილო ანეგდოტებს დატოვებდა.
გაბრო. – დაახლოებით ისეთს “საქულაზე და გრიქულაზე”, ან “ჩაპაევზე და პეტკაზე” რომ არის... ამას უნდა ვებრძოლოთ...
გიზო. – (ეღიმება) კარგი რა!.. რას ერჩი ამ საცოდავ თათარ-მონგოლებს, ისიც არ ეყოფათ, თათარ-მონგოლები რომ არიან?
გაბრო. – სულიერი გამარჯვებისათვის უნდა ვიბრძოლოთ და არა იმისათვის, რომ ვატიროთ ან გავაცინოთ ვიღაცეები! დაგვაქლიავეს და იმის მაგივრად, რომ მებრძოლები  გავმხდარიყავით ხელი შეგვიშალეს, შეგვაცდინეს და “რაღაცეებად” გვაქციეს! ბრძოლა დაგვავიწყეს და “რიჟიკების ტინგიცი”, თამაში გვასწავლეს!
გიზო. – ამას ამბობ და თვითონ სადღაც გარბიხარ?
გაბრო. – სადღაც კი არა მთაში! ყველაფერი კარგი ან იქ დაიწერა და ან იქ მოიფიქრა  ადამიანმა! მთაა, ძმაო ის მხარე, რომელიც თათარ-მონგოლებმა რომ ვერ დაიპყრეს!
გიზო. – მაქსიმალისტივით იქცევი!
გაბრო. – მაქსიმალისტი კი არა... მაგათ შემხედვარე ქვებს რომ არ ვისვრი არ გიკვირს! გაბრო რადიოს რთავს, ემშვიდობება გიზოს და გადის. სცენაზე რჩება გიზო. უყურებს
დარბაზს.
გიზო – ამ საუბრის შემდეგ... გადავწყვიტე გამარჯვების სიმღერის დაწერა! პაუზა.
გიზო – (კითხულობს) როდის იწყებს ადამიანი გამარჯვებას? როცა იბრძვის, თუ როცა ბრძოლისათვის ემზადება? რა არის ბრძოლა და როდის მთავრდება ის ჩვენი გამარჯვებით?... უცებ მომინდა მუსიკის-სიმღერის დაწერა! გამარჯვებული, თუ გასამარჯვებლად მომწიფებული მებრძოლი ადამიანის სიმღერის დაწერა?
პაუზა.
გიზო – მელოდიისათვის საჭირო ბგერების ძებნაში უსმენ ირგვლივ წარმოქმნილ ხმაურებს, სიჩუმეს, ხმებს, საუბრებს და გრძნობ... არავისზე ხარ დამოკიდებული და არავინაა  შენზე პასუხისმგებელი. ამავე დროს გიჩნდება აზრი – სხვებისაგან მხოლოდ ბგერები და სიჩუმეა დარჩენილი... (ისმის ცალკეული მუსიკალური ბგერები) მთელი სამყარო მხოლოდ შენ ხარ და ღმერთი, მეტი არავინ... რისი სინონიმია თავისუფლება? თავის უფლება! თავის უფალი!.. და აი, უცებ მიადგები იმ ზღვარს საიდანაც დაინახავ ამ სიტყვის ნამდვილ არსს და გაიგონებ “ბრძოლის და გამარჯვების” მელოდიას, მაგრამ... ფსიქოლოგიურ და პირადი პრობლემები, აპათია... კარიკატურა... და ამ დროს საჭირო მელოდია აღარ გესმის, ირგვლივ უსაზღვრო და უკიდეგანო სივრცის მაგივრად – გაურკვევლობა ისადგურებს... საოცარი და მათრობელი თავისუფლება, ქრება. დროში და სივრცეში “ვაი თუ მარტოდ დარჩენის” შიში გიპყრობს და გზარავს... რა უნდა ვქნათ? რა უნდა გვექნა?.. მთელი ცხოვრება მხოლოდ პირადი პრობლემებით გავავსეთ და „ადამიანურ გრძნობებზე“ ვთამაშობდით, ვაზროვნებდით, ვკამათობდით... თითქოს მხოლოდ ეს იყო მთავარი, მხოლოდ ასე არ დავრჩებოდით მარტონი დროში და სივრცეში... მეც და სალომეც ვთამაშობდით... (იცინის) სხვანაირად “ნორმალურ ცხოვრებას” ვერ ვახერხებდით! ამ შიშის გამო სალომე ჩემი შთაგონების ერთ-ერთ მთავარ ღერძად ვაქციე და უფრო “გემრიელად” გავაგრძელე თამაში... ვიგონებდი, ვთხზავდი და გონებაში ვაწყობდი სიტუაციებს, რომლებშიც შეიძლება ავღმოვჩენილიყავით, ანუ შეიძლება გვეთამაშა, ანუ გვეცხოვრა, ანუ შეგვევსო სივრცე და დრო... ოღონდ არ გვეფიქრა სხვა რამეზე, რომელსაც ჩვენნაირი სენტიმენტალური “ჩმორებისთვის” მარტოდ დარჩენის შიში მოაქვს... სასაცილოც იყო და ამავე დროს საშინელიც. დროთა განმავლობაში იმ შეშლილებს დავემსგავსეთ, რომლებიც რეალურად მხოლოდ ფანტაზიებში-წარმოსახვაში ცხოვრობდნენ... რანაირ გასაოცრადაც არ უნდა ჟღერდეს – ეს, მეხმარებოდა `ადამიანურ გრძნობებზე~ აგებული გასართობი და სატრფიალო
`მელოდიების~ შექმნაში. (ჩაფიქრდება) დაახლოებით ასე ვიწყებდით ჩვენს თამაშს...…
სცენაზე შემოდის სალომე და გიზო პირისპირ დგება. ისინი ერთმანეთს თვალებში უყურებენ.
გიზო. – ასე ვიწყებდით თამაშს
(სალომეს) აი, შენი წასვლის დროც დადგა. ჩამოვჯდეთ.
უხმოდ ჯდებიან.
სალომე. – რა ვქნა? მითხარი, რა გავაკეთო?
გიზო. – რა უნდა გითხრა? არ ვიცი. შენ თვითონ გადაწყვიტე. 
სალომე. – მეშინია. იმ ქალაქში მარტომ, უშენოდ რა უნდა ვაკეთო?
გიზო. – არ ვიცი სალო. აქ ერთად რას ვაკეთებდით, რო? წადი. სუფთა ქალაქია. თანამედროვე, უშველებელი მეგაპოლისია. უამრავ ხალხი ცხოვრობს... ბევრ ჩვენნაირსაც
გაიცნობ. შეიძლება ვინმესგან უფრო სარფიანი შემოთავაზებაც მიიღო, და
ამოვისუნთქოთ.
(ჩაფიქრდება) თუ არ გინდა, არ წახვიდე
არ ვიცი, როგორც გინდა ისე მოიქეცი.
სალომე. – თუ ასეა, მაშინ ჩავაბარებ ბილეთს და მორჩა
მაგრამ მერე რა ვქნათ? ისევ
უფულობა, ისევ გაუთავებელი სესხება და მევალეებთან წუწუნი
რა ვქნა? რა ვქნა? რა ვქნა?
გიზო. – მაშინ უნდა წახვიდე... ძალიან ვწუხვარ, რომ ვერ მოვდივარ.…
სალომე. – მეშინია.…ის ტიპი, აი ის ვინაც
ასე მითხრა, რომ თურმე დიდხანს ეძებდა
სანამ მარგალიტი არ იპოვა. ეს მარგალიტი კი მე ვარ. ასე მითხრა, აბა! გიზო. – (იხუტებს) შენ ჩემი განძი ხარ...
სალომე. – ასე ვუთხარი, არანაირი სპეციალური განათლება არა მაქვს მეთქი. მან კი: გემოვნება გაქვს, კარგად კერავ, ნაჭრებს და ფასონებს არაჩვეულებრივად არჩევო. მომხიბლვევობა არ გაკლია, არაჩვეულებრივი სხეული, მიმზიდველი მიხვრა-მოხვრა სხვა არაფერი დაგჭირდებათო.
გიზო. – (შეშფოთდება) იქნებ იმ როჟას შენი შეხვევა უნდა?
სალომე. – რას ამბობ?... როგორ არ გრცხვენია
ჩემი იმედი არა გაქვს?
გიზო. – მაქვს.(საათს შეხედავს) უნდა წავიდეთ. დგება.
სალომე. – მოდი ცოტა ხანს კიდე ჩამოვჯდეთ (საათს აკვირდება) ახლა თორმეტს უკლია თხუთმეტი წუთი. გესმის, თორმეტს აკლია თხუთმეტი წუთი? დავიმახსოვროთ ეს დრო!
გიზო. – რატომ?
სალომე. – ყოველ დღე ამ დროს გადავდოთ ყველა საქმე და ვიფიქროთ ერთმანეთზე!. ჩაეხუტებიან ერთმანეთს.
გიზო. – საოცრება ხარ. (ჩაფიქრდება) იქნებ, ახალი წელი ერთად გავატაროთ. დიდ ხანს ვითმენდით, ცოტაც მოვითმინოთ. ცოტაც გავუძლოთ. ჩამოვალ და იქნებ მეც რაიმე ვიპოვო. როდემდე შეიძლება ყველგან ზედმეტი ვიყო.
სალომე. – მიყვარხარ!
გიზო. – მეც! (კოცნის) ყველაფერი ხოშიანად იქნება. დამიჯერე! 
სალომე. – კარგი რა!
გიზო. – გვიყვარს ერთმანეთი და ღმერთი არ დაგვტოვებს. გაიგე? 
სალომე. – მერე გწამს ღმერთი?
გიზო მხრებს იჩეჩავს. შუქი ნელ-ნელა ქრება. ისმის მუსიკა.
გიზო. – თამაშიც – მათრობელი თავისუფლებაა. ის, დროში და სივრცეში მარტოდ  დარჩენილთა შიშია...
ინთება შუქი. გიზო ზის სავარძელში, ხელში სანთებელას ათამაშებს, შემდეგ გადის მეორე ოთახში. ეს საწოლი ოთახია. ახალი ავეჯი, ძვირფასი შპალერი. გიზო საწოლზე ეცემა და ასე წევს ცოტა ხანს. შემოსასვლელში ისმის ხმები. სწრაფად დგება და გადის შემოსასვლელთან. შემოდის ხათუნა. ლამაზი ელეგანტური გოგონა, ძვირადღირებული პარიკი და მაკიაჟი მის სახეს ოდნავ უხეშს ხდის. ის დიდხანს აკვირდება გიზოს.
ხათუნა. – (პალტო ხელებში ჩაუგდო) მოკიდე ხელი. ჯდება სავარძელში და უკიდებს სიგარეტს.
გიზო. – დამდეგ ახალ წელს გილოცავ! ხათუნა. – დაკიდე რა!...
(გიზო სალომეს წინ ჩერდება)
გიზო. – ჩვენ ადრე ხომ არ შევხვედრილვართ ერთმანეთს?
 ხათუნა. – დაკიდე რა, ეგ შუბა! ნუ ჭმუჭნი!...
გიზო. – (იცინის) როდის მოვა, ხომ არ იცით? 
ხათუნა. – მეგონა სახლში იყო. აქ როგორ შემოხვედი?
გიზო. – სალოს ჩვევა... ის, იქაც სახლის გასაღებს ფეხსსაწმენდის ქვეშ ტოვებდა. აქაც  იგივეს აკეთებს... როდის ამთავრებს თავის სამსახურს?
ხათუნა. – თავის სამსახურს? როდის, როგორ... არ ვიცი... შენ ხარ... 
გიზო. – მეე?.. მე, ალბათ მისი ქმარი ვარ.…
ხათუნა. – აა, ქმარი! აღარ მახსოვდა, სალომეს ქმარი თუ ჰყავდა. ჩამოკიდეთ რა სადმე ეგ                              შუბა!
გიზოს გააქვს შუბა და ბრუნდება.
ხათუნა. – სალომე ამბობდა, რომ მისი ქმარი ათლტური აღნაგობისააო. ბოდიბილდინგით სერიოზულად არის გატაცებულიო... შვარცნეგერივითააო.
გიზო. – შვარცნეგერივითო?
ხათუნა. – (დამცინავად) ასე როგორ დაილიე?
გიზო. – არასოდეს ვყოფილვარ შვარცნეგერივით ათლეტური.…ვერ ვიტან კულტურისტებს.
ხათუნა. – ესე იგი მას სხვა ქმარი ჰყავს... ალბათ შვარცნეგერივით ათლეტური.… 
გიზო დუმს. ის დაბნეულია და დათრგუნული.
ხათუნა. – გიკვირს? თუ თქვენ გაქვთ იმის უფლება, იცრუოთ და იფანტაზიოროთ, რა ჩვენ  არა გვაქვს?
კარზე ვიღაც აკაკუნებს. შემოდის ლიონია და ყბაყურა. ლიონია შუახნის მამაკაცია, ის   ირგვლივ მყოფთა შორის ყველაზე უროსია. ყბაყურა გამხდარი დაბალი ბიჭია, რომელიც ძალიან ხშირად იღიმება.
ლიონია. – (აკაკუნებს მაგიდაზე) მასპინძელო მხიარულო მარნის კარი გიჭრიალებს! 
ხათუნა. – (გიზოს) ესენი ჩვენები არიან.
ლიონია იხდის ტყავის ქურთუკს, ქუდს და იატაკზე აგდებს. ლიონია მიუახლოვდება ხათუნას და ლოყაზე კოცნის. ყბაყურა ხათუნას უყურებს.
ხათუნა. – ვერ გიტან!
ლიონია. – მი-ვა-ტო-ვე, როგორც ყოველთვის მივატოვე. 
ხათუნა. – იმდენს იზამ – ის ქალი გაგაგდებს.
ლიონია. – ვინ, ლარისა ივანოვნა? ძალიან გთხოვ, ასე ნუ ლაპარაკობ ჩემს დედაკაცზე. ის  სათნო, ტემპერამენტიანი და უბედური ქალია.
ხათუნა. – სათნო, ტემპერამენტიანი და უბედური კი არა – გამოსირებულიოა...
ლიონია. – გეყოფა. ის, კეთილშობილი ადმიანია. ლარისა ივანოვნა, არასოდეს არ გამაგდებს. ღმერთი და სექსი მას ამის უფლებას არ მისცემს... რადგან სიამოვნებასა და
სიცოცხლისადმი ინტერესს მხოლოდ ჩემთან ყოფნით იღებს
ახლა კი, ჩემი სისხლ-ხორცი
და ამავე დროს მეგობარი, ყბაყურა გაიცანით. გენიალური და ამავე დროს ენა-მყრალი პიროვნება...…
ხათუნა. – (ლიონიას) რა საზიზღარი ხარ!
 ღიმილით უახლოვდება ხათუნას.
ყბაყურა – (ხმადაბლა) ვა, რა ნაცნობი
სხეულია!
ხათუნა. – (ცივად) მე შენ არ გიცნობ!
ყბაყურა – (დაბნეულია) მაშინ გავიცნოთ ერთმანეთი! ახლაც ყბაყურა ვარ და ადრეც  ყბაყურას მეძახდნენ!
ხათუნა. – (ოფიციალურად) ყბაყურაზე აცრილი ვარ. (ხმამაღლა) სასიამოვნოა. 
ლიონია. – (შეათვალიერებს ოთახს) სასმელი და საჭმელი!.. არის ამ სახლში რაიმე? 
ხათუნა. – საზიზღარო!
ლიონია. – არა ვარ საზიზღარი. მგელი ვარ. მაგარი მგელი – გასაგებია? (ყმუის) აუუუ! 
ხათუნა. – გაიცანით სალომეს ქმარი.
ყბაყურა გიზოს მიაქცევს ყურადღებას.
ლიონია. – (დაბნეულია) რაა? აა! როგორც იქნა! ძალიან სასიამოვნოა. (ხელს ართმევს) ლიონია, უფრო სწორად ლევანი. აქ კონსპირაციული სახელი მაქვს აღებული და ლიონიას                                     მეძახიან.
გიზო. – გიზო.
ლიონია. – გიზო? ქმრისათვის არაა ცუდი სახელი. 
გიზო. – არ მოგწონს?
ლიონია. – პირიქით? აბა, ლიონიაა სახელი? შენ რას იტყვი ყბაყურ?
ყბაყურა. – მე ჩემსაზე ვიდგები ვიდრე სხვისაზე. ანუ რაზეც მინდა, იმაზე ვიდგები...
ლიონია. – არა ხართ მართალი გიზო. დიდი ხანია ამის თქმა მინდოდა: არაა ლამაზი.                               სალომეს არსებობას დიდი ხნის მანძილზე, რატომ უმალავდით სამყაროს?
გიზო. – სალომე ცოლია და არ პატიმარი!
ლიონია. – ნუ მეკამათები! იმ, ჩვენ შორეულ სამშობლოში დავითრევთ თუ არა ლამაზ  ქალს ეგრევე “მოსიყვარულე ოჯახის კოშკში” გამოვკეტავთ და მორჩა... არა და სილამაზე  ერთი ადამიანის საკუთრება არ უნდა იყოს. სილამაზე, ყოველთვის საზოგადოების, მაყურებლის მონაპოვრად ითვლებოდა. დღესდღეობით სილამაზე უფრო მეტ თაყვანისმცემელს იძენს, ვიდრე თავის დროზე რომელიმე მესია. თაყვანისმცემელი კი ფულია. ფული, კი იცი შენ რაც არის... (ხათუნას) ხომ, მართალი ვარ?…
ხათუნა. – (ყბაყურას) დაიწყე სადმე მუშაობა?
ყბაყურა. – მე ბოზივით ვარ. ვმუშაობ ყველგან და თითქმის არსად... 
ხათუნა. – თითქმის არსად?
ლიონია. – ყბაყურა, ჩვენი ბინძური სინდისის ავადმყოფობაა... (მიმოიხედავს) გიზო,  მეგობარო რაიმე დასალევი ხომ არ გეგულებათ? ყელი გაშრა!
გიზო გამოიღებს მაცივრიდან ღვინოს, ჩურჩხელებს და რამოდენიმე ვაშლს მოაყოლებს. გიზო – დამდეგ ახალ წელს გილოცავთ!
ლიონია. – (იღებს ბოთლს) გიზო მეგობარო, შენში ნამდვილად არ შევმცდარვარ. ჩვენებური ღვინოა! ნამდვილი “ხვანჭკარა”, ამ უკიდეგანო და გაყინულ ქვეყანაში! ნათელი კაცი ხარ, თითქმის წმინდანი ხარ, ოღონდ ჩემს მერე...
შემოდის სალომე.
სალომე. – ხათუ, პრივეტ! ლიონია გამარჯობა! (დაინახავს გიზოს) ვაა ჩამოხვედი?  (სწრაფად მიდის მასთან კოცნის) ყველაფერი კარგადაა, არა? ძალიან კარგი.
ლიონია. – ჩემნაირი მარტოხელა, ნათელი მგელი ამ საზიზღარ ქვეყანაში ყოველთვის სჭირდებათ. (იღებს ჭიქას და ზევით აიხედავს) თუმცა ხანდახან საკუთარ თავსაც ვჭირდები. გაიგე ღმერთო? ასე გადაეცი ყველა შენს პადელნიკს.
ხათუნა. – (სალომეს) ასპროცენტიანი ალფონსი გახდა. არადა მის ლექციებზე გოგონები ვათავებდით! ხელოვნებაზე, ფსიქოლოგიაზე ვლაპარაკობდით. მის გამო მაღალ მატერიებზე ოცნებობდნენ და საუბრობდნენ.…თვითონ, კი საბოლოოდ რად იქცა? უტვინო, უსინდისო, საცოდავ და... (შუბლზე კოცნის ლიონიას) საყვარელ ალფონსად!
ყბაყურა მათ უყურებს.
სალომე. – ყველას გილოცავთ დამდეგ ახალ წელს.
ლიონია. – სალომე, სილამაზის და მოჯადოების ჯადოქარო, მიაქციე ყურადრება –
ქრონიკული ფენომენი სახელად ყბაყურა.  
სალომე. – სალომე.
ყბაყურა. – ყბაყურაში ორი ყ-ა, მაგრამ ამაში ცუდი არაფერია.. ყბაყურა ანუ გიზო. ლიონია. – (ასხამს ღვინოს) თანაც გიზო ჰქვია. ბედნიერი ვარ მასთან ერთად
მონატრებული ქართული ღვინის დალევის საშუალება, რომ მომეცა. (ყბაყურას) არ მეკამათო,
რადგან კამათის არაფერი გაგეგება.
 ყბაყურა. – იბაზრე რაც გინდა.
ლიონია. – (აწევს ჭიქას) გაგიმარჯოს ყბაყურ! (ყველას) ამას გაუმარჯოს!  ყველა სვამს გიზოს გარდა. სალომე მას უკმაყოფილოდ გახედავს. 
ხათუნა. – (გიზოს) რატომ არ სვამ?
გიზო. – ღვინო, აქ გადმოხვეწილებს უფრო გენატრებათ...…
ლიონია. – ხო ვამბობდი, სულმნათი ადამიანია. 
სალომე. – დალევს! აუცილებლად დალევს.
ხათუნა. – არც ვნერვიულობთ. აქ არავინ არაფერზე არ ნერვიულობს. ვინც ახლა ნამდვილად ნერვიულობს ეს – ლიონიას ობმოკიდებული ქალია. წარმომიდგენია, როგორ                                 ნერვიულობს!
ლიონია. – (გულდაწყვეტილი) ხათუ, როდის გასწავლი ჩემი საარსებო წყაროს  პატივისცემას?
ხათუნა. – პატივსაც სცემ?
ლიონია. – დიდ... ძალიან დიდ პატივს ვცემ. ის, სპეტაკი ადამიანია. 
ხათუნა. – (ყველას) გესმით? (ლიონიას) იქნებ ისეც თქვა, რომ გიყვარს? 
ლიონია. – შენ გიყვარს გოგონავ, ის ვინც სამივემ კარგად ვიცით?
პაუზა. ხათუნა იბნევა. ყბაყურა უხერხულად იცინის. ლიონია ხვდება, რომ ზედმეტი  წამოსცდა.
ლიონია. – რაკი საიდუმლოა და არ მიმხელ, მაშინ გიპასუხებ... მიყვარს. ძალიან მიყვარს – ჩემი ქონება. შენც მიყვარხარ, ჩემო დაიკო და დაზე უფრო მეტო... ყბაყურაზე, ხომ ლაპარაკი ზედმეტია. სალომეც მიყვარს და რაოდენ საკვირველიც არ უნდა იყოს შენი ქმარი გიზოც... იმიტომ, რომ მინდა უკეთესები ვიყოთ და არა უარესები, მაგრამ საყვარელი ადამიანის დაჭრილი და დამცირებული გრძნობების წინაშე, რა შემიძლია? სამწუხაროდ არაფერი...
ბოლო სიტყვები საკმაოდ სერიოზული ტონითაა წარმოთქმული, თითქოს ვერავინ ხვდება ლიონიას ნათქვამს. უხერხული პაუზა.
ყბაყურა. – ხედავთ რა ჩათლახია? კითხვაზე პასუხი კი არ გასცა, პირიქით იქით  დაგვგრუზა ამ ჩემისამ...
ლიონია. – თუ ადამიანს ერთი გულწრფელი აზრი მაინც არ უელავს, ის იმ მათხოვარს ემსგავსება, რომელსაც ყველა სულ მუდამ ხელცარიელი ისტუმრებს. თუ ადამიანი მთელი არსებით არაფრითაა გატაცებული, ის ჰგავს ხის კერპს, რომელიც იქა დგას, სადაც დააყენეს.
ყბაყურა. – შენზე უარესი ჩათლახის დედაც... რა გაახურე საქმე ბოლოს და ბოლოს!  ყველაფერი შენი მოგონილი არ არის?
ხათუნა. – რა არის მაგისი მოგონილი?
უხერხული პაუზა. ლიონია ისხამს ღვინოს.
ლიონია. – (იცინის) შენ ხარ ჩემი მოგონილი, საყვარელო და საოცარო სულიერო არსებავ. 
ხელზე კოცნის სალომეს.
ლიონია. – მაპატიე ძვირფასო, მაგრამ ყველაზე, მეტად მიყვარს ის ქალბატონი, რომელიც პირველად ვნახე აქ, ამ გაყინულ ქვეყანაში ხუთი წლის წინათ... და შევძელი მისი გაბედნიერება... მასში სიყვარულის და რწმენის გამოღვიძება. იმან კი, ჩემში განცხრომის და ნეტარების სურვილი გააღვიძა.
სალომე იცინის.
ხათუნა. – მაგარი უჭკუოა.
დგება და მაგნიტოფონთან მიდის.
ყბაყურა. – ლიონია, შენ კი არ გიყვარს, არამედ ხმარობ. ხმარება და სიყვარული ძალიან გავს ერთმანეთს... მაგრამ სიყვარულის დროს კაცი, სხვა ქალებს ვერ ხედავ. ეს განსხვავებაა, რა
სხვასთან ჟიმაობა აღარ გინდება. (ხმადაბლა ხათუნას) თქვენ რას იტყვით სიყვარულზე
და ხმარებაზე?
ხათუნა სხვებისაგან შეუმჩნევლად ბწკენს ყბაყურას. მაგნიტაფონს ჩართავს. ისმის მუსიკა. ამ დროს გიზო ჟესტით მოუხმობს სალომეს სხვა ოთახისაკენ. ისინი გადიან. ორივე ოთახში ლაპარაკობენ.
სალომე. – რა გინდა?
 გიზო. – რა ხდება?
სალომე. – როგორ თუ, რა ხდება? 
გიზო. – აქ რა ხდება?
სალომე. – რას მეკითხები, ვერ გავიგე. რა, ჩემი მეგობრები არ მოგწონს?
 გიზო. – შენ მოგწონს?
სალომე. – ისინი არაჩვეულებრივი ხალხია.
გიზო. – როგორ მელაპარაკები? რა მოგივიდა? რა მოხდა?
სალომე. – ისეთი არაფერი. შენ, რა ვერ ხედავ? მე, ხომ ტელეფონზე ყველაფერი                                       მოგიყევი.…
გიზო. – შენგან ყოველ კვირა ერთსა და იმავე სისულელეს ვისმენდი... კარგად ვარ მენატრები, და მანდ როგორი ამინდია? კარგი? მეჩქარება-მეძინება-მეუხერხულება. ნახვამდის... ვეღარ გცნობ. რა მოგივიდა?
სალომე. – გიკვირს? დიდი ხანია ერთმანეთი არ გვინახია. ამ ხნის მანძილზე ბევრი რამ შეიცვალა.
გიზო სალომეს გაკვირვებული უყურებს.
ხათუნა – (ლიონიას) წამო ბიჭუნავ! ნუ იქნები გოიმი. ვიცეკვოთ!
ლიონია. – (ხათუნას) არ მინდა! დავუსხათ ყბაყურას! მას ყველაზე მეტად უჭირს, ის,  ქრონიკულ დაავადებას გაექცა და იმიტომ... სამშობლოში არ გაუმართლა, აქ კი იმედია გაუმართლებს.
ყბაყურა – (ხათუნას ხმადაბლა) თფუ ამისი... სალომეს და იმ როჟის შემხედვარე შოკში ვარ თ? რა არის ბედი და რა პატარაა დედამიწა!
ხათუნა – ჰო, დედამიწა პატარა და მყრალია!
სალომე. – (კარადიდან ახალ ტანსაცმელს იღებს და საწოლზე ყრის) ეს ჩაიცვი, ახლახან                                    გიყიდე!
გიზო. – შვარცნეგერივით ტიპი ვარ? რატომ მოატყუე?
სალომე. – რა მოხდა მერე? თორმეტ თვეში თავისუფლად შეგეძლო არნის დამსგავსებოდი. ლიონია. – (მღერის) მიყვარდი და მიყვარხარ, სულ მუდამ მეყვარები...…
გიზო. – უნდა დავილაპარაკოთ. 
სალომე. – მერე
როცა ისინი წავლენ.
ლიონია. – მსურდა შენი ხელებით დამხუჭოდა თვალები...…
გიზო. – (ეხვევა) ერთი წელია არ მინახიხარ, ბოლოს და ბოლოს რა მოგივიდა?…
 სალომე. – (თავს ინთავისუფლებს) წავიდეთ. რაღაცას იფიქრებენ.
გიზო. – წავიდნენ რა!
სალომე. – ისინი მაშინ წავლენ, როცა მოუნდებათ.
 გიზო. – ახლა წავიდნენ.
სალომე. – ბავშვივით ნუ იქცევი. გამოიცვალე და გამოდი
ძალიან გთხოვ საშინელი
სიფათით ნუ იჯდები... დრო გაატარე... სხვებს ნუ დაძაბავ
აქ ყველა ერთმანეთს
ვჭირდებით. აქ სახლი არა გვაქვს და მას, მხოლოდ ერთად ყოფნით ვაკოწიწებთ.
 გიზო. – (დამცინავად) აკოწიწებთ? მანამ არ გამოვალ. სანამ არ წავლენ? 
სალომე. – როგორც გინდა.
გიზო. – სალო!
სალომე გადის სტუმრებთან. ხათუნა სხვა კასეტას რთავს, და ცეკვავს. 
ლიონია. – (ხათუნას უმღერის) ისევ შენ და ისევ შენ, ჩემო ტურფავ ლამაზო...
აკეთებს რამოდენიმე უაზრო და სასაცილო პას და ჯდება. გიზო საძინებელში უძრავად დგას და ახალ ტანსაცმელს აკვირდება. ყბაყურა სალომეთან მიდის.
ყბაყურა. – (სალომეს) როდის დავუწკარუნოთ? 
სალომე. – დავუწკარუნოთ? რატომ?
ყბაყურა. – მართალი ხართ? როდის გნახავ?
სალომე. – ამ ქვეყანაში ჩემს შესაბმელად ჩამოხვედი? მიმოიხედე ირგვლივ რამდენი უცხო ქალია! ყოველი მათგანი სიამოვნებით ჩაგიძვრება, საწოლში!
   ყბაყურა. – მე პატრიოტი ვარ, იმპერიალისტებს სიამოვნება რატომ უნდა მივანიჭო? როდის გნახავთ?
სალომე. – (იცინის) არ ვიცი... ალბათ ხვალ საღამოს.
ყბაყურა. – არა მარტო ხვალ! ათ საათზე რესტორან “არაგვთან”... არ დაგაგვიანდეს! 
სალომე. – ძალიან თავდაჯერებული ხარ. ქმარი მყავს.
ყბაყურა. – ვხედავ. ეგ, მგონი იმიტომ გაიჩინე, რომ მოატყუო. მართალი ვარ? 
სალომე. – (ეწყინა) ძალიან მიხვედრილი ხართ... პირველი შეხვედრისთვის ცოტა
ზედმეტია?
ყბაყურა. – მე ყოველთვის შუიდან ვიწყებ.. პატარა ვარ, შუსტრი... თანაც დრო ჯობია სიამოვნებისათვის გამოვიყენო, ვიდრე უაზრო რევერანსებისთვის...
სალომე. – (იცინის) ვიცეკვოთ.
ცეკვავენ სამნი: ხათუნა, ყბაყურა და სალომე.
ხათუნა. – (გიზოს) წამო ბიჭუნი! ჭიპებით გავეხახუნოთ ერთმანეთს! თაგუნავ ნუ გრცხვენია!
ლიონია. – საყვარელო, ძალიან გთხოვთ აქაური ქალებივით ნუ იქცევი!
ხათუნა. – (ლიონიას) შენც ადექი, თაგუნავ! გაბედე! კუნძივით ნუ ეგდები! ნუ აყვები იმათ ვისაც, მხოლოდ შენი ძილი და სიმშვიდე უნდა! იცეკვე!
ლიონია. – დაჯექი რა!
გიზო გამოდის ოთახიდან და უთვალთვალებს მათ ცეკვას. მას არავინ აქცევს ყურადღებას. ერთი წუთის შემდეგ ის მიდის მაგნიტოფონთან და თიშავს მას.
გიზო. – საკმარისია. სალომე. – რა მოხდა? გიზო. – საკმარისია.
ლიონია. – გიზო, რაღაც ხასიათზე ვერა ხარ?
სალომე. – (მიუახლოვდა) ნუ იქცევი გოიმივით? (ჩართავს მაგნიტოფონს) ვიცეკვოთ. 
გიზო. – (კვლავ თიშავს მას) დღეისათვის საკმარისია. ხვალ... ზეგ მოდით, უფრო აჯობებს.
ახალ წელს ერთად შევხვდეთ. კარგი?
პაუზა.
ლიონია. – გიზო მართალია. მან სწორი ნიშანი მოგვცა. ყველანი თოვლში გავარდეთ. ვიგუნდაოთ და ვიციგაოთ
იცვამს.
სალომე. – ნუ იჩქარებთ.
გიზო. – ყველა წადით. ასე აჯობებს.
ლიონია. – გიზო დღეს ჩამოვიდა, დასვენება უნდა. ცოლთან “აკლიმატიზაციის” გავლას საჭიროებს.
ხათუნა. – მართალია. (ლიონიაზე) ეს კი, დროა ლარისა ივანოვნას ჩავაბარო. 
ყბაყურა. – ესე იგი ხვალამდე, არა?
ყველანი გადიან.
სალომე. – (გიზოს) განანებ.
გიზო ჯდება მაგიდასთან, ისხამ ღვინოს, მაგრამ არ სვამს, ხელში ათამაშებს ჭიქას, შემდეგ მაგიდაზე დგამს. ბრუნდება სალომე.
სალომე. – ორიათასი კილომეტრი იმიტომ გამოიარე, რომ გეჩხუბა?.. ყველას დასაცინი გახდი!
გიზო. – შენთან ჩამოვედი, გასაგებია? (დგება) ჩამოვედი და სად მოვხვდი? რა ხდება აქ? როგორ ველოდი ამ დღეს და რეებს აკეთებ? როგორ შემხვდი? ვინა ვარ? ქმრი აღარა ვარ? ესენი ვინ არიან? შენთვის ვინ არიან? რას აკეთებენ აქ? აქ, ამ სახლში?
სალომე. – მორჩი?.. ახლა მომისმინე. პირველ რიგში, ნუ მიყვირი. მეორე რიგში, თუკი ვერაფერს ხვდები, მაშინ ნუ ახურებ და სხვას დაუჯერე. მესამეც, მე არა მარტო შენი ცოლი ვარ, ადამიანიცა ვარ. მეოთხეც, დღეიდან ყველაფერი ხვანაირად იქნება. აქ ჩვენი სასიქადულო სამშობლო არაა. კარგად დაიმახსოვრე რაც გითხარი. გასაგებია?... შენი თქმის არ იყოს, დღეისათვის საკმარისია!
ქალი გადის საწოლ ოთახში, გამოაქვს იქიდან საბანი, თეთრეული და მათ ტახტზე ყრის. 
გიზო. – ყველაფერი შენებურად გინდა?! (უეცრად დგება და ქალს ხელს სტაცებს) მე ვინა
ვარ მითხარი?
სალომე. – გამიშვი ხელი! (ცდილობს გათავისუფლდეს) 
გიზო. – აქაურობამ რა გიქნა?
სალომე. – მტკივა. გამიშვი.(ითავისუფლებს თავს) ქართველი ჩამოვიდა. ქმარი! ცხოველო. საიდანა ხარ ქმარი? ხელიც კი არა გვაქვს მოწერილი.…
გიზო. – შენ თვითონ იცი რატომ.
სალომე. – გაჭირვების გამო? არაფრის მაქნისი ხარ. არაფრის! აქამდე, რატომ ვერ  ვამჩნევდი ამას ყველაფერ? ღამე მშვიდობისა, ქართველო კაცო!
სალომე შედის საძილე ოთახში და კარს კეტავს. გიზო. – (ხმამაღლა) გააღე კარი! (აკაკუნებს) გესმის!
სალომე. – (ხმამაღლა) ჯიხვი! იმისათვის, რომ იყო ჩემი კაცი, უნდა იყო კეთილშობილი ადამიანი და არა გოიმი! კარგად დაიმახსოვრე!
ქალი დასაწოლად ემზადება.
გიზო. – ვინ არის გოიმი, გააღე! (აკაკუნებს და ნერვიულად იცინის) კარს ნუ  შემომამტვრევინებ, გააღე და გიჩვენებ ვინცა ვარ!
ფეხებს ურტყამს კარს.
სალომე. – მიდი, მიდი! უფრო მაგრად! უფრო ძლიერად! პაუზა.
სალომე. – დამშვიდდი?.. ახლა კი დაიძინე, ასე აჯობებს! 
გიზო. – (ნერვიულად იცინის) არ მეძინება.
სალომე. – რასაც გეუბნებიან ის გააკეთე! ეს შენთვის ერთადერთი გამოსავალია.    დამიჯერე!
გიზო. – (ნერვიულად იცინის) თუ არა, რას იზამ? 
სალომე. – ნახავ რასაც. აქ საქართველო ნუ გგონია!
 გიზო. – რა?
სალომე. – ჯობია დაიძინო! ნუ გამაკეთებინებ იმას, რისი გაკეთებაც არ მინდა
თუ
ძალიან იქართველებ, იცოდე არ გამიჭირდება.
პაუზა. სალომე წვება. გიზო მიდის ტახტთან, ჯდება, ნელა იხდის. ქალი უეცრად დგება და აღებს კარს და ქმარს ბალიშს ესვრის. კაცი კარებისაკენ მირბის. მაგრამ ქალი ასწრებს კარის დაკეტვას. გიზო ცოტა ხანს დგას, მერე კვლავ აკაკუნებს.
გიზო. – სალო? სალო! 
სალომე. – დაიძინე.
გიზო. – (ნერვიულად იცინის) გამიღე სალო. დავილაპარაკოთ ყველაფერზე... …
სალომე. – არაფერი გამოგივა. დაიძინე. 
გიზო. – უნდა დავილაპარაკოთ.
სალომე. – უკვე ვილაპარაკეთ. დღეისათვის საკმარისია.
გიზო აიქნევს ხელს და წვება. შუქი ნელ-ნელა ქრება. ისმის მუსიკა, რომელშიც იგრძნობა დამცინავი ელფერი.
გიზო. – ვთამაშობდით და გვეგონა, რომ ვცხოვრობდით. ვთამაშობდით ყველასთან და ყველგან. ერთმანეთთანაც კი. ვთამაშობდით გრძნობებს, მოძრაობებს და სიტუაციებს, ყველაფერს რისი თამაშიც შეიძლებოდა. რატომ ვაკეთებდით ამას?.. ალბათ გაბროს თქმის არ იყოს, მიგვაჩვიეს ამას და იმიტომ... ან თავისუფლების დეფიციტი გვაწუხებდა? იქნებ, გვეშინოდა ერთმანეთის უფრო მეტად გაგება? ბოლომდე არ ვენდობოდით ერთმანეთს და იმიტომ... სენტიმენტალური “კარიკატურებისთვის” დამახასიათებელი – მარტოდ დარჩენის შიში (ჩაფიქრდება) ყოველ დღე ვიწყებდით ახალ თამაშს... მაგრამ შინაგანდ ვცდილობდით საკუთარი ცხოვრებითაც გვეცხოვრა, ცხოვრებით, რომელმაც ერთმანეთი შეგვძინა, ერთმანეთს დაგვაახლოვა...
ფეხზე წამოდგება.
გიზო. – სალომე მიყვარდა?.. არ ვიცოდი, რა მომწონდა მასში – ადამიანი, თუ ქალი... არ შემეძლო მის ლამაზ სხეულს და მათრობელ თვალებს მოვმწყდარიყავი. სალომესთან მაღალ მატერიებზე, სულიერებაზე, სხეულის სილამაზეზე და ერთმანეთის მიმართ გრძნობებზე საუბარი ჩვეულებრივი ამბავი იყო... რომელიც დროთა განმავლობაში ეჭვიანობის სცენებით  მთავრდებოდა (სალომეს) შენ ალბათ, ვიღაც სხვა გიყვარს. გამუდმებით იმიტომ დამცინი... ალბათ ამის გამოა ნორმალური არაფერი, რომ არ გამომდის.
სალომე. – არავინ მიყვარს. ყველაფერი გეჩვენება. 
გიზო. – არავინ გიყვარს?
სალომე. – სხვა არავინ მიყვარს. ყველაფერი გეჩვენება.
გიზო. – ასეთ კამათებს ბოლო არ უჩანდა. ერთხელ მითხრა.
სალომე. – მღვდელი გავიცანი. მამა იაკობი. უფრო სწორად ეკლესიაში შევედი და შემთხვევით მის ქადაგებას შევესწარი. ისე მომეწონა, რომ პირველად ჩემს ცხოვრებაში  აღსარება ვუთხარი. მოდი მასთან ერთად მივიდეთ, იქნებ რაიმე გვეშველოს.
გიზო. – ალბათ იმ ხანად უკვე მზად ვიყავი ამისათვის... ან უფო სწორად ასეთი რამ მჭირდებოდა... მოკლედ, მას ეკლესიაში მივადექით, მღვდლის ოთახში. მრევლი ისხდა და კდემამოსილი ჩურჩულებდა... ერთი ნახვით მომეჩვენა, რომ არავის საქმეში ცხვირის ჩაყოფა, დაცინვა, წყენინება და მით უმეტეს თამაში არ უნდოდათ.
1-ი ტიპი. – რა კარგად იქადაგა დღეს მამაომ.
2-ე ტიპი. – ქადაგებები იმიტომ უმჯობესდება, რომ ჩვენ ვცდილობთ უფრო მეტა დ ვიწამოთ ღმერთი.
1-ი ტიპი. – სწორია. იმიტომ შევდივართ რწმენაში, რომ უფრო კარგად ვუსმენთ  მოძღვარს... ამიტომ უფრო მეტად გვიყვარდება ღმერთი.
გიზო. – როგორც იქნა მამაო გამოვიდა – თითქმის ჩემი სიმაღლის, ჭაღარა წვერიანი მამაკაცი, გამჭოლი და ჭკვიანი თვალებით, ენერგიული მოძრაობებითა და ღიმილით. მრევლი წამოდგა და გულთბილად შეეგება მამაოს.
1-ი ტიპი. – გვაკურთხე მამაო.
2-ე ტიპი. – დამლოცე მამაო იაკობ.
მამა იაკობმა, (შეიძლება ის ლიონიაცაა) ორივე ტიპი დალოცა და გიზოსა და სალომეს მიუბრუნდა.
სალომე. – დამლოცეთ მამაო. ეს ჩემი ქმარია. მასზე უკვე გელაპარაკეთ.
მამა იაკობი. – ძალიან სასიამოვნოა. (ხელს ართმევს გიზოს. გიზო უხეიროდ კოცნის მას ხელზე. მამაოს ეღიმება.) ჩემთან საუბარი გინდოდა, შვილო?
გიზო. – მან კი არ მკითხა, არამედ დარწმუნებულმა წარმოთქვა. მამა იაკობი. – (იმეორებს) ჩემთან საუბარი გინდა, შვილო!
პაუზა. გიზო დაჟინებით უყურებს მამა იაკობს.
გიზო. – თითქოს მეცნო მისი ხმა, სახე, გამოხედვა და ჟესტები. ვგრძნობდი, რომ სადღაც მინახავს – მაგრამ, სად და როდის?.. ვერაფრით გავიხსენე. მერე გავიფიქრე – ალბათ ხდება ხოლმე ასე, პირველად ხვდები კაცს ცხოვრებაში, მაგრამ გგონია, რომ ადრე უკვე გქონდა მასთან ურთიერთობა, იმდენად ნაცნობია შენთვის მისი მოძრაობა, იერი, ხმის ტემბრი, მზერა... იქნებ სულაც ჩემს ფანტაზიებში შეხვედრივარ? (მამაოს) მე? საერთოდ მინდოდა... მინდოდა. ტაძრის კუთხეში დავსხედით. ნაკურთხი წყლით სავსე კასრი იდგა, ბევრი ხატი ეკიდა და ირგვლივ საკმევლის სასიამოვნო სუნი ტრიალებდა.
მამა იაკობი. – გისმენთ.
გიზო. – მე... მე მონათლული ვარ, მაგრამ... მაგრამ არ ვიცი რისთვის უნდა ვიარო  ეკლესიაში.
მამა იაკობი. – გასაგებია.
გიზო. – კიდე იმის თქმა მინდა, რომ ბევრი ცოდვები მაქვს ჩადენილი... მაგრამ იმათზე, რომლებიც ვერ ჩავიდინე – უფრო ხშირად ვფიქრობ.
მამა იაკობი. – (იცინის) ცოდვილები ვართ ყველა! ჩვენი გონება უამრავი ცდუნებითაა შეპყრობილი... მეც ხშირად ვფიქრობ ჩაუდენელ ცოდვებზე!
გიზო. – მისი ლაპარაკი ძალიან მაღალფარდოვანი და ყალბი მომეჩვენა. ამიტომ ჩემთვის ყველაფერი ისევ თამაშად იქცა! ამ შეგრძნებამ კი ათასი სისულელე მათქმევინა! (იღიმება) პირველი ის, რომ ადრეც უამრავი ქალი მყავდა... ზოგი მათგანი პირველად მე შევაცდინე, განა იმიტომ, რომ მიყვარდა, არამედ იმიტომ, რომ მაინტერესებდა როგორები გახდებოდნენ და რას მოიმოქმედებდნენ იმის მერე. საერთოდ მამაო, კაცი ხარ და გამიგებ – ძალიან ვარ დამოკიდებული ჩემს მუზებზე – ქალებზე... ისინი ჩემი კერპები არიან... (იცინის) არ მამაო, გიჟი და მექალთანე კი არა ვარ, უფრო მეცნიერი გახლავართ! ექსპერიმენტებს ვატარებ... ვიცი,  რომ ასე არ მინდა, მაგრამ არ შემიძლია და ამიტომ ძალიან მეშინია... ძალიან მიჭირს.
პაუზა.
მამა იაკობი. – (დამცინავად) შხვართი – შხვართი ქალები გიყვარს სიმონ? (გიზოს თავს აუწევს და თვალებში ჩახედავს) აქ, ის მოდის ვის სულსაც თავისუფლად სუნთქვა უნდა და  არა ის ვინც ქალებთან ქინძაობაზე ბაქიბუქს აპირებს. გაიგე ბიჭო?
გიზო. – გავიგე!
მამა იაკობი. – ცოდვებზე არ ლაპარაკობ, მაპატიე უფალო, მაგრამ შენი სიტყვები ლაყბობას უფრო ჰგავს, ვიდრე მონანიებას. (პირგვარს იწერს) ექსპერიმენტებს ის ატარებს, ვისაც ჰგონია, რომ ღვთით ნაბოძები ცხოვრება ვერაფერს მისცემს... თითქოს ის, უფერულია, უაზრო და მოსაწყენია! ადრე მეც ეგრე მეგონა! ღმერთმა შეგვინდოს. ღმერთმა გვაპატიოს!…
პაუზა.
გიზო. – აშკარა იყო – ადრე მას ნაღდად შევხვედრილვარ. ვუყურებდი და ვცდილობდი მისი სახე უწვეროდ წარმომედგინა, მარგამ არაფერი გამომივიდა. ჩვეული სიტუაცია იყო, რომ კითხვაც მომერიდა. ირგვლივ ვიღაცეები ლოცულობდნენ, სანთლებს ანთებდნენ, ფრესკებს ათვალიერებდნენ. მე მუხლებზე ვიდექი, ის კი ჯვრით თავზე მადგა და გამჭოლი                              მზერით მიყურებდა... თანაც მამაოსაგან ასეთ სიტყვებს ნამდვილად არ ველოდი. მისი რეაქცია სხვანაირი იყო. მღვდლები ცოტა სხვანაირი წარმომედგინა... ყველაფერმა ამან იმდენად დამაინტრიგა, რომ გადავწყვიტე მასზეც “ექსპერიმენტის” ჩატარება – ავდექი და დაწვრილებით გადმოვულაგე ჩემი ყველაზე “ექსტრავაგანტული” ცოდვები.
მამა იაკობი. – აღვირახსნილობა, მიმოწვლილობა და გარყვნილება – მძიმე ცოდვებია, და  მათგან განთავისუფლება მით უფრო ძნელია, რაც უფრო ტკბილია ისინი. შეგვინდე უფალო ეს დიდი ცოდვებიც.
გიზო. – მაპატიე უფალო და შემინდე ჩემი ცოდვები... რამოდენიმე პატარა მზაკვრობებიც გამახსენდა და ისიც მოვუყევი... მაგრამ იყო ისეთი რაღაც, რაც ვერ გავუმხილე. ენაზე მადგა სიტყვები – მამაო, სინამდვილეში კი ბევრს ვთამაშობთ. მგონი აღარ ვცხოვრობ, მხოლოდ ვთამაშობთ. არ ვიცი, ასეთი ცხოვრება რას გვიზამს... მაგრამ აღარაფერი ვთქვი.…
მამა იაკობი. – თუ გინდა, დღეისათვის დანარჩენს ნუ მეტყვი, ახლა ეზიარე და მერე ისევ დავეხმაროთ ერთმანეთს... უკეთესად გახდომაში.
გიზო. – მამაო ძალიან მინდა ყველაფერი მოვყვე... ძალიან მომინდა ეკლესიაში ვიარო და                    ჩემს სიარულს აზრი გაუჩნდეს... ძალიან მინდა.
მამა იაკობი. – მერე როცა მოხვალ აღარაფერი დაიტოვო ისეთი, რაც სულს და გონებას დაგიმძიმებს... ჯობია მაჩვენო ჭრილობა, ვიდრე უფრო გაიღიზიანო იგი!…
გიზო. – კარგით მამაო.. მამა იაკობისაგან, როცა გამოვედი შვება ვიგრძენი. არ ვიცი, რატომ მაგრამ სული დამიმშვიდდა, თავი ათასნაირად აღარ დუღდა...
მამა იაკობი. – ყველაფერი გაიხსენე და ჩაიწერე... იცოდე, მას არ სძინავს და ჩემთან მეორედ მოსვლამდე შეეცდება, ხელი შეგიშალოს, ან დაგავიწყოს ის ცუდი, რაც ჩაგიდენია... ამიტომ ყველაფერი ჩაიწერე და მერე წამიკითხე... ძალიან ძნელია, მაგრამ თუ გულით გინდა  უფალი დაგეხმარება.(მიმოიხედავს და გიზოს თვალს ჩაუკრავს.) თუ ჭკვიანად იქნები და არ გააფრენ, მეც მოგიყვები რაღაც რაღაცეებს!
იცინიან.
გიზო. – ეს იყო ოთხშაბათს და... სახლში დაბრუნების შემდეგ, მე და სალომემ                                       რამდენჯერმე ვიმრუშეთ... (სალომეს) როდის უთხარი აღსარება მამაოს?
სალომე. – ქადაგებას მერე, დაგავიწყდა უკვე სულელო?
 გიზო. – მერე?
სალომე. – არაფერი. გიზო. – იგრძენი რაიმე?
სალომე. – ისეთი არაფერი... ქადაგებამ დროს უფრო იმოქმედა ჩემზე. რა გაინტერესებდა? გიზო. – არ ვიცი... ისე ზუსტად აღმიწერა, ტანჯვები რაც ცოდვის სიტკბოს მოჰყვება... რომ
კინაღამ ცუდად გავხდი. ალბათ კარგი წარმოსახვის უნარი მაქვს.
სალომე. – ნეტა ყველას ერთი და იგივეს ეუბნება?
გიზო. – არ გეშინია მარხვის დღეებში ცოდვების ჩადენა? 
სალომე. – გულთან ახლოს ნუ მიგაქვს ყველაფერი... გააფრენ.
გიზო. – რას ნიშნავს – გულთან ძალიან ახლოს ნუ მიგაქვს ყველაფერი?... ჩემი შეკითხვა პასუხის გარეშე დარჩა!.. არ ვიცი რატომ, მაგრამ ამის შემდეგ უფრო ხშირად დავიწყე მამა იაკობთან სიარული. ვიჯექი ტაძარში, მრევლთან ერთად. ყველას გვინდოდა ერთმანეთის უკეთესად გაცნობა, ვსაუბრობდით და ვკამათობდით ყველაფერზე... განსაკუთრებით იმაზე, თუ რას ვგრძნობდით მაშინ სანამ ეკლესიაში მოვიდოდით და ახლა როცა უკვე აქ ვართ... მაგრამ მთელი ჩვენი მსჯელობები მხოლოდ მამაოს მიერ წარმოთქმული სიტყვებით, ციტატებითა და ქადაგებაში განხილული პრობლემებით იყო გამდიდრებული... რატომ აარჩია სატანამ ცოდვის ჩასადენად ევა და არა ადამი? რატომ არ უშვებენ ქალს საკურთხეველში და რატომ არის საქართველო ღვთისმშობლის, ანუ ქალის - დედაკაცის წილხვედრი ქვეყანა? არასოდეს დაგბადებიათ ასეთი კითხვები?
2-ე ტიპი. – ჩვენში შეკითხვებს ხშირად ეშმაკები და ცოდვები შობენ, ამიტომ ფრთხილად უნდა ვიყოთ მათი დასმისას – ასე თქვა მამაომ.
1-ი ტიპი. – კურთხევის გარეშე რაიმეზე ფიქრიც კი მზარავს.
2-ე ტიპი. – უნდა ვიყოთ თავმდაბლები, მოვითმინოთ და ვაცალოთ უფალს აღასრულოს თავისი სამართალი, და მოგვანიჭოს ის ცოდნა, რომელიც დაგვეხმარება ცოდვებთან საბრძოლველად, რწმენაში გასაძლირებლად და არა ტვინის საღრძობად. ღმერთი ჩვენ არ დაგვტოვებს... გაჭირვების და შიშის დროს გაიხსენეთ ას ორმოცდამეთერთმეტე ფსალმუნი, ეს ცოდვის დიდი გოლიათზე გამარჯვებული პატარა სულის ფსალმუნიაო – ასე თქვა მამაომ!
1-ი ტიპი. – ყველა ადამიანმა და ყოველმა ერმა თავისი ჯვარი უდრტვინველად უნდა  ატაროს.
გიზო. – კიდევ ერთი საუბარი მახსოვს მამა იაკობთან. (მამა იაკობს) მასთან, როცა მივედი  ის თავისი ველოსიპედის ბორბლებს ასწორებდა და ბერავდა. მამაო, ძალიან მინდა კარგი კომპოზიტორი გამოვიდე... რამდენიმე კარგი მელოდია დავწერო და მაგარი პოპულარული გავხდე.
მამა იაკობი. – კარგი შემოქმედი რომ გახდე თავისუფალი უნდა იყო! 
გიზო. – მამაო რა მიგავს პატიმრას!
მამა იაკობი. – ცხოვრება, გონება, მისწრაფებები!... გეშინია და იმიტომაც ხარ პატიმარი. ნამდვილი, სწორი ცხოვრებით არ ცხოვრობ... ადამიანმა, მხოლოდ ერთ რამეზე უნდა იფიქროს – სულის გადარჩენაზე. მორწმუნე კაცი, ამიტომაც სიკვდილს შიშით კი არა ელოდება, არამედ იმ-ედ-ით... რადგან მის მერე ნამდვილი ცხოვრება იწყება... ამ რწმენით  ცხოვრობდნენ და იბრძოდნენ ჩვენი წინაპრები, და ასეთი სულიერი მადლის გამო შემოვრჩით დღევანდლამდე არა, სიკვდილის შიში, არამედ მარადიული სიცოცხლის იმედი გვათავისუფლებს და გვიხსნის. ასეთი რწმენით ომობდნენ ჩვენი წინაპრები – ამარცხებდნენ ასჯერ-ათასჯერ მეტ და ძლიერ მტერს. ისინი “ქრისტეს, უფლის მეომრები” იყვნენ. ჩვენ თუ იგივეს არ გავაკეთებთ, არა თუ არა – არამედ ვერ ვიარსებებთ. გაიგე?
გიზო. – იმედით იოცნებო სიკვდილზე, იბრძოლო და ასე გახდები თავისუფალი? ასე  არასოდეს მიფიქრია.
მამა იაკობი. – ადრე ხელოვნების ფილოსოფიის შესწავლა და ლექციების კითხვა, ჩემი უშუალო პროფესია იყო! ლექსებს ვწერდი
მაგრამ ერთმა დაცემამ (პირჯვარს იწერს) ღვთის
წყალობით, მთელი ჩემი ცხოვრება შეცვალა!
მამაო ველოსოპედს ამთავრებს და დგამს ბორბლებზე.
გიზო. – ახლა კი გადავწყვიტე, მისთვის პირდაპირ მეკითხა, მამაო ადრე ხომ არ შევხვედრილვართ მეთქი? მანამ სანამ მღვდელი გახდებოდით მეთქი?.. მაგრამ ამის მაგივრად                                   სულ სხვა რამ წამოვაყრანტალე – სადმე, რაიმე დაგიბეჭდიათ?
მამა იაკობი. – კი, მაგრამ მაშინ სხვა სახელი მერქვა და სხვა მხარეს ვიყურებოდი. ისე თაყვანისმცემლებიც კი მყავდნენ
მაგარ-მაგარი თაყვანისმცემლები! მეც მიყვარდა და
იმათაც ძალიან ვუყვარდი!
გიზო. – მერე უარი თქვით პოპულარობაზე? არ, მახსოვს დავუსვი თუ არა ეს შეკითხვა, ალბათ უბრალოდ გავიფიქრე...
პაუზა. …
მამა იაკობი – არის ობიექტური და სუბიექტური სიყვარული. სუბიექტური ანუ ყოფითი, როგორც პირველი საფეხური – ანუ გრძნობა არსებული ორ ან რამოდენიმე ადამიანს შორის...
და ობიექტური – სამყაროს, ღმერთის, კაცობრიობის, სამართლიანობის, სამშობლოს სიყვარული, რომელსაც წინ მივყავართ და რომელიც შეჯიბრებებს, ბრძოლებს, ომებს გვაგებინებს –მოწინააღმდეგის, სიძლიერს და სიმრავლის მიუხედავად. ამის ყველაზე უტყუარი მაგალითია დავითისადმი უფლის და უფლისადმი დავითის სიყვარული. მათ                                     შორის კი 143-ე ფსალმუნია... გიზო შვილო...
გიზო. – გიზო შვილო?! რაღაც ძალიან პირადული და იდუმალი იდო მის მიერ წარმოთქმულ ამ სიტყვებში... გიზო, შვილო – ინტონაცია მალავდა რაღაცას, რაც ადრე არ მიგრძვნია... თუმცა შეიძლება, მომეჩვენა – არ ვიცი...
მამა იაკობი – გიზო შვილო, ყველაფერი მხოლოდ დედაკაცისა და მამაკაცის ურთიერთობის სივიწროვემდე არ უნდა დადიოდეს!... რადგან სუბიექტური სიყვარული ობიექტურის გარეშე ადამიანში პირდაპირი ან ირიბი გაგებით მებრძოლს კი არა, მკვლელს ან თვითმკვლელს შობს... მკვლელობა და თვითმკვლელობა მაინცდამაინც სისხლის ღვრას და გარდაცვალებას არ ნიშნავს. მაგრამ ის დედაკაცში და მამაკაცში ადამიანს-კაცს კლავს.
გიზო. – იმიტომ არ გყავთ ოჯახი?
მამა იაკობი – (ნაღვლიანად იცინის) ნამდვილ რწმენამდე ჯერ კიდევ ძალიან შორსა ხარ! ამისათვის კი ბრძოლაა საჭირო და არ ჩემი ბიოგრაფიის ცოდნა! თავისუფლება და შემოქმედება – ომია, ღმერთის სიყვარულისათვის. იკითხე 143-ე ფსალმუნი.
გიზო. – ახალი არაფერი იყო მის სიტყვებში. სიყვარული, თავისუფლება, და ბრძოლა... ეს ყველაფერი ვიცოდი და იგივე, შეიძლება უფრო ლამაზადაც კი, სხვებისათვის მილიონჯერ მითქვამს... 143-ე ფსალმუნი. (დაფიქრდება) იმ დროს ჯერ კიდევ მხოლოდ ვცდილობდი მემუშავა. სალომე კი მუშაობდა და ჩემსკენ იმედის თვალით იყურებოდა. ძნელია ასეთი ვითარების ატანა, როცა ადამიანი შენგან რაღაცას ელოდება-ელოდება-ელოდება... ლოდინისაგან იღლება... იბოღმება და ცინიკოსი ან აგრესიული ხდება. (ხმამაღლა ყვირის) რა                                 გინდა ჩემგან? ვცდილობ რაიმე ღირებული გავაკეთო, მაგრამ შენ ხომ იცი – ყველაფერ ღირებულში მხოლოდ კაპიკებს იხდიან. მომეცი საშუალება ვებრძოლო ცხოვრებას და არა შენ. მომეხმარე, მომეხმარე და ნუ მიწყობ ომებს! ასე შეიძლება ადამიანმა გააფრინოს!... ეკლესიაში კი დავდიოდით, მაგრამ ჩვენ მაინც ბევრს ვთამაშობდით. თითქმის აღარ ვცხოვრობ, მხოლოდ ვთამაშობდით. ამის გამო კი მაგრად ვისჯებოდით და ვსჯიდით ერთმანეთს!
სალომე. – არარაობა ხარ! უსუსურობისა და მათხოვრული ცხოვრების მაგალითი. ხელი არ მახლო, თორემ შეგაფურთხებ. ხელი არ მახლო.
ბნელდება. ისმის მუსიკა. სცენა ნელ-ნელა ნათდება. 1-ი და 2-ე ტიპები დარაჯებად                                          დგანან სოლიდური დაწესებულების კართან.
1-ი ტიპი. – რა მომივიდა ეს, ვერაფრით ვიხსენებ!
გიზო. – (დგება) მომისმინეთ პატივცემულებო, ჩვენ ხომ შევხვედრილვართ. მიცნობ, იქნებ შემიშვათ? ვნახავ და ეგრევე უკან გამოვალ.
2-ე ტიპი. – არ შემიძლია. საშვის გარეშე ვერ შეგიშვებ. გიზო. – რას ყარაულობთ ასეთს? შემიშვით რა!
1-ი ტიპი. – ვერ შეგიშვებთ და მორჩა. არა გვაქვს ამის უფლება. 
გიზო. – მაშინ, კიდევ გადარეკეთ.
2-ე ტიპი. – გადარეკვა შეიძლება.(რეკავს) აი, არავინ იღებს... ვერაფრით ვიხსენებ, ასეთი ვინმე იყო მოსული თუ არა... მგონი იყო მოსული... ვერ ვიხსენებ. თავი ამტკივდა ამდენი ფიქრისაგან.
შემოდის ყბაყურა. თითქოს ვერ ამჩნევს გიზოს, ის მიზანდასახული ნაბიჯით შედის                                              შენობაში.
გიზო. – (ფეხზე დგება) ის რა აქ მუშაობს?
 1-ი ტიპი. – არ ვიცი!
გიზო. – მაშინ საშვი რატომ არ მოთხოვეთ?
2-ე ტიპი. – ეგეთებს საშვს ვერ მოთხოვ. ვერ ნახე როგორ შევარდა? დეგენერატი! 
გიზო. – რა? ის ხშირად მოდის აქ?
1-ი ტიპი. – არ მახსოვს. იცი, დღეში ეგეთი რამდენი მოდის?...
პაუზა. გიზო მიუახლოვდება მინის უზარმაზარ კედელს. ცდილობს მასში შეიხედოს.                        ტიპი სარკმელიდან გამოიხედავს.
1-ი ტიპი. – იქნებ წახვიდე და მერე მოხვიდე... მერე შეგიშვებთ! თუ არ დაგვავიწყდა!
გიზო ცილდება კედელს, გამოჩნდებიან ლიონია და ყბაყურა.
ლიონია. – გიზო! აქ რას აკეთებ? (იცინის) ნუ იქცევი ისე, თითქოს ვერ მიცანი. ჩემი                                          დავიწყება შეუძლებელია.
გიზო. – გიცანი, როგორ ვერ გიცანი.
ლიონია. – გაიოზ, ძმაო კიდე ბრაზობ ჩვენზე? იცოდე, ტყუილად ბრაზობ... აქ რას აკეთებ? გიზო. – აი, მოვედი... რა ვიცი აქაურობის აფეთქება მინდა.
ლიონია. – კარგი იდეაა! (ყბაყურას) რას იტყვი? მივეხმაროთ?
 გიზო. – (ლიონია.) სალომე აღარ გამოდის?
ლიონია. – სალომეს აქ რა უნდა!.. სხვაგან მუშაობს... იმიტომაც გამიკვირდა შენი აქ                                  დანახვა!
გიზო. – …ჰოო, ესე იგი... დიდი ხანია სხვაგან გადავიდა? 
ლიონია. – ცხრა თვეზე მეტია.…
გიზო. – გასაგებია... მაშინ კარგად იყავით.
ლიონია. – დიდი უცნაური კაცი ხარ. ისე იქნებ ჩავმსხდარიყავით, ახალი წლის წინ და                                         მაგრა გვექეიფა... აქაურების ჯინაზე, ჰა?
გიზო – (მიდის) სხვა დროს იყოს! ლიონია და ყბაყურა გვერდზე გადიან.
2-ე ტიპი. – აქ არ მუშაობს, ასეც ვფიქრობდი.
 ლიონია. – (გიზოზე) ნათელი კაცია.
ყბაყურა. – (ზიზღით) ჰოო, მაგარი ნათელი კაცია... მაგის დედაც. უდროო დროს ჩამოვიდა. შეეძლო კიდე დიდხანს დარჩენილიყო იქ, სადაც იყო და აღარ დაბრუნებულიყო.
ლიონია. – შურისძიებამ ძამიკო ისე არ უნდა დაგაბრმაოს, რომ შენს წამოწყებაში ღმერთის ხელი ვერ დაინახო!
ყბაყურა. – კარგი იქნებოდა ღმერთი ცოტა ადრე გამოჩენილიყო!
ლიონია. – ის ყოველთვის მაშინ მოდის, როცა საჭიროა. და არა მაშინ, როცა შენ გინდა... მოდის იმისათვის, რომ უკეთესები გაგვხადოს და არა უარესები.
ყბაყურა. – ის, რომ ჯერ კიდე ცოცხალია შენი დამსახურებაა. მეტს ნუღარ ატრაკებ! შემოდის სალომე.
1-ი ტიპი. – ეს, ის არ არის!.. როგორ შევცდით!
2-ე ტიპი. – შეგვინდე უფალო, კაცი მოვატყუეთ! 
ლიონია. – სალომე, სადა ხარ ამდენ ხანს, წავედით. 
სალომე. – არა. დავიღალე და ვერსად წამოვალ.
ლიონია. – რატომ ასე კატეგორიულად? ჩვენც დაღლილები ვართ. ყველას დასვენება                                              გვინდა. (ყბაყურაზე) მთელი დღეა აქ გელოდება!
სალომე. – …გმადლობთ, მაგრამ არა. იცი ვინც ჩამოვიდა? უნდა წავიდე. 
ლიონია. – სალომე, გაუთლელივით ნუ იქცევი?
სალომე. – რატომ მაინც და მაინც მე? რა გაქვთ ჩაფიქრებული? ყბაყურა. – ნუ ტეხავ რა. უშენოდ დღევანდელ დღეს აზრი ეკარგება.
სალომე. – (დამცინავად) უჩემოდ. აბა რა! პატარა ბავშვივით ნუ მელაპარაკებით! 
ყბაყურა. – უშენოდ არაფერი გამოვა. თავს მოვიკლავთ! ჩემი დედას გეფიცები, გინდათ? 
ლიონია. – (მუხლებზე დგება) სალომე! უნდა წამოხვიდე. თუკი ვგრიალებთ, უნდა
გვქონდეს დოპინგიც. სხვა შემთხვევაში გავლოთდებით–დავემგვანებით მათხოვრებს, მერე ან
თავს მოვიკლავთ და ან სადმე გავიყინებით, ამაში შენ იქნებით დამნაშავე. მართლა!
 ყბაყურა. – (ისიც მუხლებზე დგება) წამოდი, ნუ ახურებ, რა! არ ინანებ!
სალომე. – (იცინის) კარგი წამოვალ, ოღონდ მხოლოდ ერთი საათით.
მიდიან.
2-ე ტიპი. – ღმერთო, რაც უფრო ვცდილობთ შენთან მოახლოებას მით უფრო მეტ ცუდს                                  ვხედავ.
1-ი ტიპი. – ჰოო, მით უფრო მიჭირს ნორმალურად ცხოვრება... ღმერთო!
შუქი ნელ-ნელა გადის ისმის მუსიკა. ნათდება. გიზო ცდილობს თავისკენ შემოაბრუნოს სალომე, სალომე ხელს კრავს. გიზო სახეში სილას გააწნის მას. სალომე სახეზე იფარებს ხელებს და ტირის. გიზო გაოგნებულია თავისი საქციელით, ის ქალს თავზე ეფერება.
გიზო. – მაპატიე... ჭკუიდან გადამიყვანე და არ ვიცი რა ჩავიდინე… ვიპოვი რაღაცას და ყველა კმაყოფილი ვიქნებით. გესმის ჩემი?
სალომე. – (ხელს ჰკრავს) მხოლოდ სამ რაღაცას აკეთებ კარგად: წერას, წერვას და წრიალს.           ნეტა არასოდეს მენახე!
გიზო – ნუ მაიძულებ გავგიჟდე! 
სალომე. – უკვე ხარ გიჟი! პაუზა.
გიზო – ამის მერე თითქმის ყოველ ღამე ვხედავდი თითქოს ცარიელ მატარებელში ვზივარ და სადღაც მივემგზავრები. სად, არ ვიცი! ერთხელაც, ჩემს ვაგონში ქალი შემოვიდა!
შუქი ქრება, ისმის მუსიკა რომელიც მატარებლის ხმაურში გადადის.
ცარიელი ვაგონი. ერთ-ერთ სკამზე გიზო ზის. ქალი (შეიძლება ის ხათუნაცაა) ვაგონის ბოლის გამოჩნდება, მას თხელი, სპორტული კაბა აცვია, რომელიც მისი სხეულის ნაკვთებს                              მკაფიოდ გამოყოფს. რაღაცით კაბა გველის ტყავს ჰგავს. ქალს ხელში სავსე ჩანთა უკავია. თვალებზე მზის სათვაალეები აქვს გაკეთებული. ის მადიანად მიირთმევს ვაშლს. უახლოვდება გიზოს და მის შორიახლოს ჯდება. ზანტად ისწორებს კაბას. კარგად ჩანს, როგორ ელოდება ქალი მასთან გასაუბრებას.
ქალი. – გამარჯობა. 
გიზო. – გამარჯობათ.
ქალი. – აქ დაჯდომა, ხომ შეიძლება?
 გიზო. – რა თქმა უნდა!
ქალი. – (სკამზე ქანაობს, ხვნეშის, ფეხებს ამოძრავებს) საცოდავები, ისე ისე დამიმძიმდნენ! დაუშნოვდნენ! არა?
გიზო. – (მხრებს იჩეჩავს) არ ვიცი! ფანჯარაში იხედება, ოდნავ დაბნეულია. ქალი. – საცოდავები!
ფეხის თითებზე მასაჟს იკეთებს. ქალს თითქოს ამის მეტი არაფერი აინტერესებს... თუმცა   ის ყოველ წამს ეძებს იმის მიზეზს, რომ გიზოს კიდევ გამოელაპარაკოს. გიზო ჟურნალს ათვალიერებს, ამ დროს ქალი მისკენ მკვეთრად შემობრუნდება.
ქალი. – ფანჯრის ანარეკლიდან რატომ მითვალთვალებ? გიზო. – (მისკენ ბრუნდება) რაა?
ქალი. – ფანჯრის ანარეკლიდან რატომ მითვალთვალებ? მოგეწონე? 
გიზო. – ვერ გავიგე?!
ქალი. – არ იცი რას ნიშნავს “მითვალთვალებ”?
გიზო. – უბრალოდ დაგინახეთ ფანჯრის ანარეკლიდან... მერე რა? თანაც მგონი თქვენ                      თვითონ მითვალთვალებთ და...
ქალი. – მხოლოდ იმის შემდეგ, რაც შენ თვითონ დამიწყე ყურება და თვალთვალი...
ფეხებზე, ტანზე და სახეზე.…
გიზო. – სერიოზულად მეუბნები?
ქალი. – დიახაც. ჯერ იფიქრე უბრალოდ გეთვალთვალა ჩემთვის, შემდეგ გადაწყვიტე რაღაცნაირად გაგეცნე, იქნებ... რაიმესთვის გამოგეკრა ხელი... არც იფიქრო.
გიზო. – (იცინის) მართლაც ვიყურებოდი თქვენს მხარეს, დანარჩენი ფანტაზიის                                    ნაყოფია...
ქალი. – არ ვიცი! არ ვიცი!
გიზო. – რა თქმა უნდა, უთვალთვალო რომელიმე ადამიანს სისულელეა...
ქალი. – ეს როგორ? თუკი მე გიყურებდი შენ, ეს იმის მერე რაც შენ
საკმაოდ დიდხანს
მიყურე, სისულელეა? მეცინება კიდეც.…აქ სპეციალურად ჩავჯექი, შემეძლო სხვა                               მიმართულებით წავსულიყავი, მაგრამ დაგინახე.…
გიზო. – სერიოზულად? საინტერესოა. 
ქალი. – ს ა ი ნ ტ ე რ ე ს ო ა? რა შტერი ხარ! 
გიზო. – რაა?
ქალი. – გგონია შენი შებმა მინდა? გარყვნილ ადამიანს მაგონებ. ან იქნებ გინდა, რომ ასე ვიფიქრო?
გიზო. – ვინა ხარ?
ქალი. – არავინ. უბრალოდ მინდა მოგატყუო! კარგად ვიცნობ ადამიანის ფსიქოლოგიას! (იცინის) მერე ვაანალიზებ!
გიზო. – მაგარი ყოფილხარ!
ქალი. – დიახაც
დაბადების დღეზე მიდიხარ, არა?
გიზო. – მივდივარ!
გიზოს მუხლზე ადებს ხელს, და მასზე თითით რაღაცეებს ხაზავს. პერიოდულად   აკვირდება მის სახეს, იცინის და ცდილობს ისიც გააცინოს.
ქალი. – სულელი ბიჭუნა ხარ. გიზო. – ჰოო?
ქალი. – (ჩანთიდან ახალ ვაშლს ამოიღებს) არ გინდა?
 გიზო. –  მინდა.
ქალი. – (კიდევ ერთ ვაშლს იღებს ჩანთიდან) ხილის ერთად ჭამა ეს პირველი ნაბიჯია. მერე იწყება საღამოს ქუჩებში სეირნობა. (ჭამს ვაშლს, და მონოტონურ ლაპარაკს) იქნებ შენი შებმა არც ისე ადვილია? (სერიოზულობას სიცილით მალავს) მოგწონთ ჩემთან ერთად ყოფნა,                                ბატონო ბიჭუნა?
გიზო. – (ჭამს ვაშლს) მშვენიერი ქალი ხარ. სულელი უნდა იყო, ეს რომ ვერ დაინახო და არ დააფასო.
ქალი. – პასუხს აგებ შენს სიტყვებზე? (ხელს ჩაავლებს ისე, რომ მან ვაშლი ვერ შეჭამოს) ის,  რაც თქვი სიმართლე იყო? (ყვირის) მიპასუხე?
გიზო. – აბა რა. ძალიან ძლიერი ყოფილხარ. ჭიდაობაზე ხომ არ დადიოდი?
ქალი. – არასოდეს შეხვედრილხარ ჩემნაირებს. (დამცინავად) შენნაირებს არასოდეს ჰყავთ საყვარელები მათ მარტო ბოზები, ან ცოლები ჰყავთ
რა საშინელებაა.
გიზო. – მართლა?
ქალი. – ჰოო. შენაც გიცნობ და შენს მსგავსებსაც. 
გიზო. – სინამდვილეში აზრზე არა ხარ ვინა ვარ.
ქალი. – (მკვეთრად მიმართავს) თუმცა არა გიშავს! შენგან შეიძლება სიმპატიური კაცი დადგეს!
გიზო. – (ხმას უწევს) იქნებ ვარ სიმპატიური კაცი. თუ არ გჯერა გამსინჯე!
ქალი. – რატომ არსად არ მეპატიჟები? არ გინდა ჩემი წაყვანა დაბადების დღეზე?  (მთვრალს თამაშობს) წამიყვანე! გეხვეწები, წამიყვანე დაბდღეზე.
გიზო. – რა გქვია? 
ქალი. – სახელი! 
გიზო. – საიდუმლოა?
ქალი. – დიდი საიდუმლოა. მე ქალი – მახრჩობელა ვარ.
 გიზო. – ესე იგი გველი ხარ?
ქალი. – დიახ. გველი ვარ! შენ კი ბიჭუნა – ვირთხა ხარ. 
გიზო. – ნაღდად გველი ხარ?
ქალი. – მართალი ხარ. (იცინის) გინდა კიდე ვაშლი?
 გიზო. – საკმარისია.
ქალი. – მაშინ გადავიდეთ საქმებზე.
გიზო. – გადავიდეთ ქალო -- მახრჩობელა გველო..
ქალი. – თაგუნა-ვირთხუნა-ბიჭუნა. რატომ არ მთავაზობ – გველო, არ გინდა ჩემთან                                     ერთად საღამოს გატარება? …
გიზო. – იქნებ ჩემთან ერთად გაატარო დრევანდელი საღამო, ჰა? 
ქალი. – ახლა იგივე გაიმეორე – ორჯერ და “ჰაა-ს” გარეშე.
გიზო. – იქნებ ჩემთან ერთად გაატარო დრევანდელი საღამო? იქნებ ჩემთან ერთად                                  გაატარო დღევანდელი საღამო?
ქალი. – ახლა, მართლაც კარგად გამოგივიდა... მაინტერესებს, როგორ მიწვევ სადმე, როცა ახლახან გავიცანით ერთმანეთი? მგონი გინდოდა გეთქვა – იქ, ჩვენ უფრო ახლოს გავიცნობთ ერთმანეთს!
გიზო. – აბა რა!
ქალი. – რას იზამ დაბადების დღეზე? ვის ითამაშებ? ბატონს? მეგობარს? თუ საყვარელს? (აკოცებს) ამაზე რას იტყვი?
გიზო. – საკმაოდ... დამუხტული ვარ! იქნებ მართლაც ერთად გავატაროთ დღევანდელი                            საღამო?
ქალი. – (ამთქნარებს) საერთოდ არ გიცნობთ.…
 გიზო. – აბა ვიცნობ შენნაირებსო?
ქალი. – ეს იყო წინა შაბათს, საღამოს. გავაღე ჩემი ალაყაფის კარი და ავიყვანე ის ნეტარების მწვერვალებზე. დაახლოებით ხუთჯერ. (უყურებს გიზოს და უტიფარ მოძრაობებს                           აკეთებს) ამ დროს კი ვიღაცის ხელი ფრთხილად მეფერებოდა ბარძაყებზე... ვიღაცის ხელი, ვიღაცის საყვარელი ხელი.
გიზო. – მგონი ცოტას ურევ!
ქალი. – ადამიანები ისეთი საზიზღრები და საყვარლები არიან. გიზო. – ჰოო.
ქალი. – მოდი ყველაფრის ერთიანობას გაუმარჯოს, სადაც სიყვარული ცდუნების ზღვარზე დადის, ხოლო გარყვნილება ეფერება სიწმინდეს. (ცინიკურად) ვაშა! ყველაფერის                            მიფურთხებას და ალოკვას გაუმარჯოს!
გიზო. – (დაბნეული) გა-უ-მარ-ჯოს!
ქალი. – იცი ვიღაცეები შეიძლება მართლაც მოეწონო! შეგიძლია, ასე ხალხი შეიტყუო                         სადმე და მერე გაანადგურო, მოკლა და შეჭამო.
გიზო. – (გაოცებულია) რაა?
ქალი. – (მისი ხმა იდუმალი ხდება) შენ, მკვლელი ხარ! იცი, რომ მკვლელი ხარ! შეგიძლია ადამიანებს შთააგონო, რომ არაფერს წარმოადგენ, საშიში არა ხარ. მოადუნო მათი ყურადღება…და მაშინ გაანადგურო ისინი, როცა მშვიდად ძინავთ, ან არაფერზე ფიქრობენ, არაფრის ეშინიათ…
გიზო. – მეე?
ქალი. – იცი როდის კლავ მათ? როცა ოცნებობენ... კი არ ფიქრობენ, არამედ ოცნებობენ!…
 გიზო. – (გაკვირვებულია) მართლა?
ქალი. – მივხვდი ვინცა ხარ! შენ მებრძოლი არა ხარ, მკვლელი ხარ. მკვლე-ლი! მაგრამ მაინც დაგამარცხებ (იცინის) მკვლელო – სისხლისმსმელო, რომლიც ქალაქის ჩაძინებულ, მშვიდობიან მოსახლეობას მიამიტი–მომაჯადოებელი ღიმილით ფატრავთ...(ყვირის) იმიტომაც არავის არ ტკივა! ყველას ან ძინავს ან ემზადება, ან ოცნებობს დაძინებაზე!
შუქი ქრება. ისმის მუსიკა. ნათდება. ისმის გალობა.
გიზო. – მამა იაკობს, როგორც გავიგე მრევლისათვის, მთაში ყოფილ ნასოფლარზე პატარა საეკლესიო დასახლება ჰქონდა მოწყობილი. მას “უდაბნო” ერქვა.
1-ი ტიპი. – უდაბნო?... მონასტრის მაგვარი დასახლებაა. მამა იაკობის მრევლი ცხოვრობს. ლამაზ, ახლად აღდგენილ პატარა ტაძარში ყველა ლოცულობს.
2-ე მოხუცი. – ქალები ახლომდებარე სოფლის გაუქმებულ სკოლაში ცხოვრობენ. კაცები კი, მონასტრის ტერიტორიაზე. ლოცულობენ და ცდილობენ თავისი მეურნეობა მოაწყონ. ყავთ: ქათმები, ცხვრები, ხეხილი და უამრავი რაღაც... ადრე ბერები თვითონ ირჩენდნენ თავს. მაღაზიაში კი არ ყიდულობდნენ რაღაც რაღაცეებს!…
გიზო. – “უდაბნოს” მთელი მრევლი აქებდა. იქ ბევრი ცდილობდა ძველი ნასახლარების საცხოვრებლად შეკოწიწებას. ეს დასახლება ორ მთას შორის იყო მოქცეული, პატარა მდინარის პირას. მე და სალომემ გადავწყვიტეთ იქ წასვლა. ვფიქრობდით, რომ ასე მაინც შევძლებდით უაზრო და უმიზნო მოჯადოებული წრის გარღვევას, ქრონიკული კონფლიქტებისგან თავის დაღწევას და ნორმალური ცხოვრების დაწყებას. თუმცა ყველაფერი, ცოტა სხვანაირად იყო. (მამა იაკობს) ჩვენ ზღვაზე გვინდა დასასვენებლად წასვლა, მერე კი დიდი სიამოვნებით უდაბნოში წავიდოდით. (ხელებს გადააჯვარედინებს და წელში მოიხრება) გვაკურთხეთ და დაგვლოცეთ მამაო!
მამა იაკობი. – ზღვა კარგია – წადით თუ გინდათ... მაგრამ უდაბნოში წასვლაზე კი  ნამდვილად დაგლოცავთ და გაკურთხებთ! (გიზოს) რას შვრები ქმნი შენს საუკეთესო მელოდიას?
გიზო. – ძირითადად სასაცილო და მსუბუქი მისამღერები გამოდის!
მამა იაკობი. – ყველაფერი ძალიან ახლოსაა... მაგრამ ადამიანები ყოველთვის შორს  ეძებენ...
მამა იაკობი ჯვარს გადასახავს გიზოს. ის მის ხელს კოცნის. მამაო ლოცვას ბუტბუტებს.
 გიზო. – ამ დროს საინტერესო აზრი მომივიდა თავში იმის შესახებ, თუ როგორი მუსიკა
უნდა დავწერო. (მამა იაკობს) “გმარჯვების სიმღერა” ჟღერადობით – საგალობლების,
ხალხური და თანამედროვე მელოდიების, ხმაურების-ჰანგების-აზრების ნაჯვარი უნდა იყოს. ასე ის არასოდეს დაჰკარგავს მებრძოლის ემოციურ მუხტს... უამრავი მელოდია, რომელიც ჩვენს დროში დაწერილა არაჩვეულებრივია, მაგრამ ასეთი მუსიკის თანხლებით ბრძოლებს და მით უმეტეს ომებს არ და ვერ იგებენ. გმირობებს ასეთი სიმღერები ვერ ჩაგადენინებენ... ისინი ლამაზი სიკვდილისათვის, თვითკმაყოფილი ყოფისათვის გამზადებენ და არა გამარჯვებებისათვის.
მამა იაკობი. – მელოდია სულის აღსარება უნდა იყოს, მხოლოდ ბგერებით გადმოცემული! გიზო. – რომელიც ყოფითი და სოციალური პრობლემების გამო ტირილით დაავადებულ
მომაკვდავ-რომანტიულ გმირს განდევნის და მის მაგივრადჩვენში სამასი თუ არა, ერთი
არაგველის, ანუ ნამდვილი – “ქრისტეს მეომრის” სულს მაინც გააღვიძებს. დროა ოჯახური დრამებიდან და ქალ-კაცის, გოგო-ბიჭის ვითომ რომანტიული ურთიერთობებიდან, მარადიული მებრძოლის სულისკვეთებაზე გადასვლა. ამისათვის სამიზნის გასწორება და ნამდვილი მიზნის – ზღვასავით, ოკეანესავით, კოსმოსივით უკიდეგანო-მარადიული მასშტაბები დანახვაა საჭირო... 

პაუზა.
მამა იაკობი. – შვილო დიდ წყალში ცურვამ ძალიან არ გაგიტაცოს. ფრთხილად იყავი!
 გიზო. – (დგება და წინ გამოდის) ისევ შვილო! პატარა, ხომ არა ვარ კაცო! განა, მამაოს
აზრები არ არის ეს. მე უბრალოდ უფრო გავაღრმავე. ამან კიდე, ისევ შვილო და შვილო!
ჩაბნელება. ისმის კარის გაღების ხმა. ნათდება ოთახი. გიზოს სავარძელში სძინავს. 
გიზო. – ვინ არის?
ხვდება ვინც მოვიდა. დგება. კარი იღება და შემოდის სალომე. ცდილობს მეორე ოთახში გავიდეს. გიზო მას აჩერებს.
გიზო. – სად იყავი ამდენ ხანს? იცი რომელი საათია?!
სალომე – არ ვიცი. არაფერი არ ვიცი. შენ იცი? თუ იცი ამიხსენი, გთხოვ! 
პაუზა.
გიზო. – არა ეს ამბავი ცოტა სხვანაირად იყო.
გიზო გადის. სალომე მარტო რჩება. ჩაბნელება. ისმის კარის გაღების ხმა. ნათდება ოთახი. სალომეს სავარძელში სძინავს.
სალომე – ვინ არის?
ხვდება ვინც მოვიდა. დგება. კარი იღება შემოდის გიზო. ცდილობს მეორე ოთახში გავიდეს. სალომე მას აჩერებს.
სალომე – სად იყავი ამდენ ხანს? იცი რომელი საათია?
გიზო. – არ ვიცი. არაფერი არ ვიცი. შენ იცი? თუ იცი ამიხსენი, გთხოვ!
 სალომე – როდემდე უნდა იყოს ასე, როდემდე!
პაუზა. სალომე გადის. გიზო მარტო რჩება.
გიზო. – აქ ერთი შეხვედრის შესახებ მინდა მოგიყვეთ.
მიხო ჭიქით ხელში დგას, ის ნასვამია და ძალიან სერიოზული.
მიხო. – კარგია ძმაო, თან ძალიან საინტერესო. სხვას ვერაფერს გეტყვი. 
გიზო. – ძალიან მსიამოვნებს რასაც მეუბნები.
მიხო. – ჩემი სიტყვა იცოდე ყოველთვის ალალი გულისა და კარგი გემოვნების ნაჯვარია. მე არასოდეს ვტყუი.
გიზო. – ახლა რა უნდა ვქნა?
მიხო. – უნდა წერო. ბევრი იკითხო, კარგი და გენიალური, ნაწარმოებები უნდა შეჰქმნა.  შენ უკვე თითქმის იცი რა არის ნაღდი მელოდია! მუსიკას ბევრი ქმნის, მაგრამ მელოდიას                     ერთეულები!
გიზო. – თითქმის ვიცი რა არის ნაღდი მელოდია?
 მიხო. – ამ სიტყვების ნუ შეგეშინდება.
გიზო. – კიდე რა ვქნა?
მიხო. – ჯულაბიშვილის შვილს უნდა მოასმენინო. ის გეტყვის ყველაფერს და ალბათ დაგეხმარება.
გიზო. – (თავისთვის) ჯულაბიშვილის შვილი ვინ არის? 
მიხო. – ჯულაბიშვილი!
ჯულაბიშვილის შვილი შემოდის. ის სქელი, მრგვალი კაცია. არისტოკრატიული მიხვრა- მოხვრითა და მსახიობური ეშმაკური მიმზიდველობით. გიზო და ჯულაბიშვილი ერთმანეთს ხელს ართმევენ და უღიმიან. ჯულაბიშვილს საუბარში ახასიათებს არაქართული ინტონაციები და მახვილები.
ჯულაბიშვილის შვილი. – დზალიან მაინტერესებს ახალბედა კომპოზიტორების შემოკმედება, რაზე პიქრობენ, რას აკეტებენ, რას უსმენენ, რა ესმიტ. მოდიტ ესე ვქნატთ: ტქვენ დამიტოვეტ ტკვენი ჩანაცერები, მე კი გატხოვებტ ჩემისას. მოვისმინოტ ორვემ ერტმანეტის, ასე ვტკვატ ნამოსაკმარი, გავეცნოტ ურტიერტშჩემოკმედებას... მერე, კი გულხდილად გავუზიაროტ შტაბეჩდილებები.… იცოდეტ არ დავინდოტ ურტერტი... ეს, ორივეს სამომავლოდ კარგად ცაგვადგება.
გიზო და ჯულაბიშვილი ცვლიან ერთმანეთში კასეტებს. სხვადასხვა კუთხეში სხდებიან                                და ფლეერებით იწყებენ მოსმენას.
გიზო. – ღმერთო ჩემო, ის რაც მოვისმინე იყო, ძალიან უცნაური რამ... ასე ალბათ წერენ სპეციალურად იმისათვის, რომ მამიკოს და დედიკოს ასიამოვნოს... არ შეიძლება ქალის ტუტრუცანობის ვიოლინოზე შესრულებულ მოტივს, მიუმატო მთვრალი კაცის ზურნა- დუდუკური მოტივი, და ეს ყველაფერი გადაფარო კლარნეტისა და ჰობოის მსუყე ბგერებით გაჯერებული სუფრული თემებით. თან აქცენტი გადაღეჭილ-ბანალურ ტექსტებზე გადაიტანო. თითქოს მუსიკა კი არა სიტყვები იყოს მთავარი..
ჯულაბიშვილის შვილი. – კურაგდებიტ გისმენტ.
გიზო. – (უბრუნებს კასეტას) ეს... ეს, ძალიან ორიგინალურია და საინტერესო. 

 ჯულაბიშვილის შვილი. – დაამტავრებდიტ?
გიზო. – ჰოო.
ჯულაბიშვილის შვილი. – ახლა ჩემი დჯერია. დავიცხოტ. (გიზოს კასეტას ხელში ათამაშებს) გილოცავტ. ეს ძალიან საინტერესო და კარგად შეტხზული რამაა... ტუმცა ცოტა აკლია ხარმონია, სილამაზე და სიტბო! ტან იგი არ შეიცავს არიგინალურობას, მამხიბლაობას, მაულოდნელობას. ნავატორული მასში არაპერია. ტუმცა, აკ ბევრი რამაა მისაბადზი და მიტ უმეტეს მიულოდნელი. ასეტი შემოკმედება კარგი დამუშავებისა და გასუპტავების შჩემდეგ, რა ტკმა უნდა სამომავლოდ, სისოსხლეს აუცილებლად იმსახურებს... ცერე, შვილო! გიზო, გკვიატ არრა! შვილო გიზო, ცერეტ და ერტ-ორ-სამ-ოტხ-ხუტ ცელიცადშჩი შჩეიდზლება რაიმე კიდეც გამოვიდეს... თუ არრ გამოვიდა გამოსდილებას და ტატკტის გრდზნობას მაინც შაიდზენტ. ესეც კაარგიაა.…
გიზო. – მე ასე მესმის. ჩემს ირგვლივ ცხოვრება ასე ხმაურობს, ასე ფეთქავს. თქვენთან ისე... ამიტომ თუ თქვენი პესიმისტურ-რომანტიული-პათეტიკურ-სუფრული შემოქმედება არსებობის ღირსია, რატომ არ უნდა იმსახურებდეს ჩემი უხეში, უტაქტო და ბინძური მელოდიები სიცოცხლეს?... სიმართლე გითხრათ, ისე მეც არ მომეწონა თქვენი ნაწარმოებები, მაგრამ ეს არ მაძლევს იმის უფლებას “კატოკივით” გადავუარო მათ?
ჯულაბიშვილის შვილი. – მეგობარო, რომ ისოდეტ რამდენად საჩიროა ახლა, ამ ტცინიზმსა და ნიხილიზმშჩი ჩამრჩხრჩვალ სამკაროშჩი პესიმისტურ-რომანტიულ- პატეტიკურ-სუპრული – ასე არ ილაპარაკებდიტ. იმას რასას ტკვენ სუპრულს უტსოდებტ                                  სინამდვილეშჩი – კალაკური რე-ა-ლი-ზმ ხკვია!
გიზო. – პესიმისტურ-რომანტიული-პათეტიკურ-სუფრული რეალიზმი? იმიტომ, რომ ტირილით მოვკვდეთ? სიკვდილი, თუნდაც რომანტიული მოგვბეზრდა. ბრძოლა და გამარჯვება გვჭირდება.
ჯულაბიშვილის შვილი. – (თითქმის ყვირის) სამკაროსატის პესიმისტურ-რომანტიული- პატეტიკური რეალიზშჩი აუცილებელია, და მორდშჩა!... ისე აქ მოსვლამდე უნდა გცოდნოდატ კარტულად, როგორ დჯღერს “კატოკი”?
გიზო. – ქუჩიდან მოვედი, თქვენ კი მხოლოდ ახლა ჩამოხვედით სახელოვანი მშობლების აშენებული ჩუქურთმებიანი აივნიდან... ცხოვრებაში პირველად, გაიარეთ ფეხით საკუთარი სახლის წინ და გგონიათ იცით რა უნდა სამყაროს და როგორ ჟღერს ის?
ჯულაბიშვილის შვილი. – ტავმდაბლობა და კარგი კარტულის მოსმენის უნიარი  გადაარჩენს...
ჯულაბიშვილის შვილი მიდის.
გიზო. – (მიაძახებს) აკვარიუმში გაზრდილი, რომელიც მხოლოდ სიბერისას იწყებს                                     სიმღერებში ვითომ ბოჰემურ-ქუჩურ ბლატავს და თავი სტრავინსკი ჰგონია! ლაქლაქა!
მიხო. – ასე არ უნდა გეთქვა.
გიზო. – ცხოვრება, მხოლოდ სხვისი მონაყოლიდან აქვს განცდილი... კრიტიკა კი  მხოლოდ საკუთარი თავის ქება ჰგონია... მე მიმტკიცებს რა უნდა სამყაროს?
მიხო. – მართალი ხარ, მაგრამ ასე მაინც არ უნდა მოქცეულიყავი... ის, კრეტინი კომპოზიტორია, მაგრამ... გამოცდილი და ერუდირებული კაცია. შენ კი ამპარტავანი ხდები. ოო, ეს ცუდიცაა და... ალბათ კარგიც.
გიზო. – ისინი, ხალხს ატყუებენ... ამას კი ერუდირებულებას ეძახიან... განგებ ატყუებენ... პესიმისტურ-რომანტიულ რეალიზმს ამოფარებული მესაფლავეები. (დაფიქრდება) შეიძლება შენ მართალი ხარ. ეს ამპარტავნებაა. ჩემი ამპარტავნება. მომაკვდინებელი სენი. განვიკითხავ... ამას რწმენის სიმცირე ბადებს... ან სიყვარულის დეფიციტი!
მიხო მხრებს იჩეჩავს და მიდის. იცვლება განათება. ისმის მატარებლის ხმაური. ნათდება.                       გიზო და ქალი მარტო სხედან ვაგონში.
ქალი. – ვიცი, ყველაფერი კარგად იქნება. ჩემი გესმის, და ეს მთავარია. შეიძლება ძალიან უცნაური ვიყო, ხანდახან ზედმიწევნით ამაყი, ხანდახან ჩუმი, მიყვარს სეირნობა.
გიზო. – მეც.
ქალი. – როცა დავლევთ, ძალიან ნაზად მომეხვევი წელზე, ყურადღებით შემოგხედავ, და ბაგეებს ენით დავისველებ.
გიზო. – ძალიან კარგი.…
ქალი. – საღამოს ატმოსფერო გამსჭვალული იქნება სიყვარულითა და ხიბლით.… 
გიზო. – (კოცნის მის ყელს და სახეს) მერე რა მოხდება?
ქალი. – მერე გამოვალთ ქუჩაში, იქნება გვიანი ღამე, ჩავისუნთქავთ სუფთა ჰაერს, შევჭამთ ვაშლს და ნელ-ნელა წავალთ ჩემთან, სახლში.
გიზო. – ნელ-ნელა...
ქალი. – დავათვალიერებთ მაღაზიების ვიტრინებს. 
გიზო. – რატომ?
ქალი. – იმიტომ, რომ ქალს ასე უნდა.
 გიზო. – ქალს?
ქალი. – იმ ქალს, რომელსაც შენ უნდიხარ. 
გიზო. – გინდივარ?
ქალი. – აბა რა!
დარბაზი ისე ნათდება, როგორც სცენა. 
გიზო. – მერე ალბათ სახლში წავალთ არა?
ქალი. – (ხასიათი უფუჭდება) აუ-ცი-ლებ-ლად. საფეხურებს აუყვები ჩემს სართულამდე. გავაღებ კარს და დიდთვალება მსხვერპლს ოთახში შეგიყვან, ჩემს ასე ვთქვათ სამფლობელოში შეგიტყუებ.
გიზო. – მერე?
ქალი. – სხვადასხვა თამაშებს ვითამაშებთ... იქნება ცეკვა-თამაში, ძაგ-ძაგი და ოხვრა- ხვნეშა. დავლევთ ბევრ ღვინოს... მერე კი ნაღდი გრიალი დაიწყება.…
გიზო. – ნაღდი გრიალი! (უკმაყოფილოა) ეგ, როგორ?
ქალი. – (იცინის) ეს იქნება ნაღდი კაიფი, ჩაძინებულ და მკვდარ სახლში. ჰოო, ნაღდი! აგიტაცებ მაღლა, სახლების ქუჩებისა და ქალაქების თავზე, დაღლილი ადამიანებით გავსებული ქვეყნების თავზე გადაგატარებ... და დაგანახებ ცას, რომელიც არავის უნახია და რომელზეც ყველა მხოლოდ ტყუის... მოგეფერები ისე როგორც ღმერთი თავის ქმნილებას.…
გიზო. – როგორც ღმერთი!
ქალი. – შენზეა დამოკიდებული, როგორ მოგეფერები. ძალიან მოგეწონება. მთელი                                 დღეები ერთად ვიჯდებით და ვისაუბრებთ დიდხანს, ძალიან დიდხანს.
გიზო. – რაზე ვისაუბრებთ?
ქალი. – როგორ თუ რაზე? (იცინის) შენს განუმეორებლობაზე... როგორ გგონია, რაზე უნდა ვილაპარაკოთ?
გიზო. – სულ შენს ოთახში ვიქნებით?
ქალი. – სულ ჩემს ბნელ და ცხელ ოთახში. ვილაპარაკებთ უსასრულოდ დიდხანს.
 გიზო. – და სულ ჩემზე.
ქალი. – ყველაფერს გასწავლი, მაგრამ მხოლოდ იმის შემდეგ რაც ჩემს სახლში მოხვალ.
 გიზო. – ძალიან კარგი.
ქალი. – ამაზე ლაპარაკი სისულელეა, ამის მხოლოდ კეთება შეიძლება. მერე კი ერთად ისევ გავაფრინოთ.
გიზო. – (ცდილობს გაიღიმოს) ესე იგი მივდივართ?
ქალი. – ჩემი ოთახი საფლავივით ბნელი მოგეჩვენება... შეიძლება თქვა კიდეც: “ეს ადგილი აკლდამას მაგონებსო!”
გიზო. – ალბათ? შემიძლია ასეც ვთქვა!
ქალი. – შენი სახე ისე ახლოა ჩემს სახესთან. შეგიძლია მითხრა, რომ გიყვარვარ, ბევრჯერ მითხრა, და თანაც ჩურჩულით?
გიზო. – ალბათ შემიძლია.… 
ქალი. – მომატყუებ?
გიზო. – სულ მთლად არ მოგატყუებ.
ქალი. – (იცინის ხმამაღლა და გამომწვევად) ესე იგი შენ გულში დამმალავ-დამიფარავ. 
გიზო. – დამცინი? თამაშობ?
ქალი. – უკვე გითხარი! გაგაფრთხილე, რომ სულ მოგატყუებ... დასკვნები თვითონ                           გააკეთე...
გიზო. – გავაკეთებ! რა, ის ყველაფერი, რაც აღწერეთ ჩვენი საერთო ცხოვრებიდან იქნება?                        თუ ეს სხვა რამეა?
ქალი. – ყველაფერი გაგიმხილე რაც ვიცოდი... ან თითქმის ყველაფერი. 
გიზო. – მაშინ რატომ შეიცვალე?
ქალი. – (იწყებს ნერვიულ ხმადაბალ ლაპარაკს) ყველა რომანს აქვს თავისი დასასრული. განა შეიძლება ენდო მარადიულ სიყვარულს? იწამო რაიმე მარადიული? სიყვარული, რომელიც სუბიექტურ გრძნობებზეა აგებული? (დაჰკრავს ხელს გიზოს) ვისაც აქვს მოთმინებისა და მოლოდინის ნიჭი, ის აუცილებლად იპოვისო. იქნებაო ვაშლები, ხანგრძლივი სეირნობებიო, მაგრამ არ შეცდე. მოუსმინე – ირგვლივ მხოლოდ ხმაურებია და არსადაა მელოდიები. ხშირად გამოიცვალე ისინი ვინც გეჩვენება, რომ გიყვარს. გამოიცვალე საკუთარი ცხოვრებაც... მაგრამ არ შეცდე არასოდეს გახდე სერიოზული. რადგან ყველას უყვარს ადამინების გრძნობებით თამაში, ცდილობენ სხვებს ასწავლონ სიმართლის ლაპარაკი და პატიოსანი ცხოვრება,
მაგრამ თვითონ სისასტიკის, განცხრომისა და გარყვნილების მეტი არაფერი იციან. ისინი საკუთარი ხმის ბგერებითა და ადამიანების გრძნობებზე თამაშით ცხოვრობენ!
გიზო. – (დაბნეულია) მასეთებისაა ქვეყანა.
ქალი. – ნუ გახდები ეგეთი. დრო მანამდე იმუშავებს შენზე, სანამ სხვანაირი იქნები.   

პაუზა. ისინი უსმენენ პაუზას.
ქალი. – მათ შესახებ იმდენი არ ვიცი, რამდენიც შენს შესახებ. ისნი გთრგუნავენ და გძაბავენ?
გიზო. – მთრგუნავენ და მძაბავენ? რატომ უნდა დამთრგუნონ, ან დამძაბონ? 
ქალი. – იმიტომ, რომ მკვლელი ხარ.
გიზო. – ჰოო?
ქალი. – იმიტომ, რომ გიყვარს სისხლი. გიზო. – სისხლი?
ქალი. – შენ გგონია მათ აღარ ააქვთ სისხლი? ბგერებსაც კი აქვთ სისხლი! 
გიზო იწყებს სიცილს.
გიზო. – (ოფიციალურად) ალბა ძალიან გამწარებული ადამიანი ხარ ასე, რომ ლაპარაკობ... ბევრმა ჩაგაფურთხა სულში და დაიბოღმე
ბიჭუნა არა ვარ, ჩემთვისაც ცუდი საკმაოდ
გაუკეთებიათ. მაგრამ დარწმუნებული ვარ იმაში, როცა სხვა ბოროტად გექცევა, იმიტომ კი არა, რომ თვითონაა ბოროტი, არამედ იმიტომ, რომ შენ ხარ რაღაცაში დამნაშავე.
ქალი. – (იცინის) რა მაგარი ყიფოლხარ!
გიზო. – ჰოო, მხოლოდ ასე შეიძლება ადამიანად დარჩე!
ქალი. – ადამიანად დარჩე
(ისტერიულად.) მიყვარდი და მიყვარხარ, სულ მუდამ
მეყვარები
(ფეხზე დგება და იწყებს რითმიულად მოძრაობას.) ასე დარჩებით
ადამიანებად. ჰოო. (ცდილობს გიზო ააცეკვოს) ასე უნდა შეინარჩუნო შენი ადამიანობა!. წამო ბიჭუნავ! ნუ იქნები გოიმი. ვიცეკვოთ!
ისმის საცეკვაო მუსიკა, ის რომელიც პიესის დასაწყისში ლიონიასა და ყბაყურასთან შეხვედრისას ჟღერდა.
გიზო. – (რცხვენია) არ მინდა!
ქალი. – (საცეკვაოთ ექაჩება) წამო ბიჭუნი! ჭიპებით გავეხახუნოთ ერთმანეთს! თაგუნავ ნუ გრცხვენია! რას კარგავ? მოდი აქვე ვიქინძაოთ! მოდი თაგუნი! მოდი-მოდი-მოდი-მოდი- მოდი! გინდა მასაჟს გაგიკეთებ?
გიზო. – ძალიან გთხოვთ კახპასავით ნუ იქცევი!
ქალი. –წამოდი! გაბედე! გადადგი ეს ნაბიჯი! კარგი რა! გთხოვ! დაივიწყე მთელი ეს ხალხი, მათ ფეხებზე კიდია ვინა ხარ! არ ჯობია თქვან ვიღაც წყვილი ცეკვავდაო, ვიდრე თქვან ვიღაც ორი ერთმანეთს უშნოდ ეჭიდავებოდაო! რითმი – ტაქტი – მელოდია – მოძრაობა, ეს ხომ ისაა რაც სიმღერას სჭირდება, ეს მათში პოეზიას გააღვიძებს! ჭიდაობა კი ცხოველს! გაბედე! მოდი ლექსები, პიესები, რომანები, სურათები, სიმღერები, მუსიკა ერთად                             დავაწერინოთ ამათ!
გიზო. – გეყოფა! დაჯექი! ახლავე დაეგდე!
ქალი. – (აგრძელებს ცეკვას) დაჯექი! ახლავე დაეგდე! რა გესმის შე გოიმო! გეშინია და გრცხვენია ვაი რამე არ მოხდესო. ზედმეტი აზროვნებისა და ანალიზისაგან იტანჯები! იქნებ კვდები, ან უკვე მოკვდი? თუ ცოცხალი ხარ, ადექი და იყვირე! გაბედე გამოფხიზლება! გაბედე გაგიჟება! ნუ დამუნჯდები და ნუ დაყრუვდები! (ყვირის) ასეთ ადგილებში სადაც მე ვარ, იმიტომ მოძვრებით, რომ გღლის მიწაზე სიარული და საცოდავი სახით ცაში ყურებით აქ
ვერავის დაემალები. აქ ჩემნაირების სამეფოა და გაიძულებ ან დამემონო, ან თავი მოიკლა!. ადექი თაგუნავ! გაბედე! კუნძივით ნუ ეგდები! ნუ აყვები იმათ ვისაც მხოლოდ შენი ძილი და სიმშვიდე უნდა! იცეკვე!
გიზო. – მორჩი! (ცდილობს ქალის შეჩერებას) დაჯექი, რა!
ქალი. – (ეწინააღმდეგება) ხელი გამიშვი, შტერო! შენ რა იცი რა არის ნაღდი  თავისუფლება!
ქალი ცეკვავს. გიზო დგება და მას უახლოვდება.
გიზო. – მირჩი! გეყოფა! (ყვირის.) ბოზო! ჩათლახო! რატომ აღარ გაჩერდები, შე ჩათლახო! ხელს ჩაავლებს ქალს და მოათრევს.
ქალი. – თავი დამანებე, შე გოიმო! შემეშვი! (ისინი ჩხუბობენ) შემეშვი! მიშველეთ!
გიზო მას მიათრევს სკამისაკენ, ქალი ყვირის. ბოლოს გიზო ხათუნას ძველ ადგილზე                         სვამს და გვერდით უჯდება. სიბნელიდან გამოდის მთვრალი, რომლიც ჰგავს ლიონიას.
მთვრალი – რა უნდა ამ როჟას?
გიზო. – (უყვირის ლოთს) შენი საქმე არ არის. ხმა გაიკმინდე და დავაი აქედან! მთვრალი – რა უნდა ამ როჟას?
გიზო. – (უყვირის ლოთს) ვის ვუთხარი აითესე აქედან!                            მთვრალი – (ყვირის) რა უნდა ამ როჟას?
ჯიბიდან იღებს დანას და გიზოს უქნევს, გიზო იცდენს დანას მთვრალ ლიონიას მთელი ძალით ურტყამს მუშტს, ლიონია იატაკზე ეცემა და ითიშება. ისმის ხმების კაკაფონია. გიზო  აგრძელებს დარტყმებს. მერე დგება და მიდის ქალთან და წართმეულ დანას სკამზე აგდებს.
გიზო. – (მშვიდად) აზზე არა ხარ რაებს ლაპარაკობ! არაფერი გესმის! …
ქალი. – (მშვიდად) მკვლელი ხარ იმიტომ, რომ გეშინია! კი არ გრცხვენია, გეშინია!
გიზო. – (მთელი ძალით ურტყამს მას სახეში, როცა ქალი დააპირებს ხმის ამოღებას გიზო მას კვლავ გააწნის სილას) გაჩუმდი და მომისმინე! დახტი, დახტი და არ იცი რა გინდა!.. (მშვიდად) შენი მოკვლა ისე ადვილია. ისეთი წვრილი და სუსტი კისერი გაქვს... ისეთი პატარა პირი, რომლიდანაც ამდენი სისულელე და სიბინძურე ამოგდის... შემიძლია, ხელები  მოგიჭირო და გადაგიკეტო ყველაფერი... მერე უცებ გალურჯდები და ძაგ-ძაგს დაიწყებ. არავინ ხმას არ ამოიღებს, იჯდებიან და გიყურებენ, რადგან ყველას უნდათ შენი დადუმება. მერე სხვებსაც მოვკლავ, რადგან ისინი, რომ არ ყოფილიყვნენ, არ გადაირეოდი და არ მაიძულებდი შენს მოკვლას... შენი მოკვლის შემდეგ ამის გაკეთება ისეთი ადვილი გახდება. ისეთი ადვილი... (იბნევა) თუმცა რატომ უნდა მოვკლა ისინი? ან შენ? რატომ? ეს ამ ცხოვრებას მაინც არ შეცვლის!
ქალი. – თაგუნავ...
გიზო. – (ძლივს იკავებს თავს) მკვლელი არა ვარ! მუსიკოსი მინდა ვიყო! პოეტი მინდა   ვიყო! მებრძოლი მინდა ვიყო! მითხარი, რა უნდა ვქნა! რა უნდა ვქნა?
ქალი იცინის.
გიზო. – (ყვირის) მაქვს უფლება ვიყო ისეთი, როგორიცა ვარ. ვიყო გოიმი, ვიყო თაგვი, ვიყო მონადირე, ვიყო მკვლელი. ვისი რა საქმეა ვინ ვიქნები?…იმდენი ენერგიაა ჩემში დაგროვილი, რომ ერთ დამანგრეველ-წამლეკ ცუნამს ეყოფა. თავს ძლივს ვიკავებ, რომ კისერი არ მოგიგრიხო... შე, მართლა კახპა. გგონია ყოველი სულის საიდუმლოს ჩაწვდი? ყველაფერი გასაგებია შენთვის? მაგრამ ერთი ვერ გაიგე: რა მოგივა, როცა ვინმე თუნდაც ნახევარი ძალით დაგარტყამს? შენგან არაფერი დარჩება! იქნებ ახლა გავეხახუნოთ ჭიპებით? ეს გინდოდა, არა? ბოზო, შენნაირების საქმე, თავის მოწონება, შებმა, მუცლების ხახუნია და არა ბრძოლა.
ქალი იცინის.
ქალი. – მიდი თაგუნა შეუბერე შენი მშიშარა მელოდია – ზიზღზე და დანაშაულზე! 
გიზო. – (ყვირის) ირგვლივ უამრავია ისეთი, ვინც ცდილობს რაიმეთი მოიწონოს თავი და
ცნობილი გახდეს. ისინი ხალხს უყურებენ “ბრძნულ ფრაზებს” ჭიკჭიკებენ, სინამდვილეში კი
ხმადაბლა მღერიან: ”აქ, მაკოცეთ! მაკოცეთ, აქ! მაკოცე-მაკოცე-მაკოცე, აქ!” ირგვლივ კი ისმის აღფრთოვანებული შეძახილები – გენიოსი ხარ, გენიოსი!.. მერე ყველა მიდის და იქ კოცნის სადაც უბრძანებენ. კოცნიან და ყვირიან. კოცნიან და უხარიათ. კოცნიან და ღრიალებენ... იცი,  ადამიანი შეიძლება იყოს გენიოსი და ამასთანავე მკვლელი! მე კი ის ვარ, რომელსაც ყველაფერი წინა აქვს!
ქალი იცინის და ტაშს უკრავს. 
გიზო. – ან არაფერი აქვს წინ!.. 
ქალი იცინის.
ქალი. – დაიხარჯე თაგუნა! ბოლომდე დაიხარჯე! 

გიზო. – (იცინის) შეიძლება ყველაფერი უცებ დამთავრდეს! მომკლან და სამყარომ ვეღარ იხილოს ჩემი ნაწარმოებები!.. გენიალური ნაწარმოებები! ყველა დაძაბულია! ძლივს იკავებენ თავს! ეს კი საბოლოოდ ნევროზად ან სიგიჟედ იქცევა. ამის ერთადერთი წამალი კი მკლვლელობაა! ყველაფერი ასე უბრალოდ შეიძლება დასრულდეს, გამოჯანმრთელდეს! თუკი მოგკლავ, ალბათ ყველა გამიგებს! გესმის ჩემი? არა? მგონი ვერ ხვდები. ან რა აუცილებელია მიხვდე. (იდეა მოუვა თავში) ჭეშმარიტება მარტივია – ყველაფერი ფულის გამო ხდება. ქაღალდის ფულის გამო, რომელსაც მისტიური მნიშვნელობა მივეცით. სათამაშო, რომელიც ურჩხულად იქცა. მკვლელობა, მხოლოდ მას შეუძლია ჩვენი გადარჩენა. (უცებ ჩერდება) ღმერთო ჩემო, რა მომდის? ვის უნდა ამ სიგიჟის მოსმენა? ეს ხომ არ არის ის რისი შექმნაც მინდა! ნუთუ როცა სენტიმენტალურ-რომანტიული-სუფრულ-პათეტიკური გბეზრდება – ასეთი ხდები! (იცინის) ეს აზრები, თავშეუკავებლობამ წამომაძახებინა. (მიმოიხედავს) ყველა თავისებურად აფრენს! ყველაფერი განკითხვა და ამპარტავნებაა! ყველაფერი მძვინვარება და მიმოწვლილველობაა! ყველაფერი ცოდვებია, საშინელი ცოდვები! (ქალს) რა მოხდება, ყოველი ჩვენგანი, რომ აჯანყდეს? ნუთუ მკვლელებად ვიქცევით, რადგან  ოცნებისა და დასვენების დროს გვაიძულებდნენ, გვეტირა და ლამაზ სიკვდილზე გვეფიქრა! ჩვენ ბევრს მოვკლავთ და თავს გავიმართლებთ. ბევრს ჩავაძაღლებთ და მერე მივეგდებით, რათა ვიოცნებოთ, მაგრამ ვეღარ შევსძლებთ ამას, გვამების სუნი შეგვაწუხებს... და კვლავ გამოვალთ მოსაკლავად, მანამ სანამ არ მოგვკლავენ... ყველა დამარცხდება. (იცინის) ეს აპოკალიფსია. ეს, ისაა რაც შენ გინდა გველო... (ქალს) მიეცი ყველას იმის საშუალება თვითონ                                გაგიჟდეს, შენი დახმარების გარეშე... მიეცი უფლება თვითონ აღმოაჩინონ თავიანთი სიმდაბლე... ნუ დაეხმარები. გაიგე! იქნებ გათენდეს ისეთი დღე, როცა დაინახავ, რომ ისინი ისეთები არ არიან როგორებადაც აქამდე გეჩვენებოდნენ.
ყელზე უჭერს ხელს, მაგრამ ძალა ეცლება და მუხლებზე ჯდება.
გიზო. – ისინი სინამდვილეში, ხომ არაჩვეულებრივი და კეთილშობილი ხალხია... (ჩაფიქრდება) მელოდია თავისუფალ სულთან ერთად დაფარფატებს... სად ვიპოვო ერთი არაგველი მაინც! იქნებ ისინი აღარც იბადებიან!
ქალი. – (საქმიანი ხმათ) საკმარისად მოვისმინე! შენ კი ვინა ხარ? საკუთარი  სენტიმენტალიზმით გაბოროტებული იდიოტი!
გიზო. – მართალი ხარ. უკეთესია ავიკრიფო გუდა-ნაბადი და აქედან წავიდე. უკეთესი  იქნება დღევანდელი ეპიზოდი დავივიწყოთ. აქ არაფერია საამაყო.…
ქალი. – რა თქმა უნდა არ გავიხსენებთ. მართალი ხარ. ყველაფერი წესრიგშია არა? 
გიზო. – მაპატიე, კარგი? მგონი, ჩვენ ერთად არაფერი გამოგვივიდოდა!..
როცა გიზო იხრება, ქალი იღებს სკამზე დაგდებულ დანას დანას და მთელი ძალით                              ურტყამს მას. გიზო ამოიგმინებს. დარტყმას კვლავ იმეორებს. გიზო ეცემა იატაკზე.
ქალი. – გაპატიე! მაგრამ იცოდე, ყოველთვის, ყოველთვის მეხსომები. მაპატიე – აი,  ერთადერთი ის რაც ყველაზე კარგად თქვი.
იცვლება განათება. ისმის მუსიკა. ხათუნა უახლოვდება ლოთს, რომელიც გიზოსგან მოშორებით გდია. მასთან მიდის სალომეც.
სალომე – ძალიან მეცოდება ლიონია! ნეტა გადარჩება?
ხათუნა – ექიმები იმედს იძლევიან, ასე ამბობენ, რომ თუ ტვინში მეტი ჩაქცევა აღარ   ექნება, აუცილებლად გადარჩებაო!
სალომე – ისე უცნაურად დაეცა. არადა როგორ ვმხიარულობდით? შუა ცეკვის დროს, ყბაყურას შემთხვევით, რომ არ ეკრა ხელი... კიდევ კარგი მანქანა დროზე დავიჭირეთ! როგორ                                     მეცოდება!
ხათუნა – სალო, კარგი გოგო ხარ რომ მოხვედი! 
სალომე – ძალიან მეცოდება ლიონია!
პაუზა.
ხათუნა – ბევრი რამ არ იცი ჩემზე!... 
პაუზა.
სალომე – არ შენ იცი ბევრი რამე ჩემზე!
ხათუნა – ნუ მაცინებ სალო! შენ არაფერი გქონდა დასამალი! ვერც დამალავდი, ისეთი                              დამყოლი და გულუბრყვილო ხარ!
სალომე – ასე რატომ მელაპარაკები? 
პაუზა.
ხათუნა – იმიტომ, რომ მეზიზღები!
 სალომე – რაა?
ხათუნა – მეზიზღები! (იცინის) გავიხუმრე!
შემოდის ყბაყურა. სამგლოვიარო მუსიკა ნელ-ნელა გადადის ლათინო-ამერიკულ                          საცეკვაო მუსიკაში. განათება იცვლება
ყბაყურა – საცოდავი ლიონია!
ხათუნა. – სალომე გაიცანი, ჩემი ქმარი – გიზო! 
სალომე – შენი ქმარი?
ყბაყურა – (დამცინავად) ჰოო! გაგიკვირდა ლამაზო?
 სალომე – (გაოგნებულია) ვერაფერი გავიგე?
ხათუნა – რა იცი, სინამდვილეში ვინ რისი ღირსია და რისი არა?
წყდება მუსიკა. ყბაყურა ლიონიასთან რჩება. სალომე და ხათუნა წინ გამოდიან და სანთლის შუქზე საუბრობენ.
სალომე – გიზო? ჩემი ქმარი ამას არ გააკეთებდა! 
ხათუნა – აბა, მოვიგონე?
სალომე – შესაძლებელია.
ხათუნა – რაში მჭირდებოდა ასეთი რამის მოგონება?
 სალომე – იქნებ იმიტომ, რომ შენ...
პაუზა.
ხათუნა – მაინტერესებს, რას იტყვი?
სალომე – თუ გინდა მასზე იძიო შური, მაშინ ჩემგან რაღა გინდა?
ხათუნა – ვგავარ ისეთ ადამიანს, რომელსაც უნდა ვიღაცის დასჯა? ან შურისძიება? 
სალომე – აბა, რა ჰქვია იმას, რაც გააკეთე! რატომ მომიყევი ეგ ბინძური ამბავი? 
ხათუნა – იმოტომ, რომ მინდა გიზოც და შენც ფეხებზე მეკიდოთ! იგივეს გაკეთება
თქვენთვის რაც მე თვითონ გამიკეთეს. მინდა იმ ურთიერთობის დანგრევა, რომელიც გაქვთ!
სალომე – ზედმეტი ხომ არ მოგდის. ურთიერთობის დანგრევა... ღმერთო ჩემი თავი ლათინოამერიკული სერიალის თანამონაწილე მგონია! მაგრამ ერთი რამე გავიწყდება?
ხათუნა – რა მავიწყდება?
სალომე – ჩვენ ურთიერთობას დანგრევა აღარ სჭირდება. რაც აღარა გვაქვს, რას დაანგრევ? ხათუნა – მერე ვერ ხვდები ეგ ვისი დამსახურებაა?
სალომე – (ირონიულად) შენი?
ხათუნა – ჩემი, ლიონიასი და ყბაყურასი! 
სალომე – ეგენი რა შუაში არიან?
ხათუნა – იმ შუაში არიან, ჩემო გულუბრყვილო სალომე, რომ ისინი მეხმარებოდნენ.
 სალომე – რაში გეხმარებოდნენ!
ხათუნა – შენს ამ ქალაქში ჩამოყვანაში. სალომე – ტყუილია!
ხათუნა – სამსახურის გამოძებნაში და გიზოს დავიწყებაში! 
სალომე – (ირონიულად) არა ადამიანები ხართ!
ხათუნა – ქალი ვარ! მხოლოდ და მხოლოდ ქალი! შენ რა იცი ადამიანების შესახებ!..
 სალომე – ლიონია ვინაა?
ხათუნა – ლიონია ისაა, ვინაც ყველაფერი მოიფიქრა! 
სალომე – ყბაყურა ვინაა?
ხათუნა – ყბაყურა ჩემი დაავადებაა! 
სალომე – ვითომ?
ხათუნა – ჩემო გამოუცდელო გოგონავ. შენ, ჯერ ბევრი რამ არ იცი. 
სალომე – მაინც?
ხათუნა – ის, რომ შეიძლება სიამოვნებას ღებულობდე ერთისაგან, მაგრამ გიყვარდეს სხვა... თუმცა შეიძლება, რომ ისიც გიყვარდეს, ვისგანაც სიამოვნებას ღებულობ!
სალომე – გული მერევა, როცა გისმენ!
ხათუნა – გული იმიტომ გერევა, რომ მიამიტი ხარ... მაგრამ უკვე დადგა შენი დაბრძენების დროც!
პაუზა.
სალომე – ახლა რატომ მიყვები ყველაფერს? რატომ არ დაელოდე, იმას რისთვისაც მოაწყვე ეს ყველაფერი? რატომ არ დააცადე ყბაყურას გაეკეთებინა ის, რაც უნდოდა?
ხათუნა – შენც, ხომ გინდოდა? სალომე – ეგ, არ არის შენი საქმე!
 ხათუნა – (იცინის) გინდოდა!
სალომე – შეგეშინდა ყბაყურას შენზე გული არ გაციებოდა?
ხათუნა – ღმერთო ჩემო, რა გულუბრყვილო ხარ! გინდა სიმართლე? 
სალომე – მინდა!
პაუზა.
ხათუნა – ექსპერიმენტი! სალომე – რა ექსპერიმენტი? 
ხათუნა – გიზომ იცის, ჰკითხე.
პაუზა. ქალები დიდხანს უყურებენ ერთმანეთს.
სალომე – გინდა, რომ მე და გიზომ შენს გამო ვიჩხუბოთ? 
ხათუნა – დაახლოებით.
სალომე – არაფერი გამოგივა! არაფერი. გიზოს შენი ბინძური ისტორიის შესახებ არაფერს ვეტყვი.
სალომე გადის. ხათუნა მარტო რჩება.
ხათუნა – ჩემო მიამიტო გოგონავ, გიზოს ვერაფერს მოუყვები. შეგრცხვება საკუთარი თავის და ყველაფერი ისე გამოვა, როგორც მინდა... გაუმხელელი ტკივილი და უნდობლობა, ეს ის პატარ-პატარა ნაღმებია, რომლებიც მილიონჯერ აფეთქდება და ორივეს მო-გე-ხა-ზე- ბათ. მერე მიხვდები, რაა გძულდეს ის, ვისგანაც სიამოვნებას იღებ და აღარავინ გიყვარდეს, რადგან გჯერა, რომ მისი გრძნობები და სიყვარულით აღსავსე თვალები სინამდვილეში სიბინძურეს და სიმდაბლეს შენსავით მალავენ.
განათება იცვლება. გიზო მარტო დგას სცენაზე, ირგვლივ ტყის ხმაურები ისმის – ჩიტების ჭიკ-ჭიკი, ფოთლების შრიალი, წყლის ჩუხჩუხი.
გიზო. – აი, ასეთი ხილვა მქონდა ერთ დღეს! უფრო სწორად ღამეს. მანამდე კი შევეცადე სალომე ფიჩხის მოგროვების დროს შემეცდინა. (ლოყაზე ისვამს ხელს) ასე მითხრა, კურთხევა არა გვაქვსო! რომანტიულობა გაკლია მეთქი! რა მგლიჯა?! როცა არ უნდა, მაინც რამხელა ძალა ჰქონია ქალს! (იცინის) როგორ მინდა პესიმისტურ-რომანტიული რეალიზმი... სად არის, რო?... მოკლედ, რომ ვთქვათ მე და სალომე გავემგზავრეთ. არაჩვეულებრივად და არასასიამოვნოდ დავისვენეთ. დავიწვით ზღვაზე. მაგრად ვიჩხუბეთ. დავამხეთ თავზე ერთმანეთს ყველაფერი. აღარ ველაპარაკებოდით. ცალ-ცალკე გვეძინა და სხვა და სხვა დროს მივდიოდით საბანაოდ, საჭმელად, სასეირნოდ. ვგრძნობდი, რომ რაღაცას მიმალავდა და არ მეუბნებოდა, არ მენდობოდა... მოკლედ, არაფერი დამიწერია. ასეთი “სასიამოვნო” დასვენების შემდეგ წამოვედით მამაოს “უდაბნოში”. პატარა ეკლესია. ნაუცბათევად შეკოწიწებული საცხოვრებლები. კარგად მიგვიღეს. იქ, “საუკეთესოდ”გამოვავლინე ჩემი თავი...
1-ი ტიპი. – მამაოს კურთხევის გარეშე, არაფერი არ უნდა გააკეთო... ზოგიერთი დამოუკიდებელი საქციელისა და გადაწყვეტილებისათვის ჯერ მზად არა ვართ.
გიზო. – ადამიანს რისთვის ჭირდება მაშინ თავი, ტვინი, ნებისყოფა, ანალიზის უნარის... ნუთუ მხოლოდ იმისათვის, რომ მის საქმეზე სხვამ იფიქროს? არჩევანის უფლება და ნება ხომ  მოგვანიჭა ღმერთმა?... წარმოიდგინე ექიმი, რომელიც აკეთებს ოპერაციას. მას კურთხევა აქვს მიღებული ბრმანაწლავის ამოჭრაზე, მაგრამ ამ დროს აღმოჩნდება, რომ საჭიროა სწორი ნაწლავის ამოკვეთა. მამაო ამ დროს ქალაქში არ არის და ვერც უკავშირდებიან მას. რა უნდა ქნას? რაკი კურთხევა აქვს, მაინც ბრმანაწლავი უნდა ამოაჭრას?
1-ი ტიპი. – რას ამბობთ? ჩვენ მხოლოდ რწმენაზე და სულზე ვსაუბრობთ და არა ქირურგიაზე?! კურთხევა მკურნალობას უნდა და არა კონკრეტული რაღაცეების ამოკვეთას. რატომ დადიხართ ეკლესიაში? იმიტომ, რომ უფრო მეტი ამპარტავანი გახდეთ და საკუთარ                                     სიმართლეში დარწმუდე, თუ ღმერთი იწამოთ?
გიზო. – (ჩაფიქრდება) მაგაზე არც კი მიფიქრია. რა თქმა უნდა, ჩვენ სხვა და სხვა სახლში დავსახლდით. ეს, ადგილობრივებმა ჩვენი “არაჩვეულებრივი” ურთიერთობის შედეგად კი არა, რწმენაში გაძლიერების, თავშეკავებულობის შედეგად მიიჩნიეს. მაგალითებიც კი მოჰყავდათ დაოჯახებული წმინდანების ცხოვრებიდან!... (იღიმება) მამაო იაკობ, არაფერი გამომდის. პრობლემები არ კლებულობს, პირიქით უფრო მომრავლდა!.. მუსიკის წერაც აღარ   მინდა!
პაუზა.
მამა იაკობი. – შენ და სალომე ერთმანეთს კლავთ, ამ დროს კი ორივეს გინდათ მხოლოდ სიყვარული... ერთმანეთის არ გჯერათ. ღმერთიც მცირედად გწამთ და ამიტომაც…ეჭვიანობთ, გგონიათ თქვენი მოტყუება მით უფრო ძნელი იქნება, რაც უფრო მეტად დასწამებთ ერთმანეთს ცილს...
გიზო. – რა შუაშია აქ სალომე! მე სულ სხვა რამეზე გელაპარაკებით! გლობალზე               გეუბნებით!
მამა იაკობი. – გლობალზე! (იცინის) თუ კი შენიანის არ გესმის, “გლობალსაც” ვერ     გაიგონებ!
გიზო. – (სალომეს) ჩვენს შესახებ ჰკითხე?
სალომე. – კი. წარმოგიდგენია, მან თქვა, რომ ორივე ვართ დამნაშავეები. მან გვთხოვა, არასოდეს დავუმტკიცოთ ერთმანეთს საკუთარი სიმართლე! ეს, მე არ მესმის.
გიზო. – ამის მერე დიდხანს ვფიქრობდით. მერე სალომე სახლში წამოვიდა, მე კი
“უდაბნოში” დავრჩი. (სალომეს) რას აპირებ? მიდიხარ? 
სალომე. – კი.
(პაუზა)
გიზო. – ბედნიერად.
სალომე. – ბედნიერად? (იღიმება და გიზოს ეხვევა) ასე რატომ ვექცეოდით ერთმანეთს? ( პაუზა)
გიზო. – არ ვიცი.
სალომე. – მეც არ ვიცი. წერილი მოგწერე.
 გიზო. – მომეცი.
სალომე. – არა. ფურცელზე არ დამიწერია...
 გიზო. – იქნებ...
სალომე კოცნის გიზოს და მიდის. ჩაბნელება. ნათდება, მაგიდა დგას ცენტრში. ირგვლივ ისეთი სიბნელეა, თოთქოს ყველა ვაკუუმშია, გიზო და მამა იაკობი გვერდი-გვერდ ჯდება.
გიზო. – დავრჩი მარტო, ვლოცულობდი და ფიქრისათვისაც უამრავი დრო მქონდა. რაღაც მომენტში მივხვდი, რომ ჩემს ირგვლივ ყველაფერი შეიცვალა და ამავე დროს იგივე დარჩა. სამყაროს ახლებურად ვუყურებდი, მაგრამ ის საოცრად შეცვლილი იყო... გალობებმა, რომელიც აქ ეკლესიაში მესმოდა მთელი ჩემი არსება მოიცვა. აქ ამბობდნენ, რომ საგალობლები გონების საკვებიაო, ლოცვა კი სულსო. ვისმენდი, ვუსმენდი, ვგალობდი და ვგრძნობდი რომ სადღაც იქ, ამ საოცარი ბგერებით მოქარგული ფარდის უკან ჩემი მელოდია                                  მიცდიდა, მაგრამ ალბად ჯერ არ ვიყავი მზად მის გასაგონად... ჩამოვიდა მამა იაკობი. მოვიდა ახალი აღსარების დროც. ვიჯექით ერთად ეკლესიაში. იქ, კი ყველაფერი ვთქვი... ეს იყო ცრემლებისა და საკუთარი ტკივილის-მონანიების და მომავლის იმედის ნაჯვარი.
მამა იაკობი. – (იმეორებს შეუწყვეტლად) გვაპატიე უფალო. შეგვინდე უფალო…
გიზო. – მამაო, ხანდახან კარგს იმიტომ ვლაპარაკობ, რომ მერე ვინმეზე ცუდი ვთქვა...…
განვიკითხავ
ბევრს განვიკითხავ!
მამა იაკობი. – გვაპატიე უფალო. შეგვინდე უფალო! 
პაუზა
გიზო. – მგონი, მეტი არაფერი მაქვს სათქმელი. 
პაუზა
მამა იაკობი: – ყველაფერი თქვი? 
პაუზა
გიზო. – დიახ. მეტი არაფერის მახსენდება. 
პაუზა
მამა იაკობი. – კარგ, მუხლი მოიყარე.
მამა იაკობი გიზოს თავზე ოლარს აფარებს, ჩურჩულებს და ჯვარს გამოსახავს მასზე.
 გიზო. – როცა მან თავზე ოლარი გადამაფარა, რაღაც მომივიდა, ნაღდად რაღაც
დამემართა. ეს რაღაც საოცარი და მისტიკური იყო. თითქოს ჩემს თავს გვერდიდან
ვუყურებდი, თითქოს ავმაღლდი გუმბათის სიმაღლემდე და იქიდან ვუყურებდი ჩემს დაჩოქილ სხეულსა და მამა იაკობს. სიმართლეს გეუბნებით, შეიძლება არ დამიჯეროთ, მაგრამ როგორც კი ყველა ცოდვა ვაღიარე, სულიდან ისეთი სიმძიმე მომეხსნა და ისეთი შვება ვიგრძენი, რომ ამის აღწერა შეუძლებელია. (იღიმება) აი, ექსპერიმენტიც ამას ჰქვია.
მამა იაკობი. – აბა გიზო, კეთილი იყოს შენი მობრძანება ჩვენს საძმოში. “ქრისტეს                                      მეომრების~ საძმოში. ახალი ცხოვრება იწყება.
გიზო. – შვილო არ დაუძახია, თანატოლივით დამელაპარაკა. ახალი ცხოვრება – ეს ხომ არაჩვეულებრივია. და მეც ამ ახალი ცხოვრებით დავიწყე ტკბობა. ოთხსაათიან ღვთისმსახურებას ვესწრებოდი, ვცდილობდი ყურადრება არ გამფანტვოდა  და ლოცვები სრულად მომესმინა თან მეგალობა... მაგრამ ყურადრების მოკრება მხოლოდ დასაწყისში შემეძლო, დანარჩენი დროის მანძილზე საშინელი ტანჯვა-წამების სურათები იპყრობდა გონებას. ვხუჭავდი თვალებსა და ჩემს წინაშე ფეთქავდა მლოცველეთა შიშველ დასისხლიანებული სხეულები და წლოვანებას მნიშვნელობა არ ჰქონდა. ბებერი, ახალგაზრდა, შუა ხნის. მათი ტანსაცმლის ნაკვთებში ვხედავდი ჭრილობებს, იარებს. ისინი, ჩემს წარმოსახვაში საშინელი სიკვდილით კვდებოდნენ და ამაში თავს დამნაშავედ ვგრძნობდი. რაც უფრო ვიტანჯებოდი, ყოველივე მით უფრო ამაზრზენი და საზარელი ხდებოდა... მერე კი ეშმაკები და ჯოჯოხეთის წამების ინსტრუმენტები გამოდიოდნენ წინა პლანზე – ან მე ვაწამებდი, ან მე მაწამებდნენ... ვკლავდი, ან მკლავდნენ... ყველაფერს კი, ძილში მეორედ მოსვლის არანაკლებ საზარელი ხილვები აგვირგვინებდა!
ჩნდება წვერებიანი ნუკრი – მხიარული მორბენალი თვალებით.
ნუკრი. – მეც მქონდა სიზმრები სამყაროს დასასრულზე. თითქოს ვიდექი ხალხში ვლაპარაკობდი და არავის ესმოდა ჩემი, იმიტომ რომ ისინიც ლაპარაკობდნენ, მაგრამ მეც არ მესმოდა მათი, რადგან მეც ვლაპარაკობდი და გაჩერება არ შემეძლო... გამეღვიძა და ოფლში ვცურავდი. ყველანაირად სველი ვიყავი.
2-ე ტიპი. – მეც ეგრე დამემართა.
1-ი ტიპი. – მეც ეგრე დამემართა და თანაც არა ერთხელ. მერე დავიწყე ლოცვის კითხვა: “უფალო იესო ქრისტევ, ძეო ღმრთისაო, შემიწყალე მე ცოდვილი” და ცოტა მომეშვა.
გიზო. – ხილვებმა ცოტა არ იყოს დამძაბეს. “უფალო იესო ქრისტევ, ძეო ღმრთისაო, შემიწყალე მე ცოდვილი” პირველ რიგში ვისწავლე. თვალებს ვხუჭავდი და ვკითხულობდი – “უფალო იესო ქრისტევ, ძეო ღმრთისაო, შემიწყალე მე ცოდვილი”. სიმართლე გითხრათ შიში  სადღაც უკვალოდ ქრებოდა. “უფალო იესო ქრისტევ, ძეო ღმრთისაო, შემიწყალე მე ცოდვილი”.ისეთი შეგრძნება მქონდა, რომ უფლის ძალა ჩემს ირგვლივ უდიდეს მადლს აფრქვევდა და მიცავდა. ეს საოცრება იყო... “უფალო იესო ქრისტევ, ძეო ღმრთისაო, შემიწყალე მე ცოდვილი”. ადრე სამყარო ჩემთვის სავსე იყო ადამიანებით, რომლებიც მკაფიო                            კლასიფიკაციას ექვემდებარებოდნენ – ბოროტი-კეთილი, კრეტინი-ჭკვიანი, ლამაზი-ბანძი, საყვარელი-საზიზღარი და ის ვინც მაძლევდა, ის ვინც არ მაძლევდა... ანუ, უბრალოდ რომ ვთქვათ სამყარო ცარიელი იყო. “უფალო იესო ქრისტევ, ძეო ღმრთისაო, შემიწყალე მე ცოდვილი” ახლა კი, ის გაივსო უხილავი და ხილული ბოროტი სულებითა და საშიშროებებით, რომელთანაც უნდა მებრძოლა ლოცვით, მონანიებებით, სასოებით, აღსარებებით და რწმენით. “უფალო იესო ქრისტევ, ძეო ღმრთისაო, შემიწყალე მე ცოდვილი” ბოლოს და ბოლოს და-ვი-ღა-ლე! ამიტომ თავს საშინლად უსუსურად ვგრძნობდი და ყოველ ნაბიჯზე, ყოველი წვრილმანის გამო ვიდექი დილემის წინაშე. იყო თუ არა ის რაც გავაკეთე, ვაკეთებ ან უნდა გავაკეთო, ცოდვა? “უფალო იესო ქრისტევ, ძეო ღმრთისაო, შემიწყალე მე ცოდვილი”პატარა ბავშვივით ვიხედებოდი ირგვლივ და მამაოს ვეძებდი. მამაო კი ახლოს არ იყო და არ ვიცოდი ვისგან ამეღო კურთხევა, არადა რომ არ ამეღო, შეიძლება ეშმას შევეცდინე... “უფალო იესო ქრისტევ, ძეო ღმრთისაო, შემიწყალე მე ცოდვილი”.
პაუზა.
გიზო. – ერთხელაც გადავირიე... იმ, დღეს ჩემი მეგობრები ჩამოვიდნენ და ცხვარი შესწირეს ეკლესიას. ურფო სწორად დაკლეს და ნაწილი შესწირეს. ეს იყო ოთხშაბათს და თანაც დიდ მარხვაში. მინდოდა მათთვის დამეშალა ამ საცოდავი ცხოველის დაკვლა, მაგრამ                           ლამის პირველად იყვნენ ტაძარში მოსულები... და თან ისეთი რწმენით, ისეთი სასოებით უცქეროდნენ ტაძარზე აღმართულ ჯვარს და... ვეღარაფერი დავუშალე! მათ შესაწირი ეკლესიაში მიიტანეს მოხუცებულ მესანთლესთან და უთხრეს, რომ ჩემები იყვნენ, მე გამოვგზავნე და მე დავრთე ნება, მე ვაკურთხე... აუ მაშინ, რა ამბები დაიწყო... მაგარი ამბები.
2-ე ტიპი. – ვინაა ეს ადამიანი?
1-ი ტიპი. – როგორ აიღო საკუთარ თავზე ასეთი ცოდვა? ვინ მისცა მას ამის კურთხევა?
2-ე ტიპი. – ვინ არის ის ქრისტიანი? 
გიზო. – მე ვარ, რაშია საქმე?
2-ე ტიპი. – როგორ შეიძლება ხორცის შემოწირვა დიდ მარხვაში, აქ სისხლის დაღვრის                 უფლება როგორ მიეცი?
1-ი ტიპი. – ყველა შეშფოთებულია. 
გიზო. – რატომ?
1-ი ტიპი. – როგორ არ გესმის... შვილო, ეს დიდი ცოდვაა.
გიზო. – რატომაა დიდი ცოდვა? მათ ალალი გულით, რწმენით შემოწირეს. რა მნიშვნელობაა აქვს როდის და რას შემოსწირავენ? მთავარია ჩვენ მაშინ შევჭამოთ, როცა ამის დრო მოვა?
2-ე ტიპი. – როგორ არ გესმის!
გიზო. – მართლა არ მესმის, თქვენი იდიოტური ჭკუის წავლების... შემდეგ უფრო დიდი არეულება მოხდა.
2-ე ტიპი. – უფალო შეუნდე მას მისი ნამოქმედარი და ნალაპარაკევი. ეშმაკმა შეაცდინა. 
გიზო. – რა მოხდა?
1-ი ტიპი. – ოთხი თვის წინ გიზომ ჩვენთან ერთად რამოდენიმე კვირა იცხოვრა და ილოცა. მამაოსგან ყველაფერზე კურთხევას იღებდა. მერე წავიდა და ტელევიზიაში ინტერვიუ მისცა. ჩვენზე, რაღაც საშინელებები ილაპარაკა. თითქოს აქ საპატიმროში ვართ.
გიზო. – გიზო ვინაა?
2-ე ტიპი. – გიზო, არ იცი ვინაა? 
გიზო. – არა!
2-ე ტიპი. – გიზო, მამაოს...
1-ი ტიპი. – (აწყვეტინებს) თითქოს მამაოს, ყოველ ჩვენგანზე უსაზღვრო ძალაუფლება აქვსო. თითქოს, ყველაფერზე ნებართვას ვიღებთ, თუ არ ავიღეთ უსუსურები და არაფრის                               მაქნისები ვხდებითო. კიდევ ის, რომ ერთმანეთს არ ვენდობითო.
2-ე ტიპი. – თითქოს, ერთმანეთს ვუთვალთვალებთო!
1-ი ტიპი. – თითქოს, მამაოს სახელით ვირებივით გვამუშავებენო!
გიზო. – გიზო, მამაოს შვილია – უცებ ელდასავით მეცა ეს აზრი და მეც პირდაპირ ვიკითხე. გიზო მამაოს შვილია?
პაუზა.
1-ი ტიპი. – არ განვიკითხოთ და არც ჩვენ განგვიკითხავენ!
2-ე ტიპი. – ვიცოდეთ ის, რაც დაგვეხმარება და არა ის, რაც გვაინტერესებს!
2-ე ტიპი. – მამა იაკობმა თქვა, რომ ილოცებს.
1-ი ტიპი. – კი ასე თქვა, მისი სულის გადარჩენისათვის ვილოცებო. “უფალო იესო                                    ქრისტევ, ძეო ღმრთისაო, შემიწყალე მე ცოდვილი”.
პაუზა.
გიზო. – დრო გადიოდა. მე კი, ვსეირნობდი, ვფიქრობდი, დალაგებულ აზრებს და მელოდიის ნაგლეჯებს ბლოკნოტში ვიწერდი. ახალი ჩანაფიქრის ხორცშესასხმელად ვემზადებოდი... ვსაუბრობდი, ვკამათობდი, ვისმენდი... და ბლოკნოტი დავკარგე.
ნუკრი. – როგორ დაკარგე?
გიზო. – რა ვიცი დამეკარგა. ჯიბეში მედო და ამომივარდა... ბევრი კარგი ჩანაწერი მქონდა გაკეთებული.
ნუკრი. – ილოცე. თუ ვერ იპოვი, ესე იგი არ იყო მასში შენი სულისათვის, კარგი ჩანაწერები და იმიტომ დაკარგე.
გიზო. – მეც ყოველი დღე ვლოცულობდი... მაგრამ ბლოკნოტი არ გამოჩენილა. 
ნუკრი. – გამოჩნდა?
გიზო. – არა. ახალს გავაკეთებ.
ნუკრი. – ჰოო, ეგრე ჯობია. ახლის გაკეთება მოგეხმარება ძველის კარგად გააზრებაში. 
პაუზა.
ნუკრი. – ალბათ მერე გამოჩნდება, როცა ახალს გააკეთებ.
გიზო. – ერთ კვირა მოვანდომე ახლის დაწერას, რომელშიც ძველი რაღაცეების გახსენებასა და ახლებურად შეტანას ვცდილობდი... როცა ყველაფერი დავასრულე, ძველი ბლოკნოტი ჩემს საწოლში, ლეიბებს შორის ვიპოვე.
ნუკრი. – დიდება უფალს. (პირჯვარს იწერს) ხომ ხედავ ლოცვა როგორ ამართლებს. პაუზა.…
გიზო. – რისი კითხვა მინდოდა შენთვის... როცა ზიარების დროს სისხლსა და ხორცს ვღებულობთ
ინფექცია გადადის თუ არა?
ნუკრი. – (აგრძელებს) ინფექცია გადადის თუ არა?
 გიზო. – ჰოო.
ნუკრი. – გადადის თუ არა!?
 გიზო. – ჰოო?
ნუკრი. – არაფერი არ ვიცი. ვერაფერს გეტყვი. პაუზა.
გიზო. – ამ დროს ასეთი რამ გამახსენდა – როცა ერთ-ერთმა მოწაფემ ვიღაც ბრძენს კითხა რაღაცა, ბრძენი გაბრაზდა და ასე უპასუხა:“მე არ ვაპირებ ლაპარაკსო!” მაშინ მას დასცინეს: “თუ არ აგვიხსენი და გველაპარაკე, სხვებს რა ვუთხრათო?”. მან კი უპასუხა:”ამბობს რაიმეს ცა? ამბობს რაიმეს წყალი, ქარი, ცეცხლი, მიწა? წელიწადის დრონი კი მაინც ერთმანეთს მისდევს. არსებები იბადებიან, იზრდებიან, კვდებიან. ამბობს რაიმეს ცა, წყალი. ქარი, ცეცხლი, მიწა?” კიდე ერთი – ვიღაცამ სიკვდილზე ჰკითხა. მან კი უპასუხა: “საშინელება ის კი                       არ არის, რომ მოგატყუეს, არამედ ის, რომ ეს არ გავიწყდება. არც შენ და არც მას.”
პაუზა.
ნუკრი. – ხანდახან ღმერთი მინიშნებებით, პარალელებით ან მსგავსებებით ცდილობს მიგვახვედროს რაღაცას და რწმენაში გაგვაძლიეროს! ასე რატომ ხდება არც კი ვიცი! ხანდახან  ჩვენ თვითონ ვაკეთებთ რაღაცას – ჯერ გონებაში, შემდეგ კი რეალურად ხდება იგივე...
მაგრამ რატომ არც ეს ვიცი!.. ზედმეტი ხომ არ არის ამაზე ფიქრი? ყველაფერს ჯობია ლოცვა, წმინდა წერილის კითხვა
აღსარება და მოძღვართან საუბარი! ამითი უნდა ვებრძოლოთ
ფიქრებს და გავერკვევით, იმაში რაც რატომღაც და როდესღაც ხდება, მაგრამ არ ვიცით  რატომ და რისთვის! გამიგე?
პაუზა.
გიზო. – ნუკრი ძმაო, ეგეთ რამეებზე ფიქრს – შემოქმედება ჰქვია! შთაგონების წყარო! მასეთ რამეებზეა დაფუძნებული მთელი კულტურა და ხელოვნება... ნუკრი, მითხარი რატომ
უნდა ვებრძოლოთ მას და თანაც ლოცვით?
ნუკრი. – (იღიმება) ჩვენ ამ ქვეყანაზე ბრძოლისათვის და ლოცვისათვის ვიბადებით და არა
“შემოქმედებისათვის”!
პაუზა.
გიზო. – მერე მამა იაკობი მოვიდა... მრევლი ამბობდა, რომ ის თავის დროზე ძალიან კარგი  და პერსპექტიული მეცნიერი ყოფილა. ფილოსოფოსი და საკმაოდ დიდ პატივს სცემდნენო... მერე კი უეცრად მღვდელი გახდაო... მის სიტყვებს თუ დავუჯერებ – ორივე, ეკლესიამდელ ცხოვრებაში უაზროდ დაკარგული დროით ვგავდით ერთმანეთს... (მამა იაკობს) დამლოცეთ მამაო.
გიზო კოცნის მამაოს ჯვარს. მამაო მას ლოცავს.
გიზო. – მამაო, თქვენ ერის კაცობაში ლევანი ხომ არ გერქვათ? 
პაუზა. მამა იაკობი ნაღვლიანად იღიმება.
მამა იაკობი. – ერისკაცობაში... ვიყავი, ის ვინც არ უნდა ვყოფილიყავი... ღვთის წყალობით გავხდი ის, ვინც ვარ!
გიზო. – ვერ მივხვდი, ამით მამაოს რისი თქმა უნდოდა? და რა კავშირში იყო ეს სიტყვები, ჩემს შეკითხვასთან!
პაუზა.
მამა იაკობი. – გისმენ.
გიზო. – პრობლემები მაქვს მამაო. და-ვი-ბე-ნი... და წასვლა მინდა. უნდა გავერკვე რაღაც- რაღაცეებში... თან ჩემები მენატრებიან... ვნახავ და მერე ჩამოვალ... მაკურთხეთ მამაო, უნდა წავიდე.
მამა იაკობი უსიტყვოდ უყურებს გიზოს. 
გიზო. – მაშინ კიდე დავრჩები – დამლოცავთ?
მამა იაკობი. – გიზო შვილო, ღმერთმა დაგლოცოს. მამა იაკობი ჯვარს გამოსახავს გიზოს თავზე.
მამა იაკობი. – ყოველი ადამიანის გულშია სიწმინდე, მაგრამ ის გაცვეთილი გრძნობებისა და უაზრო ცოდნის ნაგლეჯების ქვეშაა დამარხული. ყოველი ჩვენგანში ჟღერს ნათელი ჰანგი, მაგრამ მას უაზრო სიმღერები და ღრიანცელი ახშობს. თუ გინდა ჭეშმარიტებას ეზიარო, უნდა უარყო ყველაფერი გარეგნული... ყველანაირი თამაში... მხოლოდ მაშინ გაიგებს, რომ ამქვეყნად კიდევ არსებობს რაღაც ნამდვილი და. თვალნათლივ ჩაწვდები მის არსს.
გიზო. – მეც დავრჩი. მაგრამ მერე აღარაფერი იყო ისეთი საინტერესო. დავდიოდი ლოცვებზე დილას და საღამოს. ვეზიარებოდი. მაგრამ გულზე დიდი სიმძიმე მაწვა. თითქოს კიდევ რაღაცის თქმა მინდოდა მამაოსათვის, მაგრამ რისი ვერ, ან არ ვიხსენებდი... თუმცა მამაოც ბოლო ხანს იშვიათად ჩამოდიოდა, მაგრამ როცა ჩამოდიოდა მასთან არა თუ საუბარი,    შეხვედრაც კი მიჭირდა...
მამა იაკობს გარს ტიპები ახვევია.
1-ი ტიპი. – დამლოცეთ მამაო, საქმე მაქვს თქვენთან და სანამ არ დაგელაპარაკები არ               მოგეშვები.
2-ე ტიპი. – მერე მე, მერე მე მამაო. აქ დაგელოდები, ოღონდ დამლოცეთ მამაო... ოღონდ მომისმინე...
გიზო. – მერე სახლში დავბრუნდი. შევხვდი ბიძაჩემს ჯიშკარიანი გაბრიელ-გაბროს. ასეთი საინტერესო გვარის კაცია ჯიშ-კა-რი-ა-ნი.
გაბრო სპორტულ ტანსაცმელში გამოწყობილი შემოდის. ახალი ნავარჯიშებია ან ახლა ვარჯიშობს.
გაბრო. – ჩვენი გვარი ერთმანეთში რამდენიმე გვარისა და კუთხის ხალხს აერთიანებს. მის წარმოშობაზე ასეთი ლეგენდა არსებობს. თათარ-მონგოლებთან შეტაკების დროს თურმე თავი ძალიან უსახელებია მამაცი მებრძოლების მცირერიცხოვან რაზმს. მათი გმირობით შთაგონებულმა ქართველთა ჯარმა უპრობლემოდ სძლია მრავალრიცხოვან არმიას. უკუგდებულმა ყაენმა, გაქცევის დროს აღშფოთებულმა შესძახა: – ვინა ხართ და რა გვარის ხალხი ხართო? მცირერიცხოვანი რაზმის მეთაურს ამაყად უპასუხია: – ჩვენ ჯიშ - კარგიანების გვარისა ვართო! აბა!
გიზო. – გაბრო – მაგარია. კეთილშობილი, ერთგული მებრძოლია და პატიოსანი   ადამიანია. ადრე მხატვარი იყო, ახლა კი სამხედროა.
გაბრო. – თუ გინდა ყველაფერი კარგად იყოს. უნდა იბრძოლო.
გიზო. – ჩემზე ცოტათი უფროსია, ამიტომ არა მარტო ბიძაა. ჩვენ მეგობრებიც ვართ. 
გაბრო. – მთაში ღმერთი უფრო ახლოსაა! რაც უფრო ახლოს ხარ ღმერთთან მით უფრო
ძნელია შენი დამორჩილება!.. როგორ მოგეწონა იქ ყოფნა?
გიზო. – გაბრო ამის თქმა არაა ადვილი. გადავრწმენდი, გამოვრწმენდი... გამიგე?
 პაუზა.
გაბრო. – გავიგე. ესე იგი ან თადარიგში გახვედი ან ჩამოგაკომისიეს. (დაფიქრდება) დალევ რამეს?
გიზო. – ვერ დავლევ, ახლა მძიმე მარხვაა.
გაბრო. – შენი ნებაა. მერე თუ გინდა გავიაროთ, თან ვილაპარაკოთ. რითი გავს ქართველი  ბერი – ქართველ მეომრს, იცი?
გიზო. – კარგი შედარებაა. (სხაპასხუპით) ორივენი, ქრისტეს მეომრები არიან. ჩვენც ამ ქვეყნად მხოლოდ ბრძოლისათვისა ვართ გაჩენილები არა?
ჯიშკარიანი – აბა! პაუზა.
გაბრო. – კიდე დარჩები ჩემთან?
გიზო. – კი. ოღონდ ახლა ლოცვები უნდა წავიკითხო, ცოტა ხანს მაცალე, კარგი? 
პაუზა.
გაბრო. – ცოლი უნდა მოვიყვანო. შენი მონასტერში წასვლის შემდეგ ბევრი ვიფიქრე სარწმუნოების თემაზე და იმ დასკვნამდე მივედი, რომ კაცები ქალების მეშვეობით უახლოვდებიან ან შორდებიან ღმერთს... ქალები კი კაცების დახმარებით!
გიზო. – მაშინ ბერებზე “ქრისტეს მეომრებზე” რას იტყვი,?
ჯიშკარიანი. – ბერები და მებრძოლები მერე ხდებიან. ოჯახური საფეხურის გავლის შემდეგ, როცა თავის ცვლას, შვილებს შექმნიან... მეც მომიხსენიებ შენს ლოცვებში?
გიზო თავს უქნევს. გაბრო. გადის. გიზო ჯიბიდან იღებს ლოცვების წიგნს და იწყებს კითხვას.
გიზო. – (წყვეტს ლოცვას) ბიძაჩემიც რა მამაოსავით და ნუკრისავით ლაპარაკობს!?...
 გიზო აგრძელებს ლოცვას.
გიზო. – იყო კიდევ ერთი სასწაული, რომლის მოყოლაც მინდა. ერთხელ მივემგზავრებოდი საგარეუბნო მატარებლით, და ჩემს პირდაპირ გოგონა დაჯდა, მთვრალ კავალერთან ერთად.
სცენის განათება და ხმაურები ისეთივეა, როგორც “გიზოსა და ქალის” სცენაშია. ხათუნა შემოდის ბიჭთან ერთად. ჯდება გიზო პირდაპირ, ბიჭი თავს დებს მის მუხლებზე და იძინებს.
გიზო. – თვალებში ჩავხედეთ ერთმანეთს. ერთი წამიერი, გამოხედვა და ისეთი ამბავი გამახსენდა... ძალიან სამარცხვინო ამბავი გამახსენდა.
ხათუნა. – შენ გიზო არა ხარ? სალომეს ქმარი! მე ხათუნა ვარ! ვერ მიცანი? დაგავიწყდა შენი უნიკალურ-ექსპერიმენტალური სიყვარული?
პაუზა.
გიზო. – გამარჯობა ხათუნა! არასოდეს დამავიწყდები! ვიცოდი, რომ ოდესმე კიდევ შევხვდებოდით!
ხათუნა. – (დამცინავად) საიდან იცოდი?
გიზო. – (თითს ზევით წევს) მან მითხრა. მაპატიე ყველაფრისათვის რაც დაგიშავე! შენ არ                                         იყავი იმის ღირსი, რომ მომეტყუებინე და მერე მიმეტოვებინე!
ხათუნა. – საიდან იცი, სინამდვილეში რისი ღირსი ვიყავი და რისი არა!
გიზო. – მართალი იყო, სინამდვილეში არაფერი ვიცოდი. უბრალოდ ძალიან მინდოდა მასზე ექსპერიმენტის ჩატარება! როცა მივაკითხე ქორწილისათვის ემზადებოდა. ყბაყურას, უნდა გაყოლოდა ცოლად. მას ახლა ხათუნას მუხლებზე ძინავს... გამომყვა. ყველაფერი მიატოვა და გამომეკიდა. მე კი, ერთ კვირაში მივატოვე. მერე იყო პისტოლეტები, თვალების ბრიალი, გინება, ღრიალი და წრიალი... ყბაყურამ დაიფიცა შურს ვიძიებო... მშიშარა არასოდეს ვყოფილვარ, მაგრამ შურისძიების სცენები ხშირად წარმომიდგებოდა გონებაში, ერთი ასეთი სცენა დასაწყისში უკვე მოგიყევით... მაგრამ ვერ ან არ მიპოვა. იქნებ არც არასოდეს ვუძებნივარ?... მერე, დიდი ხნის მერე ყბაყურამ ხათუნა ცოლად მაინც მოიყვანა... სინდისი ცოტა ხანს მაწუხებდა, თუმცა თავს იმით ვიმართლებდი, რომ “ვთხოვე”, ის კი უპრობლემოდ გამომყვა. (იღიმება) არა ჩვენ ერთად არ ვწოლილვართ, ესე ვთქვათ სარეცელი არ გაგვიყვია... ეს ხომ უბრალოდ ექსპერიმენტი იყო და არა სექსუალური“ბანძობა”! მოკლედ ათი წლის წინ ძალიან მაგრად გავახურე... მერე კი ყველაფერი დამავიწყდა... მაგრამ...
ხათუნა. – საიდან იცი, სინამდვილეში რისი ღირსი ვიყავი და რისი არა?
 გიზო. – მართალი ხარ, არ ვიცი!…
ხათუნა. – ვირთხასავით შემოძვერი ჩემს ცხოვრებაში? 
გიზო. – ეს მართლაც საშინელება იყო...
ხათუნა. – ბედნიერი კაცი ხარ... ღმერთი გიცავს. შური მაინც ვერ ვიძიეთ შენზე. ეჰ, არავინ   იცის სინამდვილეში ვინ რისი ღირსია!
გიზო. – ეს მართლაც საშინელება იყო...
ხათუნა. – საშინელება ის კი არ არის, რომ მოგატყუეს, არამედ ის, რომ ვერაფრით  დავივიწყე.
გიზო. – იმ დროს როცა მინდოდა მთელი ჩემი ცოდვების მონანიება, რაღაც ზებუნებრივი ძალით ეს წყვილი გამომეცხადა. (ხათუნას) თქვენს შესახებ საერთოდ დამავიწყდა!
ხათუნა. – არა მგონია... ახლა ალბათ, იმიტომ ამარიდე თვალი.
გიზო. – არ ამირიდებია. ნებისყოფა მოვიკრიბე და შევხედე. დიდხანს ვუყურებდი, საშინელი ძალისხმევა დამჭირდა. ვუყურებდი და ვუყურებდი. თუმცა არ ვიცი რატომ იყო ეს  ასე საჭირო. ყველაფერი გამახსენდა. პატარა წვრილმანიც კი. საკუთარი თავი შემზიზღდა... შემდეგ გაჩერებაზე ავდექი, და ხათუნას ვუთხარი: “შენ ისევ გეხსომები?”
ხათუნა. – სამწუხაროდ ყოველთვის მეხსომები.
გიზო. – შემინდე თუ შეგიძლიათ. ძალიან გთხოვთ. მაპატიეთ. 
პაუზა.
ხათუნა. – შენ მამა იაკობთან დადიხარ, არა? 
გიზო. – დავდივარ! შენ საიდან იცი?
ხათუნა. – (ყბაყურაზე) ის, მამა იაკობის ძმაა...
ყბაყურა. – (უეცრად წამოწევს თავს, აგრესიულად) რა უნდა ამ როჟას?
 ხათუნა. – არაფერი. დაიძინე. ღმერთმა შეგინდოს.
პაუზა.
გიზო. – იცით რა არის შვება? ალბათ, როცა სული ჰაერზე უფრო მსუბუქია! სწორედ ამ დროს ის ასეთი უწონადო გახდა... და ფარფატი დაიწყო. (იღიმება) ალბათ ამ მომენტში, რომ                             მოვმკვდარიყავი სამოთხეში მოვხდებოდი.
ხათუნა და ყბაყურა გადიან. პაუზა.
გიზო. – ძალიან მინდოდა, რატომღაც უცოდველი გავმხდარიყავი... არავითარი ცოდვა, რომ აღარ ჩამედინა. ერთი წელი არაფერი ჩამიდენია., თითქმის არაფერი ცოდვიანი არც კი მიფიქრია... მერე, მართალია დავიწყე ცოტა-ცოტა რაღაცეების კეთება. ყველაფერი მამა იაკობითან საუბრით დამთავრდა... ტაძარში სადაც საკმევლის საოცარი სუნი ტრიალებდა.
მამა იაკობი. – დიდი ხანია აღარ გამოჩენილხარ, შვილო.
 გიზო. – (ემთხვევა ჯვარს) გამარჯობათ მამაო, მე...…
მამა იაკობი. – დაჯექი და ვისაუბროთ.
გიზო. – მამაო, ისევ ავურიე. თავს ვერ ვიკავებ. არაფერი სერიოზულის კეთება არ                        შემიძლია, შებორკილი ვარ თითქოს თავისუფლება მაკლია!
მამა იაკობი. – მეც ბევრი ცოდვა ჩამიდენია, ახლაც ვიბრძვი – ხან ვიმარჯვებ, ხან ვმარცხდები თუ გაჩერდი - აუცილებლად დამარცხდები. ნამდვილი თავისუფლება
ცოდვებთან ბრძოლით მოიპოვება. ვინანიებ, მონანიება კი არაა ადვილი. ეს პირველი საფეხურია სულის ცხონების კიბეზე მთავარია მისმა სიგრძემ და საფეხურების სიმრავლემ
არ შეგვაშინოს. ადამიანი ყოველთვის იბრძვის, თუ არ იბრძოლე, წინ ვერ წახვალ, გამარჯვებული და თავისუფალი ვერ იქნები თუ გვინდა თავისუფლები ვიყოთ. ყველა
მეომრები უნდა გავხდეთ. “ქრისტეს მეომრები”.
გიზო. – თუ არ მინდა ეს ბრძოლა მამაო. თუ მარტო მუსიკის კეთება მინდა, მაშინ?
მამა იაკობი. – თუ არ იბრძვი იქ სადაც ხარ, ესე იგი ან არ ხარ, ან იქ არ დგახარ, სადაც უნდა იდგე. (იღიმება) მოუტანე შენს მოძღვარს, ახალი ნაწარმოებები?
გიზო. – არ მომიტანია.
 მამა იაკობი. – რატომ? 
გიზო. – არ ვიცი.
მამა იაკობი. – პირველ რიგში მე უნდა მომიტანო. რატომ არ მომიტანე? 
გიზო. – არ ვიცი.
მამა იაკობი. – ესე იგი, იმას რასაც აკეთებ (შენს ბრძოლას არ ეხმარება) არ გეხმარება. 
გიზო. – სხვანაირად არ შემიძლია.
მამა იაკობი. – გეჩვენება, მხოლოდ გეჩვენება. დაანებე თავი იმას რაც შენი სულის ცხონებისათვის სისულელეა.
გიზო. – არ შემიძლია, ამ ყველაფრის მიტოვება და გადაგდება. არ შემიძლია. არ შემიძლია! (თითქმის ყვირის) არ შემიძლია!
პაუზა.
გიზო. – იმ დღის მერე დიდხანს ვიყავი ცუდათ. მერე ცოტა მომეშვა. დაახლოებით ერთი წელი აღარ მივსულვარ ეკლესიაში. ვფიქრობდი, ბევრს ვფიქრობდი. შემდეგ ნელ-ნელა ისევ
დავიწყე სიარული. ყველაფერი თავიდან დავიწყე
სალომეს შევურიგდი. ჯვარიც დავიწერეთ, მამა იაკობმა დაგვწერა... ახლა ვცდილობ არ ვიმსჯელო რწმენაზე და  რელიგიაზე. არამედ ბრძოლა ვისწავლო... დავდივარ წირვებზე, ვუსმენ საგალობლებს, ვგალობ და ველოდები ორ რაღაცას, ერთი როდის გავიგონებ გალობებსა და ლოცვებს შორის ჩამალულ “გამარჯვების ჩემს მელოდიას” და შვილს, რომელიც მე და სალომეს უნდა შეგვეძინოს
კი იცით, რომ მეც ისევე როგორც ყველა კაცს ბიჭი მინდა. “ქრისტეს მეომარი” მინდა. თუმცა, თუ ღმერთის ნება იქნება იყოს გოგო... გოგოები, რომ არ იყვნენ მაშინ ამ ქვეყანაზე “ქრისტეს მეომრებს” ვინ გააჩენდა!.. ჰო მართლა! თუ თქვენგან ვინმე გავიკითხე. შემინდეთ და მაპატიეთ. მეც შეგინდობთ. თუ ეს ვერ გავაკეთეთ. ვერც სიმღერა დაიწერება, ვერც ისე ვიბრძოლებთ, რომ გავიმარჯვოთ!
ისმის “მუმლი მუხასაო”. ხმა ნელ-ნელა მატულობს.

